
Sarrera

Gaiaren inguruan eztabaida sutsua dagoen arren, gure testuinguruan
pertsonaren bizitzaren 18. urtetik erretiroa hartzen den urtera —Euskal
Herrian, 67 urte— doan denbora-tarte gisa definitu ohi da helduaroa, eta
“helduak” esaten zaie adin horien artean dauden pertsonei. Zahartzaroa,
berriz, erretirotik heriotzara arte doan bizi-zikloaren arotzat hartzen da,
eta, ondorioz, aro horretan kokatzen diren pertsonei esaten zaie
“zaharrak” edo “adinekoak”.

Bada pertsonei “zaharra” esatearen inguruko eztabaidarik ere.
Batzuentzat, gauzak dira zaharrak —bereziki, trasteak eta trapuak—, ez
pertsonak. Hala, "adinekoak", “nagusiak” eta antzeko terminoak erabiltzen
dituzte 67 urte baino gehiago dituzten pertsonak izendatzeko. Beste
batzuek, ostera, ez dute hori pentsatzen. Anna Freixas-ek, adibidez,
2021ean argitaratutako Yo, Vieja izenburuko liburuan aldezten du zilegi
dela pertsonei "zaharrak" esatea, urte asko bizi izana kontuan izanik,
zaharra izatea garaipen eta opari bat delako. Hala, uste du “zaharra”
hitzarekin adiskidetu eta modu naturalean, lasaitasunez eta umorez erabili
beharko genukeela, hori eginez gero, duen kutsu negatiboa kentzen
lagundu eta hitzak islatzen duena errealitate bihurtzea lortuko
genukeelako (Freixas, 2021). Guk bat egiten dugu azken ikuspegi horrekin.
Izan ere, uste dugu ez dela txarra “zaharra” izatea, aldarrikatu beharreko
zerbait baizik. Izan ere, pertsona zaharrak balio handikoak dira, besteak
beste gazteagoei haien jakinduria eta beste emateko asko dutelako. Hala,
“zaharrak” zein “adinekoak” gisa izendatuko ditugu zahartzaroan dauden
pertsonak, eta gure egingo dugu honako lema hau: “Zaharra naiz, eta
zer?”.

Terminologia kontuak alde batera utzita, helduaroan eta
zahartzaroan gertatzen den garapen soziala eta afektiboa aztertzea da
hemen aurkezten den ikasmaterialaren helburua, hau da, bizi-zikloaren aro
horietan dauden pertsonen nortasunean, alor afektiboan eta sozialean
gertatzen den garapena aztertzea. Helburu hori lortzeko, ikasmateriala
honako bost gai hauetan banatu dugu:

1. Gaia: nortasunaren garapena helduaroan eta zahartzaroan.

2. Gaia: adiskidetasun-harremanak helduaroan eta zahartzaroan.
3. Gaia: atxikimendua, maitasuna, desleialtasuna eta sexualitatea
helduaroan eta zahartzaroan.

4. Gaia: familia-harremanak.

5. Gaia: banantzea, alarguntzea eta bigarren aldiz ezkontzea.

Besterik gabe, gai horiek guztiak aztertzeari ekingo diogu orain.

1. Nortasunaren garapena helduaroan eta
zahartzaroan

Duela urte batzuk, asko ziren uste zutenak helduaroan dagoen pertsona
baten nortasunean ez zela jada garapenik gertatzen, aro horretarako
nortasunak egonkortasuna lortua baitzuen. Hala ere, atzera begira, 40
urteko pertsonen ehuneko handi batek esango liguke erabat aldatu direla
helduaro goiztiarrean —hau da, 18-40/45 urteen artean kokatzen den
gaztaroan— sartu zirenetik. Are gehiago, posible da helduaro
berantiarrean —hau da, 60/65 urtetik aurrera kokatzen den
zahartzaroan— ere nortasunean aldaketa garrantzitsuak gertatzea.

Hala, gaur egun ia psikologo guztiek uste dute nortasuna bizi garen
artean alda daitekeela. Ikusmolde horren isla dira nortasunaren garapenari
buruz dauden teoriak, gai honetan jorratuko ditugunak. Hain zuzen ere,
gaiaren inguruan dauden ikuspegi teoriko nagusiak izanik, honako teoria
hauen planteamenduak deskribatuko ditugu: nortasun-ezaugarriei buruzko
teoria (Costa eta McCrae, 1997; McCrae eta Costa, 2008 in Reizabal eta
Lizaso, 2011), aro normatiboetan oinarritutako teoriak (Erikson 1950,
1963, 1968, 1975 in Reizabal eta Lizaso, 2011; Franz eta White, 1985) eta
testuinguruaren eragina nabarmentzen duen ikuspegia (Neurgarten,
Moore eta Lowe, 1965; Neurgarten eta Neurgarten, 1987. Denak, in
Papalia eta Martorell, 2021).

Gai horiek guztiak aztertu ostean, autoebaluazio-galderak eta bi
ariketa proposatuko dira irakurritakoa behar bezala barneratzen
laguntzeko.

1.1. NORTASUN-EZAUGARRIEI BURUZKO TEORIA

Bost Handien Teoria gisa ezaguna den nortasun-ezaugarriei
buruzko teoria da gaur egun nortasunaren garapena deskribatzeko gehien
erabiltzen dena (Specht, 2017). Teoria horren egile diren Costak eta
McCraek (1997; McCrae eta Costa, 2008 in Reizabal eta Lizaso, 2011)
aldezten dute hainbat ezaugarri batzen dituzten honako bost nortasun-
faktore edo dimentsio hauen arabera deskriba daitekeela pertsona
helduen eta zaharren nortasuna: neurosia/neurotizismoa/emozio-
desegonkortasuna (sinonimoak dira); kanporakoitasuna; esperientziak
izateko irekitasuna; adeitasuna eta zehaztasuna.

Luzetarako eta zeharkako diseinuen zein diseinu sekuentzialen
arabera egindako ikerketetatik eratorritako emaitzetan oinarrituz,
autoreek uste dute dimentsio bakoitzean lortutako puntuazioaren arabera,
pertsonek honako nortasun-ezaugarri hauek izango lituzketela:

— Neurosia/Neurotizismoa/Emozio-desegonkortasuna. Neurosian
puntuazio altua lortzen duten pertsonak herstura-maila handikoak,
aurkakoak, kikilak, deprimituak, oldarkorrak eta zaurgarriak izaten dira.
Emozio gogorrak edo negatiboak adierazten dituzte, eta, ondorioz, arazoak
izaten dituzte jendearekin erlazionatzeko eta eguneroko arazoei aurre
egiteko. Neurosian puntuazio baxua lortzen duten pertsonak, ostera,
lasaiak, adeitsuak, kontrolatuak, erosotasunzaleak, ez oso sentiberak eta
ausartak izaten dira.

— Kanporakoitasuna. Kanporakoitasun-maila altua duten pertsonak
trebeak izaten dira harremanetan; berritsuak izaten dira; agintea hartzeko
joera izaten dute; ez dira batere kikilak; beti dute zeregina; energia
handikoak izaten dira eta gustuko izaten dituzte giro estimulagarria eta
erronkak. Pertsona horiek jendeari zuzendutako lanak atsegin dituzte.

>l

UPV EHU
Luixa Reizabal Arruabarrena



Kanporakoitasun-maila baxua duten pertsonak, ostera, isilak, lasaiak,
pasiboak eta neurritsuak izaten dira, eta ez oso sentiberak.

Bi azpidimentsiotan bana daiteke kanporakoitasuna. Batetik,
nagusitasun soziala eta, bestetik, bizitasun soziala. Honako ezaugarri
hauekin lotzen da lehenengoa: nagusi, independente eta norbere buruan
konfiantza izateko joerarekin. Bizitasun soziala, berriz, gizartekoi eta
kementsu izateko joerekin. Geroago ikusiko dugun moduan, ezberdina da
bi azpidimentsio horiek duten garapena; beraz, nortasunak helduaroan eta
zahartzaroan duen garapena ezagutzeko, kontuan hartu behar da
bereizketa.

— Esperientziak izateko irekitasuna delako dimentsioan puntuazio altua
lortzen duten pertsonak irudimen handikoak izaten dira; gustukoa izaten
dute artea; edozer egiten saiatzeko prest egoten dira; jakin-min handikoak
izaten dira eta, erabakiak hartzeko garaian, egoera kontuan hartzeko joera
izaten dute. Ez diote garrantzirik ematen irabaziari. Gustuko dituzte
esperientzia aberasgarriak ekartzen dituzten lanak. Esperientziak izateko
irekitasuna delako dimentsioan puntuazio baxua lortzen dutenak, ostera,
errealistak, ez oso sortzaileak, konbentzionalak, jakin-min gutxikoak eta
kontserbatzaileak izaten dira.

— Adeitasuna. Adeitasun-maila altuko pertsonek besteen onarpena
bilatzen dute; gustuko izaten dute lankidetza eta besteekiko interes handia
adierazten dute. Dimentsio horretan puntuazio baxua lortzen dutenen
ezaugarri nagusia, ostera, besteekiko aurkakotasuna izaten da. Hain zuzen
ere, ankerrak, susmoti edo irudikorrak, xuhurrak, aurkakoak, kritikoak eta
haserrekorrak izaten dira.

— Zehaztasuna. Zehaztasun-maila altuko pertsonak langileak, handinahiak,
dinamikoak, zehatzak eta saiatuak izaten dira, eta bizitzan zerbait egin nahi
izaten dute. Dimentsio horretan puntuazio baxua lortzen dutenak, ostera,
arduragabeak, nagiak eta desantolatuak izaten dira; ez dira puntualak
izaten, eta ez dute helbururik.

AEBnN gizon eta emakume zisgeneroekin egindako zeharkako zein
luzerako ikerketek erakutsi dute nortasun-ezaugarri horiek nahiko egonkor
mantentzen direla helduaroan eta zahartzaroan (esaterako, Costa eta
McCrae, 1994, 1996, 2006. Denak, in Papalia eta Martorell, 2021). Horrek
ez du esan nahi aldaketarik gertatzen ez denik. Izan ere, zenbait aldaketa
aurkitu dira, nagusiki helduaro goiztiarrean eta zahartzaroan. Hain zuzen
ere, gaiaren inguruan egindako meta-analisi eta errebisioetan, 1.1. irudian
agertzen diren garapen ildo nagusiak aurkitu dira. Hain zuzen ere (Specht,
2017):

Neurosiari dagokionez, urritu egiten da helduaro goiztiarrean zein
tartekoan —nahiz eta urritze hori adinarekin moteldu—, eta zahartzaroan,
berriz, ez du aldaketarik pairatzen, heriotza gerturatu arte. Badirudi une
horretan zertxobait areagotu daitekeela.

Kanporakoitasunari dagokionez, berriz, garapen-eredu ezberdinak
dituzte nagusitasun sozialak eta bizitasun sozialak. Badirudi nagusitasun
soziala areagotu egiten dela helduaro goiztiarrean, bai eta tarteko
helduaroko lehen urteetan ere. Hortik aurrera, mantendu egingo litzateke.
Azkenik, ez dakigu zein den zahartzaroan azpidimentsio horrek duen
garapena, ez baitago oinarri enpirikorik. Bizitasun soziala, berriz, areagotu
egiten da 18-22 urteen artean, eta hortik aurrera, urritu egingo litzateke
tarteko helduaroa iritsi bitartean. Tarteko helduaroan duen garapenari
dagokionez, berriz, datu kontrajarriak daude. Izan ere, ikerketa batzuen
arabera, mantendu egingo litzateke eta beste batzuen arabera, berriz,
urritu. Azkenik, urritu egingo litzateke zahartzaroan.

Bizitasun sozialaren antzeko garapen-eredua du irekitasunak. Izan
ere, areagotu egiten da helduaro goiztiarraren hasieran (30 urtera arte),
baina datu kontrajarriak daude eta hortik tarteko helduaroa iritsi bitartean
duen garapenarekin. Hala, ikerketa batzuen arabera, mantendu egingo
litzateke, eta beste batzuen arabera, berriz, urritu. Datu kontrajarriak
daude ere tarteko helduaroan duen garapenari buruz. Izan ere, ikerketa
batzuen arabera, mantendu egingo litzateke eta beste batzuen arabera,
berriz, urritu. Azkenik, urritu egingo litzateke zahartzaroan.

Adeitasunari dagokionez, mantendu egingo litzateke zahartzarora
arte. Aro horretan, berriz, areagotu.

Azkenik, zehaztasuna areagotu egingo litzateke zahartzaroaren

erdialdera arte, eta hortik aurrera, urritu.

Nortasun- Gaztaroa/helduaro | Helduaroa/tarteko | Zahartzaroa
ezaugarriak goiztiarra (18 eta helduaroa (erretirotik
40/45 urtera (40/45etik aurrera)
bitartean) erretirora arte)
Neurosia Urritu Urritu, baina Mantendu
polikiago eta
zertxobait
areagotu
heriotza
gerturatzen
denean
Nagusitasun Areagotu Hasieran Daturik ez
soziala areagotu;
(kanporakoitasuna) gero mantendu
Bizitasun soziala 18-22 bitartean, Mantendu edo Urritu
(kanporakoitasuna) | areagotu; urritu
gero urritu
Esperientzia- Hasieran areagotu; | Mantendu edo Urritu
irekitasuna gero mantendu urritu
edo urritu
Adeitasuna Mantendu Mantendu Areagotu
Zehaztasuna Areagotu areagotu Hasieran
egonkor;
gero urritu

1.1. irudia. Nortasun-ezaugarrien garapen-ereduak (Specht, 2017:63tik

>l

UPV EHU

egokituta).

Luixa Reizabal Arruabarrena




11

Garapen eredu horiek kultura ezberdinetan egindako ikerketetan
aurkitu dira, kulturen arteko alde esanguratsurik aurkitu gabe.

Generoari dagokionez, nortasunean generoaren araberako alderik
ote zegoen ikertu da. Hain zuzen ere, generoaren ikusmolde bitarra
aplikatu eta gizon eta emakume zisgenero heterosexualen puntuazioak
erkatu dituzte kultura ezberdinetan egindako ikerketetan, eta honako hau
aurkitu zuten (Weisber, de Young eta Jirsh, 2011 in Specht, 2017):

1.-Gizonek neurosian, adeitasunean eta kanporakoitasunean
puntuazio baxuagoak izaten zituztela emakumeek baino.

2.- Esperientziak izateko irekitasunean eta zehaztasunean, berriz,
ez zen alderik aurkitu.

Teoria ezberdinak daude generoaren araberako ezberdintasun
horiek azaltzeko. Batzuk uste dute alderdi biologikoen ondorioz gertatzen
direla. Beste batzuek, berriz, alderdi soziokulturalen ondorio direla uste
dute. Hain zuzen ere, genero-rol eta estereotipoei. Eztabaidak hor
jarraitzen du. Zein da zure iritzia?

1.2. ARO NORMATIBOETAN OINARRITUTAKO TEORIAK

Aro normatiboetan oinarritutako teorien jarraitzaileen ustez, adin
jakin batzuetan pairatzen diren aldaketa sozial eta emozional
garrantzitsuen ondorioa da nortasunaren garapena. Aldaketa horiek
normatiboak dira, populazio bat osatzen duten pertsona gehienek
pairatzen dituztelako. Gainera, bata bestearen atzetik agertzen diren
aroetan gertatu ohi dira. Erikson eta Levinson ditugu aro normatiboen
ikuspegiaren jarraitzaileen artean ezagunenak. Gai honetan, Eriksonen
teoriaren nondik norako nagusiak azalduko ditugu.

Lehenik eta behin, aipatu nahi dugu Freud-en jarraitzailea zela
Erikson, eta hark bezala, etapa batzuk planteatu zituela, zeinetan
pertsonek beren garapenerako kritikoak ziren arazo psikosozialak bideratu

behar baitzituzten. Freudek nerabezaroraino soilik garatu zuen bere
garapenari buruzko teoria, baina Eriksonek bizi-ziklo guztira hedatu zuen
berea.

Europako eta AEBko maila sozioekonomiko ertaineko gizon zisgenero
heterosexual txuriekin egindako ikerketetan oinarrituz, nortasunaren
garapenean etapa batzuk gertatzen zirela planteatu zuen Eriksonek (1950,
1963, 1968, 1975, 1982. Denak, in Reizabal eta Lizaso, 2011), zeinetan
pertsonek beren garapen indibidualerako kritikoak ziren zortzi krisialdi
bideratu behar zituzten.

Krisialdi bakoitzean ezaugarri psikosozial positibo eta negatibo
banaren arteko gatazka gertatuko litzateke. Gatazka horiek bideratzeko,
ezaugarri positiboak nagusitu beharko luke krisialdi bakoitzean, baina
beharrezkoa litzateke negatiboaren maila bat izatea. Hori lortuz gero,
krisialdiaren soluzio arrakastatsua gertatuko litzateke, eta horrek bertute
edo gaitasun baten garapena ekarriko luke, zeinak pertsona indartu eta
hurrengo krisialdiari aurre egiteko prest jarriko lukeen. Krisialdia
bideratuko ez balitz, berriz, hondakin neurotikoak geldituko litzaizkioke
pertsonari, ezin izango lieke behar bezala aurre egin hurrengo krisialdiei,
eta, ondorioz, ez luke horietan garatu ohi den gaitasunik eskuratuko.

Eriksonek planteatutako zortzi krisietatik bi gertatzen dira
helduaroan eta bat zahartzaroan. Hain zuzen ere, Intimitatea vs.
bakardadea helduaro goiztiarrean (Eriksonen teoriaren arabera, 20-40 urte
bitartean); sortzailetasuna vs. geldotasuna tarteko helduaroan (40-65 urte
bitartean), eta osotasuna vs. etsipena zahartzaroan (Eriksonek teoriaren
arabera, 65. urtetik aurrera). Krisialdi bakoitza deskribatuko da orain.

Intimitatea vs bakardadea izango litzateke heldu gazteek bideratu
beharreko krisialdia. Eriksonen aburuz, Intimitatea (letra larriz idatzita) da
bakardadearekin lehian sartzen dena, hau da, norberaren identitatea
galtzeko beldurrik gabe, beste sexuko pertsona batekiko konpromiso
pertsonal sakonak izateko beharra. Krisialdi honen amaiera arrakastatsua
Intimitatea gailentzean datza. Pertsonek, hala ere, zenbait aukera

garrantzitsu egiteko, bakardade-uneak ere behar dituzte; beraz,
Intimitatea lortu arren, ezinbestekoa bakardade-une batzuk izatea. Hori
guztia lortuz gero, bizitzak partekatzea erabaki duten bikotekideen arteko
amodioa delako bertutea garatuko lukete pertsonek. Krisialdia gaizki
bideratuz gero, berriz, bakartuta geratuko lirateke.

Sortzailetasuna vs gelditasuna, berriz, tarteko helduaroan dauden
pertsonek bideratu beharreko gatazka psikosoziala litzateke. Hurrengo
belaunaldiak gidatu eta aholkatzeko helduek duten beharra izango
litzateke sortzailetasuna. Norberaren bizitza urritzen ikusirik, pertsonak
bizitzaren jarraipenean parte hartzeko beharra sentitzen omen du. Behar
hori modu ezberdinetan asebete daiteke. Gurasotasuna izango litzateke
modu nagusia, eta gurasotasuna bizi izan ez duten pertsonek ez lukete
erraz lortuko. Eriksonek uste zuen nahita ala nahi gabe seme-alabarik ez
dutenek galera-sentsazio bat edo, berak zioen moduan, «frustrazio
generatibo» bat onartu eta beren joera sortzaileak asetzeko beste
irtenbide batzuk bilatu beharko lituzketela. Besteak beste, azpigaratutako
herrietako haurrei laguntzea, irakaskuntza eta antzeko jarduerak egitea
edo ekoiztea —lan artistikoak, adibidez—. Sortzailetasun beharra asetzen
ez bada, gelditasunean sartzen dira pertsonak, hau da, arreta guztia beren
buruan jarri eta gehiago balioesten dituzte beren erosotasun zein
segurtasun pertsonala erronka berriei aurre egitea baino.

Krisialdi honetan sortzailetasuna nagusitu beharko lukeen arren,
oso sortzaileak diren pertsonek ere gelditasun-uneak pasako lituzkete,
energia gordetzeko etorkizuneko erronka edo proiektuetarako. Hala ere,
une geldoak ez lukete luzeegiak izan behar, horrek baliogabetasun fisikoa
eta psikologikoa ekartzeko arriskua bailegoke. Zainketa eta horri lotutako
ardura ditugu krisialdia behar bezala gaindituz gero garatuko liratekeen
bertuteak; alegia, bakoitzak zaintzen ikasi dituen ideia, pertsona eta
produktuak zaintzeko gaitasuna eta ardura.

Zahartzaroan gertatuko litzatekeen Osotasuna edo integritatea vs
etsipena delako krisialdian, berriz, heriotzaren hurbiltasuna onartzeko,
eraman zuten bizimodua onartu beharrari aurre egingo liokete pertsonek,

hau da, beste era batean bizitzeko ezintasunak sortzen dien etsipena
onartu baino lehen, beren bizitzari osotasun- eta koherentzia-zentzua
ematen saiatuko lirateke. Hori lortzen dutenek beren bizitzen ordena- eta
esanahi-zentzu bat eskuratuko lukete, eta osotasuna lortu. Halaber,
jakinduria delako bertutea garatuko lukete, hau da, ez lirateke hiltzeko
beldur egongo. Krisialdia gaizki bideratuz gero, ostera, bizitzan
egindakoaren inguruko damua eta nahigabea agertuko lirateke.

Kritika gogorrak egin zaizkio Eriksonen teoriari, besteak beste ikuspegi
feministatik (Sorell eta Montgomery, 2001). Esaterako, kritikatu da AEB eta
Europako klase ertaineko gizonezko zisgenero heterosexual zuriekin
lortutako emaitzetan oinarritutako teoria munduko pertsona ororen
nortasunaren garapena deskribatzeko erabili izana, haien genero-
identitateari, sexu-joerari, jatorri etnikoari zein klase sozialari erreparatu
gabe. Horren harira, ikerketetan aurkitutakoaren arabera, litekeena da
emakume eta gizon zisgeneroek garapen-eredu ezberdinak izatea.
Esaterako, badirudi ezkondu osteko hasierako urteetan, gizonek ez dutela
intimitatea emakumeek bezainbeste sentitzen (Boden, Fischer eta Neihuis,
2010 in Papalia eta Martorell, 2021).

Teoriaren androzentrismoa ere kritikatu da. lzan ere, gizonen
garapen-ereduak hartzen ditu eredu gisa, eta horien “desbiderapentzat”
hartzen ditu emakumeenak. Halaber, kritikatua izan da garapen
osasuntsua haurrak sortzen dituzten harreman heterosexualetara mugatu
zuelako.

Franz-ek eta White-k (1985) ere Eriksonen teoria kritikatu zuten, uste
zutelako pertsonen nortasunaren garapena behar bezala deskribatzeko
ezinbestekoa dela indibiduazio- eta atxikimendu-prozesuak (harreman
afektiboak) aintzat hartzea, hau da, garapen intrapsikikoa sozio-
emozionalarekin uztartzea, biak estuki lotuta baitaude. Izan ere,
atxikimendu-esperientzia egokiek indibiduazio egokia sustatzen dute eta
indibiduazio esperientzia egokiek, berriz, atxikimendu egokia. Hala, bi
prozesu horiek jasotzen dituen garapen-eredua planteatu zuten.

Helduaroari eta zahartzaroari dagokienez, 1.2. irudian laburbiltzen diren
krisialdialdiak bereizi zituzten (Franz eta White, 1985:248).

DIMENTSIOAK Helduaro Tarteko Zahartzaroa
goiztiarra helduaroa

Indibiduazioa Lan- eta Bizimodua Osotasuna vs.
bizimodu- finkatu vs. etsipena
esplorazioa vs. hutsunea
noraeza

Atxikimendua Intimitatea vs. Sortzailetasuna Osotasuna vs.
bakardadea vs. Norbere- etsipena

absortzioa

1.2. Irudia. Helduaro eta zahartzaroan izaten
diren krisialdiak, Franz eta White-n
(1985) arabera.

Helduaro goiztiarra: lan- eta bizimodu-esplorazioa vs. noraeza eta
Intimitatea vs. bakardadea. Indibiduazioaren eremuan, berarentzat
egokiak izango diren lan eta bizimoduen bila ibiliko litzateke heldu gaztea,
horretarako lan eta bizimodu ezberdinak probatuz. Hori lortu ezean,
galduta, noraezean ibiliko litzateke. Atxikimenduari dagokionez, berriz,
Eriksonek planteatutako krisialdia pairatuko luke, hau da, intimitatea vs.
bakardadea delakoa.

Tarteko Helduaroa: bizimodua finkatu vs. hutsunea eta
sortzailetasuna vs. norbere-absortzioa. Indibiduazioari dagokionez, bi
egoeren artean aurkituko litzateke subjektua: batetik, bizimodua finkatzea,
eta hori lortu ezean, berriz, subjektuak sentituko lukeen hutsunean.
Atxikimenduari dagokionez ere, bi egoera sartuko lirateke lehian: batetik,
Eriksonen sortzailetasuna eta, bestetik, besteei erreparatu gabe, norberak
arreta osoa bere buruan jartzea.

Zahartzaroa: osotasuna vs. etsipena eta osotasuna vs. etsipena.
Zahartzaroan, arlo indibidualean zein atxikimenduaren arloan, pertsonak
osotasunaren eta etsipenaren arteko lehiari egin beharko lioke aurre.
Krisialdi horiek 1.2. irudian laburbiltzen dira.

1.3. TESTUINGURUAREN ERAGINA NABARMENTZEN DUEN
IKUSPEGIA

Testuinguruaren eragina nabarmentzen duten teorien arabera, bizi-
zikloan bizi izaten ditugun gertakizun garrantzitsuen ondorioa da
nortasunaren garapena (Neurgarten, Moore eta Lowe, 1965; Neurgarten
eta Neurgarten, 1987. Denak, in Papalia eta Martorell, 2021). Izan ere,
ikuspegi horren defendatzaileek aldezten dute bi mota bereizi behar direla
gertakizun sozialen, biologikoen zein kognitiboen artean. Batetik, gertakari
normatiboak eta, bestetik, gertakari ez-normatiboak.

Populazioaren gehiengoari gertatzen zaizkionak dira gertakari
normatiboak. Nolabait esateko, pertsonak gertatzea espero duen
gertakariak dira; denboran ordenatuta egoten dira, eta adin-tarte
jakinetan gertatu ohi dira. Esaterako, gertakari normatiboa litzateke
zahartzaroan alarguntzea. Bosgarren gaian ikusiko dugun moduan,
pertsonen bizitzan izugarrizko eragina duen gertakaria da. Besteak beste,
nortasunean.

Gertakari ez-normatiboak, ostera, espero ez diren gertakariak dira.
Ez zaizkio populazioaren gehiengoari gertatzen; ez daude denboran
ordenaturik, eta edozein unetan suerta daitezke. Adibidez, gertakari ez-
normatiboak dira loteria tokatzea edo gaixotasun larri bat izatea. Gertakari
horiek pertsonaren bizitza baldintzatzen dute. eta nortasun mailako
aldaketak ekar ditzakete.

Gertakari bat normatibo izatetik ez-normatibo izatera pasa daiteke
«epez kanpo» gertatzen denean. Esaterako, alarguntzea normatiboa da
zahartzaroan; gaztaroan, ostera, ez-normatiboa da. Gertakariak dagokien

denbora-tartean gertatzen badira, garapenak berdin jarraitzen du, nolabait
prestaturik egoten garelako. Ostera, badira estres-maila altua ekar
dezaketen eta, ondorioz, garapenean eragin kaltegarria izan dezaketen
gertakariak ere. Batetik, ez-normatiboak diren gertakari latzak —
langabezia, kasurako—; bestetik, ohiko denbora-tartetik kanpo gertatzen
direnak —40 urterekin alarguntzea, adibidez—; azkenik, espero dugun
gertakari bat ez gertatzea (guraso izan nahi izanda, seme-alabak izateko
ezintasuna gertatzea).

Gertakariak ere indibidualak eta kulturalak izan daitezke. Gertakari
indibidual bat da pertsona edo familia bati gertatu eta pertsona zein
familia horrengan eragina duena. Besteak beste, habia hutsa delako
fenomenoa (ikus 4. gaia). Gertakari kulturalak, ostera, pertsonak garatzen
diren testuinguruan gertatzen dira, eta horretan bizi diren pertsonengan
dute eragina. Gertakari kulturalak izan daitezke, besteak beste, krisialdi
ekonomikoak, pandemiak edo gerrak.

Gertakizunei buruz hitz egiten denean, garrantzitsuena ez da
gertakari mota, baizik eta pertsonak gertakariari ematen dion erantzuna.
Izan ere, pertsona batentzat pizgarria den gertakari bat deprimitzeko
modukoa izan daiteke beste batentzat. Hori horrela da badirelako
pertsonek gertakizunei ematen dieten erantzuna baldintzatu dezaketen
kanpoko zein barneko aldagaiak (Brim eta Riff, 1980; Danish eta D'Augelli,
1980; Danish, Smyer eta Nowak, 1980. Denak, in Reizabal eta Lizaso,
2011). Besteak beste, generoa, prestakuntza, ulermena, osasuna,
nortasun-aldagaiak, bizi-historia eta laguntza soziala. Orain, horiek guztiak
aztertuko dira, hurrenez hurren.

— Generoa: mendebaldeko kulturan bizi diren pertsona zisgenero
heterosexual txuriekin egindako ikerketetan ikusi da gertakari askok eragin
ezberdina izaten dutela pertsonaren generoaren arabera. lzan ere,
gertakari batzuek ez dute eragin bera gizon eta emakumeengan.
Esaterako, gurasotasunak edo alarguntzak. Beraz, badirudi generoak
baduela gertakariei erantzuteko modua.

>l

UPV EHU
Luixa Reizabal Arruabarrena



18

— Prestakuntza: zalantzarik gabe, pertsona prestaturik baldin badago
gurasotasuna, erretiroa edo antzeko gertakari bati aurre egiteko, errazago
egokituko da horretara.

— Ulermena: pertsonak gertakaria kognitiboki ulertzen duen moduari
dagokio. Langabezia edo antzeko gertakari bat oztopo edo porrot gisa
interpretatzen bada, zailagoa izango da hartara egokitzea. Beste aukera
gisara interpretatzen bada, ostera, errazagoa izango da.

— Osasuna: osasun-egoera dagokio estresa maneiatzeko gaitasunari eta,
ondorioz, garrantzi handiko aldagaia da gertakarietara egokitzeko garaian.
Izan ere, pertsona osasuntsu baldin badago, errazago egingo dio aurre
gertakariak ekar diezaiokeen estresari, fisikoki ahul badago baino.

— Nortasun-aldagaiak: nortasunak ere badu eragina gertakizunei ematen
zaien erantzunean. Izan ere, pertsonaren nortasun-ezaugarriak
malgutasuna eta onarpena badira, gertakizunari erantzun egokiagoa
emango dio, zurrun eta onarpenik ez duen pertsona batek emandako
erantzunaren aldean.

— Bizi-historia: bizi-historia dagokio antzeko egoera estresagarrietan
izandako arrakastari. Pertsonak ez badu arrakasta handirik lortu, litekeena
da arazo gehiago izatea gertakariak sortutako estresari aurre egiteko.
Arrakastatsua izan bada, ostera, errazago gaindituko du egoera.

— Laguntza soziala: zalantzarik gabe, pertsonak errazago egingo dio aurre
gertakariari senideen, lagunen eta, oro har, inguruko pertsonen edo
antzeko egoera bizi izan dutenen emoziozko laguntzarekin.

Banakoen bizimoduak gero eta atipikoagoak direla ikusirik, zenbait
autorek uste dute testuinguruaren eragina azpimarratzen duten ereduak
direla nortasunaren garapena azaltzeko eredurik egokienak. Zer uste duzu
zuk?

1.4. AUTOEBALUAZIOA

10.

11.

Costa eta McCraeren teorian oinarrituta, nolakoak izango lirateke
neurosian, kanporakoitasunean, esperientziak izateko
irekitasunean, adeitasunean eta zehaztasunean puntuazio altua
lortzen duten pertsonak?

Eta nolakoak, ostera, ezaugarri edo dimentsio horietan puntuazio
baxua lortzen dutenak?

Gai naiz azaltzeko zer dioten estadioetan oinarritutako ereduek
nortasunaren garapenari buruz. Hain zuzen ere, honako hau
diote: (IDATZI EDO PENTSATU ZURE ERANTZUNA ETA ERKATU
TEORIAREKIN).

Gai naiz azaltzeko Eriksonen Teoriaren arabera zer gertatzen den
krisialdi bakoitzean eta nola gainditzen diren krisialdi horiek. Hain
zuzen ere, honako modu honetan gertatzen eta gainditzen dira
krisialdiak: (IDATZI EDO PENTSATU ZURE ERANTZUNA ETA
ERKATU TEORIAREKIN).

Deskribatu Franz-ek eta White-k maila indibidualean eta
atxikimendu mailan planteatzen dituzten krisialdiak.

Zein da Eriksonen eta Franz eta White-n teorien arteko alde
nagusia?

Gai naiz deskribatzeko zer dion gertakizunei buruzko ikuspegiak
nortasunaren garapenari buruz. Hain zuzen ere, honako hau dio:
(IDATZI EDO PENTSATU ZURE ERANTZUNA ETA ERKATU
TEORIAREKIN).

Gai naiz gertakizun normatiboak eta ez-normatiboak bereizteko.
Hain zuzen ere, honako modu honetan deskriba daiteke gertakari
mota bakoitza: (IDATZI EDO PENTSATU ZURE ERANTZUNA ETA
ERKATU TEORIAREKIN).

Zer da gertakizun indibidual bat? Eta kultural bat? Jar ezazu
adibide bana.

Azaldu zer aldagairen araberakoa izan daitekeen gertakizunei
erantzuteko era.

Zer kritika egingo zenioke ikasgaian jorratutako eredu teoriko
bakoitzari? Zergatik?

1.5 ARIKETAK

1. ARIKETA: AZTERTU EZAZU MIREN ADURIZ LASAREN

NORTASUNAREN GARAPENA.

Hona hemen Miren Aduriz Lasa izeneko alegiazko pertsonaiaren biografia:

IONONONENORENONENONONONONONONO)

®

®

Orain,

1922an jaio zen Euskal Herriko herri batean.

18 urte zituela, lantegi batean hasi zen lanean.

19 urte zituenean, Jon Landa lza ezagutu zuen.

21 urterekin, Jonekin ezkondu zen.

23 urterekin ama izan zen eta etxetik kanpoko lana utzi zuen.

25, 28 eta 30 urterekin ama izan zen berriz ere.

35 urte zituenean, Jonek lantegian izandako istripu baten ondorioz,
alargundu egin zen.

36 urterekin, arazo ekonomikoak zituenez, etxetik kanpo lanean
hasi zen berriz ere.

47 urte zituenean, Ane Galardi Lizartza ezagutu eta hartaz
maitemindu zen.

49 urte zituela, Anerekin bizitzen hasi zen.

60 urterekin amona bihurtu zen lehenengoz.

65 urte zituela, bularreko minbizia diagnostikatu zioten.
Tratamendu eragingarri bati esker gaixotasuna gainditu eta osatu
egin zen.

67 urterekin, bularreko minbizia duten emakumeentzako laguntza-
taldeetan hasi zen lanean boluntario gisa.

83 urte zituela, lasai hil zen, familiak inguratuta.

honako galdera hauei erantzun, Miren Aduriz Lasaren bizitzari

erreparatuz:

1. Nortasun-ezaugarrien teoriaren arabera, zein izango lirateke
Mirenen nortasun ezaugarriak?

2. Eriksonen teoriaren arabera, zer krisialdi pairatu ditu Mirenek?

3. Eta Franz eta White-n arabera?

4. Zer eragin izan dute krisialdi horiek haren nortasunaren
garapenean?

5. Zein dira Mirenen nortasunaren garapenean eragina izan duten
gertakizun normatiboak eta ez-normatiboak?

6. Zure ustez, zein da Mirenen nortasunaren garapena azatzeko
teoriarik egokiena? Zergatik?

2. ARIKETA: NORTASUNAREN GARAPENARI BURUZKO JARDUERA
PRAKTIKOA

Adineko pertsona bat elkarrizketatu. Hona hemen horretarako
jarraibideak:

Elkarrizketatu beharreko subjektuaren ezaugarriak: 65 urtetik gorako
pertsona bat.

Baliabideak: grabagailua duen gailuren bat (sakeleko telefonoa, kasurako),
elkarrizketatzailearen gida (ikus 1 eranskina) eta beherago ikusiko dituzun
galderak.

Prozedura: ikasmaterial honen eranskin gisa agertzen den
elkarrizketatzailearen gida irakurri ostean, 65 urtetik gorako pertsona bat
elkarrizketatuko da haren biografia ezagutzeko. Hain zuzen ere,
elkarrizketa ireki bat egingo zaio, bakarka, eranskinean agertzen den gidari
jarraituz. Ahal izanez gero, grabatu egingo da haren erantzunak sakonki
aztertu ahal izateko. Hona hemen elkarrizketa osa dezaketen galderak:

- Zenbat urte dituzu?
- Norekin bizi zara?

- Ba al duzu seme-alabarik?

- Zerikasi duzu?
- Zertan egin duzu lan?

- Ba al duzu osasun-arazorik? Baiezkoa bada, zein? Arazo horrek
eraginik al du/izan al du zure bizitzan?

- Kontatuko al didazu, mesedez, zure bizitza? Adibidez, non jaio
zinen?

- Nolakoa izan zen zure gaztaroa? (azaldu dezala zer egiten zuen eta
antzeko gauzak).

- Gogoan duzun gertakari bereziren bat bizi izan al zenuen garai
hartan? Baiezkoa bada, zer gertatu zitzaizun?

- Gertakari horrek eraginik izan al zuen zugan eta zure bizitzan?

- Eta helduaroa? Nolakoa izan zen? (azaldu dezala zer egiten zuen
45-65 urte bitartean).

- Gogoan duzun gertakari bereziren bat bizi izan al zenuen garai
hartan? Baiezkoa bada, zer gertatu zitzaizun?

- Gertakari horrek eraginik izan al zuen zugan eta zure bizitzan?

- Eta orain? Nolakoa da zure bizitza (azaldu dezala zer egiten zuen
eta antzeko gauzak)?

- Gertakari bereziren bat izan al duzu azken aldi honetan? Baiezkoa
bada eta ahal/nahi badu, konta dezala.

- Gertakari horrek eraginik izan al du zugan eta zure bizitzan?

Elkarrizketa egin ostean, honako galdera hauei erantzun:

A. Costa eta McCrae-ren teoriaren arabera, zer nortasun-
ezaugarri ditu elkarrizketatu duzuen pertsonak?

B. Erikson-en teoriaren arabera, zer krisialdi pairatu ditu
pertsona horrek? Eta Franz eta White-n arabera? Krisialdi
horiek zer eragin izan dute haren nortasunaren
garapenean?

C. Gertakizunei buruzko teorien arabera, zein izan dira
pertsona horren nortasunaren garapenean eragin
garrantzitsua izan duten bizi-gertakariak? Gertakari horiek
normatiboak ala ez-normatiboak dira? Zein izan da gertakari
horien eragina?

D. Zure ustez, zein da teoriarik egokiena elkarrizketatuaren
nortasunaren garapena azaltzeko? Zergatik?

E. Ariketa egin eta gero, zein dira atera dituzun ondorio
nagusiak?

2. Adiskidetasuna helduaroan eta zahartzaroan

Zalantzarik gabe, adiskidetasun-harremanek izugarrizko garrantzia dute
helduaroan eta zahartzaroan. Gai honetan, harreman horiek izango dira
mintzagai. Hain zuzen ere, honako gai hauek aztertuko dira: lehenik eta
behin, adiskidetasun-harremanen definizioa eta ezaugarriak. Ondoren,
adiskidetasun-harremanek helduaroan eta zahartzaroan ekartzen dituzten
onurak. Aztertuko den hirugarren gaia izango da nola hasi eta bukatzen
diren adiskidetasun-harremanak eta, horren ostean, adiskidetasun-
harremanen garapena helduaroan eta zahartzaroan. Adiskidetasuna eta
generoa izeneko bosgarren atalean, berriz, genero ezberdineko pertsonen
adiskidetasun-harremanetan dauden eredu nagusiak azalduko dira.
Azkenik, sare sozialen erabilpenak adiskidetasun-harremanetan izan
dezakeen eragina aztertuko da. Aurreko kapituluan egin dugun moduan,
gai horiek guztiak aztertu ostean, autoebaluazio-galderak eta ariketa bat
proposatuko dira irakurritakoa behar bezala barneratzen laguntzeko.

2.1. ADISKIDETASUN-HARREMANEN DEFINIZIOA ETA EZAUGARRIAK

Adiskidetasuna bi pertsonaren artean sortzen den afektuzko
harremana da (Lopez, 1985 in Reizabal eta Lizaso, 2011), eta hainbat
ezaugarri ditu. Haietako batzuk lotura afektibo guztiei dagozkie; besteak
beste, lagunarekiko kezka eta haren ondoan egon nahia. Beste batzuk,

berriz, adiskidetasun-harremanen ezaugarri bereziak dira; hain zuzen ere,
harremanak simetrikoak eta borondatezkoak izatea, horietan arazoak
partekatzea eta leialtasuna (Fuentes eta De la Morena, 1995 in Reizabal
eta Lizaso, 2011). Ondoren, adiskidetasunaren ezaugarriak azalduko
ditugu.

Batetik, adiskidetasuna harreman diadikoa da; alegia, bi pertsonaren
artean gertatzen da. Bestalde, elkarrekikoa da; hau da, bi pertsona
elkarren lagun izaten dira. Bestetik, borondatezkoa da; hots, pertsonak
berak aukeratzen ditu bere adiskideak. Gainera, adiskidetasuna harreman
iraunkorra izaten da, gehienetan asko irauten baitu. Afektuzkoa ere bada,
lagunen artean afektuzko loturak sortzen dira-eta. Simetrikoa, lagunek
posizio berdina baitute. Gainera, lagunari gertatzen zaionaz kezkatzen da
pertsona. Adiskideek elkar zaindu eta babesten dute, eta elkarri
segurtasuna ematen diote. Halaber, adiskidetasun-harremanak garatzeko,
beharrezkoa da pertsonak lagunaren ikuspegia hartzeko eta haren
sentimenduekin bat egiteko gaitasuna izatea. Pertsonak onartu egiten ditu
lagunaren alde onak zein txarrak. Lagunarengan konfiantza osoa izaten du,
eta harekin zintzo eta leialtasunez jokatzen du. Pertsona adiskideari
laguntzeko prest egoten da. Halaber, lagunen arteko komunikazioa estua
eta konbentzionalismorik gabekoa izaten da. Azkenik, lagunek
elkarrengandik hurbil egon nahi izaten dute eta, urruntzen direnean edo
harremana eteten dutenean, tristura, herstura eta antzeko sentimenduak
izaten dituzte (Lépez, 1985 in Reizabal eta Lizaso, 2011).

Harreman sozialen artean, adiskidetasuna da garrantzitsuenetakoa,
hainbat arrazoi direla medio. Batetik, pertsonak berdinkideen taldean
sartzeko aukera izaten du adiskidetasunari esker. Bestetik, adiskidetasun-
harremanek handitu egin dezakete autoestimua, pertsonak sentitzen baitu
besteek lagun izateko aukeratu dutela eta balioetsi egiten dutela. Hori
guztia dela-eta, adiskidetasuna pertsonek asko balioesten duten
harremana da, eta adiskiderik ezean zein adiskidetasun-harremanak
etetean, bakardade- zein errefus-sentimenduak garatu ditzakete
pertsonek (Fuentes eta De la Morena, 1995 in Reizabal eta Lizaso, 2011).

Adiskidetasun-harremanak afektuzkoak diren arren, badira maitasun-
harremanetatik bereizten dituzten zenbait ezaugarri. Hain zuzen ere,
adiskidetasuna emozionalki ez da maitasun-harremana bezain trinkoa, eta
energia eta sexu-harreman gutxiago ekartzen ditu (Rose eta Zand, 2000 in
Kail eta Cavanaugh, 2006).

2.2. ADISKIDETASUN-HARREMANEK HELDUAROAN ETA ZAHARTZAROAN
EKARTZEN DITUZTEN ONURAK

Helduaroan eta zahartzaroan honako hauek dira adiskidetasunaren
alderdirik garrantzitsuenak: lagunarekin gustura egotea; harekin gauza
intimoak partekatzea; konfiantza- eta leialtasun-sentimenduak lantzea;
interesak eta balioak partekatzea; elkarrekiko konpainiaz gozatzea eta
elkar zaintzea (Adams, Blieszner eta De Vries, 2000 in Blieszner eta
Roberto, 2012).

Elementu horiek ikusirik, ez da harritzekoa adiskidetasun-harremanek
hainbat onura ekartzea. Besteak beste, honako hauek (Fuentes eta De La
Morena, 1995 in Reizabal eta Lizaso, 2011):

e Lagunek laguntza instrumentala ematen digute, hau da, gure
helburuak lortzeko baliabideak eskaintzen dizkigute. Demagun
beste herri batera joan behar dugula ikastera eta etxea hartu
dugula han. Laguntza instrumentala izango litzateke, adibidez,
lagun batek kotxez eramatea hango etxean erabiliko ditugun
gauzak.

e Herstura eta depresioa murrizten dute.

e Bakardade-sentimenduak urritzen dituzte.

e Lagunekin komunikatu egiten gara, eta kezkak, arazoak,
hausnarketak eta antzekoak partekatzen ditugu.

e Lagunek egunerokotasuna errazten digute, haiekin jarduerak egiten
ditugu-eta.

e Lagunek ongizate- eta gogobetetze-sentimenduak areagotzen
dituzte.

e Adiskideek laguntza emozionala eta segurtasun afektiboa ematen
dizkigute, badakigulako haiek beti guri laguntzeko eta entzuteko
prest daudela.

e Adiskideek autoestimua indartzen digute, badakigulako haiek
maitatzen eta balioesten gaituztela.

e Adiskidetasun-harremanek osasun afektibo eta mentala indartzen
dute.

e Lagunek lehenaldia gaurkotzeko aukera ematen digute, lehenaldiko
esperientzia garrantzitsuez hitz egiteko aukera ematen digute-eta.

Asko dira, beraz, adiskidetasun harremanek helduaroan eta
zahartzaroan ekartzen dituzten onurak. Horregatik, oso garrantzitsua da
lagunak izatea. Izan ere, zenbait ikerketak erakutsi dute kalitatezko
adiskidetasun-harremanik ezak harremana duela osasun fisiko
kaskarrarekin, antsietatearekin, depresioarekin, bakardadearekin eta
antzeko ondorio fisiko zein psikologiko negatiboekin (Cohen eta Syme,
1985; Duck, 1983; Kessler eta McLeod, 1985; Rowe eta Kahn, 1998. Denak,
in Sherman, De Vries eta Lansford, 2000).

Baina nola iristen gara norbaiten lagun izatera? Eta nola utz
diezaiokegu norbaiten lagun izateari? Horri guztiari buruz hurrengo atalean
hitz egingo dugu.

2.3. NOLA HASTEN ETA BUKATZEN DIRA ADISKIDETASUN-HARREMANAK?

Psikologiaren eremuan onartuta dago honako urrats hauei jarraituz
garatzen direla adiskidetasun-harremanak (Hays, 1985 in Reizabal eta
Lizaso, 2011tik eta Blieszner eta Adams, 1992tik egokitua):

1. Ezagutza (adiskidetasun-harremanen hasiera): lagun izatera
iritsiko den pertsonarekin noizbehinkako kontaktuak gertatzen dira,
auzoan, lanean, kiroldegian, parkean eta abarretan. Une horretan, ez dugu
pertsona horrekiko konpromisorik. eta aske sentitzen gara gai orokorrez
galdetu eta hitz egiteko. Soilik saiatzen gara harekin zintzo jokatzen, gauza

egokiak galdetzen eta hari hitz egiten uzten. Denborarekin, kontaktua
areagotu egiten da, hasieran ezaguna zen hori adiskide arrunt bihurtuz.
Hori gertatzen da harekin denbora luzea pasatu eta antzeko jarduerak egin
eta antzeko gustuko gaiak eta interesak partekatzen direla ikusten
dugunean.

Lau dira adiskidetasunera bultza gaitzaketen aldagaiak. Batetik,
erakarpen fisikoa. Bestetik, adiskide izateko prestutasuna. Halaber,
pertsonak ez izatea lagun batengan nahi ez genukeen ezaugarririk.
Azkenik, pertsona horrekin maiz egoteko aukera. Halako harremana
garatzen denean, askatasun osoa izaten dugu lagunaren iritzi eta
helburuekin zerikusia duten gaiez galdetu eta hitz egiteko. Denbora
gehiago pasatzen dugu harekin, eta litekeena da haren lagunekin (eta hark
gureekin) kontaktuak izatea.

2. Harremana mantentzea: adiskidetasun-harremana mantentzeko,
ezinbestekoa da lagunarekin harreman estua izatea, hau da, harekin
bakarka denbora pasatzea, gauza intimoak partekatzea eta beste. Hala,
bizi-norabidea eta helburuak partekatzen dira. Askatasuna dago elkarrekin
bidaiak, taldeak antolatu eta antzeko jarduerei/proiektuei ekiteko.
Konpromiso sakonak garatzen ditugu. Besteak beste, lagunaz eta haren
bizitzaz kezkatzen gara, eta elkarri adorea eta laguntza ematen diogu.

Batzuetan, adiskide batzuekiko harreman estuagoa garatzen dugu,
hau da, lagun min edo lagun hurko bihurtzen dira. Halako adiskidetasun-
harremanetan lagunek elkarri laguntzen diote garatzen. Edozer gairi buruz
sakonki hitz egiteko eta elkar kritikatzeko askatasun osoa dute. Zintzotasun
osoz jokatzen dute, eta elkarri aholkuak ematen dizkiote. Mota honetako
adiskidetasun-harremanek luze irauten dute, eta gertagarria da lagun
hurkoak familia-sarean barneratzea, hau da, familiako kide balira bezala
tratatzea (ahaide fiktizioak). Izan ere, aurkitu da nahiko ohikoa dela
horrelako harremanak sortzea beste sexuko lagun heterosexualak dituzten
gay eta lesbianen kasuan, bereziki lagun heterosexualak ezkondu gabe
badaude edo bizi-estilo ez-konbentzionala badute (Muraco, 2006 in
Papalia eta Marconi, 2021). Ezkondu gabeko eta seme-alabarik gabeko

pertsonek ere aukera handiagoak ei dituzte ahaidetasun fiktizioak
garatzeko ezkonduta dauden eta seme-alabak dituzten pertsonek baino
(Casper, Marquardt, Roberto eta Buss, 2016 in Papalia eta Marconi, 2021).

3. Amaiera: adiskidetasun-harremana hondatu eta amaitu egin
daiteke. Batzuetan laguna gaixotu edo hil egin delako; beste batzuetan,
gure bizitokitik urrundu delako edo batu gintuzten interesak edo/eta
helburuak aldatu direlako.

Adiskidetasuna amaitu egin daiteke, halaber, adiskideen artean
sortutako gatazkak direla medio. Adiskidetasunaren oinarrien aurkako
erasoren baten ondorioz agertzen dira gatazka horiek. Hain zuzen ere,
komunikaziorik, zintzotasunik eta konfiantzarik ezaren ondorioz. Hala ere,
horrelako eraso asko behar dira adiskidetasun-harreman bat eteteko
zenbait arrazoi direla-eta: batetik, lagunen jokabidea ez delako bakarturik
ebaluatzen, baizik eta afektuzko harreman iraunkor baten ikuspegitik.
Horren ondorioz, jokabideak ulertu eta erlatibizatu egiten dira.

Adiskidetasun-harremanak kaltetu beharrean, zenbaitetan gatazkek
ondorio positiboak ekartzen dituzte. Hain zuzen ere, hobeto onartzen dira
lagunek egindako kritikak. Gainera, jarrera irekiagoa izaten da gatazkan
daudenak gogobeteko dituzten irtenbideak bilatzeko baldin eta gatazka
lagun batekin bada. Azkenik, gatazkan dauden lagunek pentsamolde eta
jokabide helduagoak garatu ditzakete.

Lagun bat galtzea gogorra izaten da, eta zenbait sentimendu izan
ohi ditu ondoriotzat. Besteak beste, arbuioa, tristura, bakardadea eta
utzikeria. Hori ez ezik, pertsonak senti dezake berarentzat garrantzitsua
den pertsona batek gutxi balioesten duela, eta horrek haren autoestimua
urritu dezake.

2.4. ADISKIDETASUN-HARREMANEN GARAPENA HELDUAROAN ETA
ZAHARTZAROAN

Adiskidetasun-harremanen zenbait aldek ez dute aldaketarik izaten
helduaroan eta zahartzaroan. Hala, adibidez, adiskidetasunaren esanahia
mantendu egiten da, eta helduek zein zaharrek, nerabeen antzera,
adiskideak pertsona zintzo eta leialtzat jotzen dituzte, eta haiekin
komunikazio estua, lankidetza, laguntza emozionala, kezkak, arazoak,
zalantzak, gozamena eta adorea partekatzen dituztela azpimarratu ohi
dute.

Esanahia ez ezik, mantendu egiten dira adiskidetasun-harremanen
zenbait ezaugarri (besteak beste, borondatezkoa, elkarrekikoa eta
afektuzkoa izatea) eta funtzio (segurtasuna, babesa eta laguntza
emozionala ematea) ere.

Adiskidetasun-harremanen beste alderdi batzuk, ostera, aldatu
egiten dira (Sherman, De Vries eta Lansford, 2000). Izan ere,
adiskidetasun-harremanak ez dira estatikoak, dinamikoak baizik. Hala, urte
horietan aldatu egiten dira pertsonen beharrizanak, eta haien arabera
antolatzen dituzte beren bizi-baldintzak, interesak eta egiten dituzten
jarduerak. Horrek zera ekartzen du: lagunak aukeratzeko irizpideak eta
adiskideekin erlazionatzeko moduak aldatzea.

Helduaro goiztiarrean, honako baldintza hauek izango lirateke
pertsonaren beharrizanak zehaztuko lituzketenak: lanean aritzea/ez
aritzea; bikotekidea izatea edo ez izatea; bikotekidearekin/lagunekin edo
gurasoekin bizitzea edo bakarrik bizitzea; guraso izatea edo ez izatea;
guraso direnen artean, seme-alaben adina; norberaren zaletasunak;
bizitokia aldatzea edo betiko tokian bizitzea; lanbidea eta estatus soziala.
Horiek ez ezik, badira adiskidetasun-harremanetan eragina izan dezaketen
beste aldagai batzuk ere. Besteak beste, generoa, ideologia, balioak,
jarrerak, sexu-joerak eta -usteak.

Carberyk eta Buhrmester-ek (1998 in Bliezsner eta Roberto, 2012)
erakutsi zuten adiskidetasunak zenbait beharrizan asebetetzen zituela
helduaro goiztiarrean dauden honako pertsona hauengan: bikotekiderik ez
zutenengan, seme-alabarik ez duten pertsona ezkonduengan eta seme-
alabak dituzten ezkonduengan. Bikotekiderik ez zutenek joera handiagoa
zuten lagunengana jotzeko konpainia, intimitate, laguntza eta aholku bila;
ezkondutakoek, berriz, bikotekidearengana jotzekoa, eta seme-alabak
zituztenek, ostera, bikotekidearengana zein seme-alabengana jotzen zuten
konpainia bila.

Beraz, pertsonak familia osatzeko erabakia hartzen badu,
adiskidetasun-harremanak bigarren mailara pasatzen dira, eta gizakiaren
bizitzaren ardatz nagusiak familia eta lana izan ohi dira. Horren ondorioz,
pertsona gutxiagotan egon ohi da adiskideekin eta, zenbaitetan,
adiskidetasun-harremanak hoztu egiten dira, bereziki bizitoki-aldaketa
gertatzen bada.

Tarteko helduaroan, garapenaren erronkak lanean aurrerapausoak
ematea, komunitate- zein aisialdi-interesak lantzea eta familia-harremanak
kudeatzea izan ohi dira. Familiarik ez osatzea erabaki dutenek gurasoekiko
harremanak kudeatu beharko dituzte, eta besteek, berriz, horiez gainera,
bikotekide eta seme-alabekiko dituztenak. Hori guztia dela-eta, egoera
horretan dauden pertsonek denbora gutxiago pasatzen dute lagunekin
heldu gazteek baino, baina adiskidetasuna garrantzitsutzat hartzen
jarraitzen dute, eta lagunekiko harremana mantentzeko ahalegina egiten
dute.

Denbora pasatu ahala, adiskidetasun-harreman berriak hasi ohi dira
edo zaharrak berreskuratu. Hori gertatzen da zenbait aldaketa direla
medio. Besteak beste, seme-alabak hazi eta denbora gutxiago kentzen
dutelako eta, ondorioz, denbora gehiago izan ohi delako jarduera berriak
egiteko —eta haiei esker harreman berriak egiteko— eta adiskide
zaharrekin egoteko. Hori ez ezik, gerta daiteke bikotekidearekiko
harremana etetea edo lanbidea/lantokia aldatzea ere... eta adiskide

berriak egiteko eta zaharrekin denbora gehiago egoteko aukera
areagotzea.

Azkenik, zahartzaroan pertsonek adiskidetasun-harremanei
egozten dieten garrantzia areagotu egiten da, besteak beste lagunek bete
dezaketelako galdutako rolek (langilearenak edo/eta senar-emaztearenak,
kasurako) utzitako hutsunea. Hala ere, aldi berean, urritu egin daiteke
lagunekin izaten diren harremanen maiztasuna, besteak beste honako
arrazoi hauek direla medio: erretiratzea eta, ondorioz, lantokiko
adiskideekin harremanak izateko aukera urritzea; osasun-arazoak
(mugitzeko gaitasunekin, entzumenarekin, ikusmenarekin eta antzekoekin
zerikusia izan dezaketenak) eta gaixotasunak; egoera zibila (gehienetan,
senar-emazte zaharrak beste senar-emazte zaharrekin erlazionatu ohi dira
eta alargun gelditzeak eragina izan dezake adiskidetasun-harreman
horietan); lagunak hiltzea, eta abar.

2.5. ADISKIDETASUNA ETA GENEROA

AEBko klase sozial ertaineko pertsona zisgenero heterosexual
zuriekin egindako ikerketen arabera, ezberdintasunak daude emakumeen
eta gizonen adiskidetasun-harremanen zenbait alderditan (Metha eta
Strough, 2009 in Blieszner eta Roberto, 2012; Sherman, De Vries eta
Lansford, 2000).

Batetik, aurkitu da ezberdina dela gizonek eta emakumeek
adiskidetasunaren inguruan duten ikusmoldea. Emakumeek lagunen
emozio-ezaugarriak eta haiekin gauza intimoak partekatzeko aukera
aipatzeko joera handiagoa dute gizonen aldean; gizonek, berriz,
informazioa eta jarduerak partekatzeko joera handiagoa dute emakumeek
baino (Adams eta beste, 2000 in Blieszner eta Roberto, 2012; Sherman, De
Vries eta Lansford, 2000). Bestalde, emakumeek garrantzi handiagoa
ematen diote intimitateari gizonek baino; adiskideekiko itxaropen
handiagoa dute eta gizonek baino gutxiago onartzen dute adiskide batek

adiskidetasunaren arauak urratzea (Felmlee eta Muraco, 2009 in Blieszner
eta Roberto, 2012).

Adineko emakumeek adiskidetasun-harreman berriak egin eta
dituztenak zaintzeko duten joera mantendu egiten da denbora pasatu
ahala; gizonena, berriz, urritu. Hala, mantendu egiten da emakume
zaharren lagun kopurua, eta gizonena, berriz, txikitu (Field, 1999 in
Blieszner eta Roberto, 2012).

Dirudienez, adiskidetasunaren ikusmoldearekin zerikusia duten
alde hauek islatu egiten dira emakumeen eta gizonen portaeran. Hala,
emakumezkoek joera handiagoa dute gizonek baino adiskideekin laguntza
emozionala partekatzeko, eta gizonak, ostera, joera handiagoa dute
emakumeek baino laguntza emozional gutxiago partekatzeko (Lieber eta
Sanderfur, 2012 in Blieszner eta Roberto, 2012; Sherman, De Vries eta
Lansford, 2000).

Ezberdinak dira, era berean, gizonezkoek eta emakumezkoek beren
generoko kideekin dituzten harremanak. Hain zuzen ere, jarduera
ezberdinak egin eta hizpide eta sentimendu ezberdinak izaten dituzte.
Emakumezkoen arteko harremanak estuagoak eta emozionalagoak izan
ohi dira eta egin ohi dituzten jarduera nagusiak dira bizitzako gai
pertsonalez hitz egitea (hain zuzen ere, lehenaldiko sekretuez, egoera
emozionalez, gorputzarekin dituzten arazoez, harreman sentimentaletan
zein familiarekiko harremanetan dituzten gorabeherez eta antzekoez) eta
aro gogorretan elkarri laguntzea. Izan ere, emakumezkoen arteko
harremanen mamia haien nortasunaren berri ematen duten gaiak izaten
dira. Emakumezkoek espero izaten dute lagunei askatasun osoz azaldu
ahal izatea beren arazoak, ahultasunak, beldurrak, penak eta antzekoak,
eta lagunek entzun, ulertu eta laguntzea. Hala, emakumezkoentzat arazoei
aurre egiteko modua da adiskidetasuna (Sherman, De Vries eta Lansford,
2000).

Gizonezkoen arteko harremanak, ostera, komunak dituzten
jarduera eta interesetan oinarritu ohi dira, eta, nagusiki, egiten dituzten

jarduerak instrumentalak izaten dira. Hitz egiten dutenean, gizonezkoek
aukeratzen dituzten hizpideak pertsonalak ez diren kanpoko gaiak izaten
dira (politika eta kirolak, adibidez), eta elkarrizketa ez da izaten harreman
sozialaren mamia; hau da, gizonezkoak elkartzen dira jarduerak egiteko
edo egindako jarduerak kontatzeko. Elkarrizketak jarduera egiten den
bitartean has daitezke, baina ez dira harremanaren helburu nagusia.
Gizonezkoek arazo pertsonalez hitz egiten dutenean, espero izaten dute
lagunek irtenbide praktikoak ematea. Agerian uzten dituzte beren indarra
eta trebetasunak (besteak beste, lan-kontuetan, teknologiarekin zerikusia
duten gaietan eta kiroletan) beren arteko elkarrizketetan. Gizonezkoentzat
autokontzeptu positiboa mantentzeko modu bat da adiskidetasuna eta
haien arteko harremanek lehia-ukitu bat izaten dute. Izan ere, ohikoak
izaten dira haien arteko isekak eta probokazioak, eta askotan lagunak
egoera konprometituan jartzen dituzte beren arteko adiskidetasuna
agerian uzteko (Sherman, De Vries eta Lansford, 2000).

Hemen azaldutako alde horiek guztiak, bizi-zikloan gizon eta
emakumeek izaten duten sozializazio diferentzialaren ondorio dira (Mehta
eta Strough, 2009 in Blieszner eta Roberto, 2012).

Sexu-orientazio disidentea (kasu honetan, gay eta lesbianak) duten
pertsonekin egindako ikerketetan, berriz, aurkitu da gay eta lesbianak
diren pertsonek joera dutela lagunak beren sexu-orientazio bera duten
pertsonen artean aukeratzeko. Hain zuzen ere, emakume lesbianek
emakume lesbianak aukeratzen dituzte (Stanley, 1996 in Galupo 2007) eta
gizon gayek, berriz, gizon gayak (Nardi, 1992, 1999 in Galupo 2007).
Dirudienez, emakume lesbianentzat onurak ekartzen ditu emakume
lesbianen lagun izatea. Besteak beste, sexu-joera disidentea izateagatik
sozialki gutxietsiak izatearen aurkako laguntza; beren
egunerokotasunarekin zerikusia duten gauzak partekatzeko aukera,
bereziki beren sexu-joeraz hitz egiteko nolabaiteko arazoak dituztenei;
azkenik, lagun lesbianak rol-eredu izan daitezke, lesbiana izateko
esperientzia gutxi dauden kultura batean.

Gizon gayei dagokienez, berriz, honako hauek lirateke lagun gayak
izateak ekartzen dizkieten onurak: batetik, 40 urtetik gorako gayen kasuan,

aurkitu da lagun gayak izateak harreman positiboa duela pertsona horien
egokitzapen psikologikoarekin. Bestetik, lagun gayak izateak aukera
ematen die lagunartean parekidetasuna esperimentatzeko.

Bisexualak diren gizon eta emakumeekin egindako ikerketetan,
ostera, zera aurkitu da: pertsona horiek adiskidetasun-eredu bereziak
dituztela pertsona heterosexualekin, lesbianekin eta gayekin alderatuta.
Izan ere, bisexualitatea sexu-joera berezia izanik eta haren inguruan
estigma handia egonik, aukera handiagoa dago emakume eta gizon
bisexualek lagunak aukeratzeko garaian, heterosexualak diren lagunak
aukeratzeko. Hala, emakume bisexualekin egindako ikerketa batean,
aurkitu zen gutxiagotan aukeratzen zituztela beren sexu-joera berekoak
lagun izateko emakume lesbiana edo heterosexualekin alderatuta. Hain
zuzen ere, emakume eta gizon heterosexualak aukeratzen zituzten lagun
izateko (Galupo, 2007). Arrazoi ezberdinengatik gerta daiteke hori.
Esaterako, pertsona gutxi izanik, zaila izatea lagun izateko pertsona
bisexualak aurkitzea (Herek, 2002 in Galupo, 2007).

2.6. SARE SOZIALEN ERABILPENAREN ERAGINA ADISKIDETASUN-
HARREMANETAN

Azken urteotan, asko igo da sare sozialen erabilpena, eta gero eta
gehiago dira sare horien bitartez lagunak egin edo lagunekin harremanak
izaten dituztenak. Zer eragin izan dezake horrek adiskidetasun-
harremanetan? Bada, gaiaren inguruan klase ertaineko pertsona zisgenero
heterosexual zuriekin AEBn egindako ikerketetan oso emaitza kontrajarriak
jaso dira. Ikerketa batzuen arabera, erabiltzaileen ongizatean eragin
kaltegarriak izateaz gainera, depresioa sustatu eta gorputz-irudi negatiboa
proiektatzen du sare sozialak erabiltzeak (McPherson, Smith-Lovin eta
Brashears, 2006 in Papalia eta Martorell, 2021). Beste ikerketa batzuen
arabera, ostera, abantailak ekar ditzake sare sozialen erabilpenak. Hain
zuzen ere, beste pertsona batzuekiko loturak mantendu eta estutzeko
baliagarri izan daitekeela aurkitu da (Hampton, Goulet, Rainie eta Purcell,
2011; Manago, Taylor eta Greenfield, 2012. Denak, in Papalia eta

Martorell, 2021). Halaber, badirudi hautemandako sustengu soziala
areagotu eta estresa zein antsietatea urritu egiten dituela (Nabi, Prestin
eta So, 2013 in Papalia eta Martorell, 2021).

Zer dela-eta gerta daitezke emaitza kontrajarri horiek? Bada,
litekeena da sare sozialak erabiltzeko modua izatea gakoa. Pertsona
batzuentzat, sare sozialak beste pertsona batzuekin dituzten harremanak
areagotzeko bidea dira, eta besteekiko harremana sustatzen duten aldetik,
ongizatea ekartzen dute. Beste batzuentzat, berriz, isolamendu soziala
ekiditeko bidea. Kasu horretan, litekeena da sare sozialek harreman
zuzenak ordezkatu eta ongizatean eragin kaltegarriak sortzea (Papalia eta
Martorell, 2021). Hala ere, azken urteetako fenomenoa izanik, ikerketa
gehiago egin beharko dira (esaterako, beste toki batzuetan; jatorri,
genero-identitate, klase sozial, joera sexual... ezberdineko pertsonekin)
gaiaren inguruko ondorio argiak atera ahal izateko.

2.7. AUTOEBALUAZIOA
1.Defini ezazu adiskidetasuna.
2.Aipa itzazu adiskidetasunaren zortzi ezaugarri.
3.Azaldu adiskidetasunak ekartzen dituen onurak.
4.Zer eragin izan dezakete lagunen arteko gatazkek?
5.Zergatik izaten dira lagunen arteko gatazkak?
6.Nolakoak dira adiskidetasun-harremanak helduaro goiztiarrean?

7.Eta tarteko helduaroan?

8.Zergatik gutxitu ohi da zahartzaroan adiskidetasun-harremanen
maiztasuna?

UPV EHU
Luixa Reizabal Arruabarrena



38

9.lkerketen arabera, nolakoak dira emakumezkoen arteko
adiskidetasun-harremanak?

10. Eta nolakoak dira gizonezkoen arteko adiskidetasun-harremanak?

11. Nolakoak dira joera sexual disidentea duten pertsonen
harremanak?

12. Nola eragiten du sare sozialen erabilpenak adiskidetasun-
harremanetan?

2.8. ARIKETA

Bigarren eranskinean agertzen diren hiru elkarrizketak aztertu, eta, teorian
oinarrituz, elkarrizketa bakoitzari buruzko honako galdera hauei erantzun:
1. Adiskidetasunaren ikusmoldea (elkarrizketatutakoarentzat zer den,
zer espero duen, zein den haren alderik garrantzitsuena...).
2. Adiskideekin egoteko uneen maiztasuna
(handitu/txikitu/mantendu). Zergatik?
Nola ezagutu ditu lagunak?
Jarduerak generoaren arabera.
Hizketagaiak generoaren arabera.
Zer egiten du adiskidetasun-harremanak mantentzeko?
Zergatik haserretu daiteke lagunekin?
Nola konpontzen ditu adiskideekin dituen gatazkak?
Zer dela-eta hautsi ditzake adiskidetasun-harremanak?

10. Lagun minak: nola iritsi dira lagun minak izatera? Zenbat lagun min
ditu?

LW N bW

Hiru elkarrizketak aztertu ostean, honako galdera hauei erantzun:

1. Zein da subjektu bakoitzak adiskidetasunaren inguruan duen
ikusmoldea?

2. Hiru elkarrizketak erkatuta, zer da adin batetik bestera aldatzen
dena? Eta mantentzen dena?
3. Ariketan aurkitutakoa bat al dator teoriarekin?

3. Atxikimendua, maitasuna, desleialtasuna eta
sexualitatea helduaroan eta zahartzaroan

Helduaroan eta zahartzaroan bizipen eta sentimendu ugari sortzen
dituzten erlazioei buruz hitz egingo dugu gai honetan. Hain zuzen ere,
atxikimenduaz, maitasunaz, desleialtasunaz eta sexualitateaz. Beti bezala,
irakurritakoa behar bezala barneratzeko lagungarri izan daitezkeen zenbait
autoebaluazio-galdera eta ariketa proposatuko dira gaiak jorratu ostean.

3.1. ATXIKIMENDUA HELDUAROAN ETA ZAHARTZAROAN

Atxikimenduak helduaroan eta zahartzaroan izan ohi dituen ezaugarri
propioak aztertuko ditugu atal honetan. lzan ere, atxikimenduan, badira
bizi-zikloan aldatzen ez diren alderdiak. Hain zuzen ere:

- Atxikimenduaren funtzioak: biziraupena eta segurtasun
emozionala bermatzen dute atxikimendu-harremanek bizi garen
artean.

- Komunikatzeko moduak ere ez dira bizi-zikloan aldatzen.
Hala, egoera intimoetan daudenean helduek erabiltzen duten
komunikazio-kodea haurraren eta atxikimendu irudiaren arteko
harremanean lehen haurtzaroan erabiltzen denaren parekoa da:
begietara begiratzen diote elkarri etengabe; pertsonen arteko
tartea hausten dute; elkar ukitzen dute; fonema bereziak erabiltzen
dituzte; hitzak asmatzen dituzte; hiztegia aldatzen dute;

besarkadak; laztanak eta abar. Ulergarria da hori, helduek,
adinekoek zein haurrek lotura afektiboak eta harreman intimoak
lortzeko premia dute-eta (Lopez, 1999).

Zaintzaile-haur zein bikotekideen arteko harremanetan

agertzen diren honako alderdi hauek ere mantendu egiten dira bizi-
ziklo osoan (Hazan eta Zeifman, 1994 in Celdran eta Triado, 2019):

>l

Hurbiltasuna bilatzea: haurtzaroan bezala, helduaroan
ohikoa da bikotekidearekin kontaktu fisikoa izateko nahia.
Nahi hori hainbat jokabideren bitartez adierazten da.
Besteak beste, besarkadekin, muxuekin eta antzeko afektu-
adierazpenekin, gauzak elkarrekin eginez edo harreman
sexualak izanez.

Babes emozionala: haurtzaroko atxikimendu-irudien
antzera, bikotekideak segurtasun emozionala eskaintzen du
eta harengana jotzen da une latzetan, estresagarrietan eta
antzekoetan, sostengu emozional bila.

Banantze-antsietatea: haurtzaroan atxikimendu-iruditik
banatzen zenean gertatzen zen moduan, pertsonak mina
eta bikotekidea berriz ikusteko nahia sentitzen ditu harekin
ez dagoenean.

Segurtasuna bilatzea: haurtzaroan bezala, pertsonek
segurtasuna bilatzen dute atxikimendu-irudiarekin
daudenean. Izan ere, bikotekideek gauza intimoak eta
sekretuak partekatzen dituzte, elkarrekiko konfiantza
adieraziz. Horrek segurtasuna ematen die, jakin
badakitelako bikotekidea hor dagoela entzuteko eta
laguntzeko prest.

Hala ere, helduaroko eta zahartzaroko atxikimenduak baditu aurreko
garaietako atxikimendutik bereizten dituen ezaugarriak, eta horiek izango
dira, hain zuzen ere, orain aztertuko ditugunak.

Batetik, atxikimendu-irudiak. Honako hauek izan ohi dira atxikimendu-
irudi nagusiak helduaro goiztiarrean (gaztaroan): bikotekidea (baldin
badago), gurasoak (bereziki, ama), lagun minak eta neba-arrebak (baldin
badaude). Tarteko helduaroan, berriz, aldaketak egon daitezke. Nagusiki,
pertsonaren gurasoak zahartu eta atxikimendu-irudi izateari uzten diote,
pertsona haien atxikimendu-irudi izatera pasatuz. Azkenik, zahartzaroan,
bikotekidea (baldin badago), seme-alabak (baldin badaude), neba-arrebak
eta lagun minak izan ohi dira atxikimendu-irudi nagusiak. Aipatu behar da
bikotekidea dutenen artean haren garrantzia areagotu egiten dela denbora
pasatu ahala eta, gehienetan, helduaroko eta zahartzaroko atxikimendu-
irudi nagusi bihurtzen dela. Arestian aipatutakoez gainera, zenbait
pertsona helduk zein adinekok atxikimendu-harremanak garatzen dituzte
maskota, talde, zaintzaile, irakasle eta, erlijiozale badira, Jaungoiko edo
apaizekin (Granqvist, Ljungdahl eta Dickie, 2007; Granqvist eta beste,
2012; Kudek, 2008; Rom eta Mikulincer, 2003; Zilcka-Mano eta beste,
2012. Denak, in Mikulincer eta Shaver, 2016).

Aldatzen den beste alderdi bat atxikimendu-harremanaren izaera
litzateke: haurtzaroan asimetrikoa eta osagarria da atxikimendu-
sistemaren (haurraren) eta zainketa-sistemaren (helduaren) arteko
harremana. Helduaroan, ostera, harremana simetrikoa eta elkarrekikoa
dira. Izan ere, atxikimendu-irudi bakoitza bestearen atxikimendu-irudi,
zaintzaile eta, bikotekidearen kasuan, maitale izaten da. Azkenik,
zahartzaroan ohikoa izaten da atxikimendua berriz asimetriko izatea, baina
kasu horretan adineko pertsona da zaintza behar izaten duena.

Atxikimendu-harremanaren izaeraz gainera, haurtzarotik helduarora
aldatu egiten dira atxikimendu-irudiarekiko hurbiltasuna eta kontaktua
bilatzeko moduak ere. Gainera, atxikimendu-jokabideen maiztasuna urritu
egiten da. Izan ere, kontuan izan behar dugu jokabide horiek atsekabea
dagoenean agertzen direla, eta helduek badakitenez nahiz eta

atxikimendu-irudia haiekin ez egon, «hor» dagoela, urritu egiten dira
atsekabea sortzen dieten egoerak eta, ondorioz, atxikimendu-jokabideak.
Hori ez ezik, gutxiagotan adierazten dute helduek atsekabea. Kontua da
arau sozialen arabera ez dela egokia atsekabea gehiegi adieraztea, eta,
ondorioz, helduek kontrolatu egiten dituzte beren emozioak.

Bestalde, barne-eredu aktiboa egonkorragoa eta konplexuagoa da
helduaroan, pertsonek eskarmentu handiagoa dutelako eta ezagutzari
dagokionez garatuago daudelako.

Halaber, helduaroan pertsonak aldakorragoak dira, bai eta haien
bizimoduak ere. Hori dela-eta, atxikimendu-harremanak ere aldakorragoak
izaten dira (Lépez, 1999).

Azkenik, ezberdinak dira helduaroan garatu daitezkeen atxikimendu
motak, hau da, sentitu, pentsatu eta erlazionatzeko joerak. Mota horiek
azaltzeko garaian, bi ikuspegi teoriko nagusi daude. Psikologoen artean
onarpen handiena duenaren arabera, helduaroko atxikimendu estiloak bi
dimentsio gurutzatuta lortzen dira: batetik, norberaren Barne Eredu
Aktiboa (BEA), positiboa —autoestimu egokia eta besteekiko dependentzia
maila egokia, hau da, bere beharrizan afektiboak asebetetzeko eta
autonomia pertsonala bermatzeko modukoa— edo negatiboa —
autoestimu baxua eta besteekiko dependentzia maila handia— izan
daitekeena. Bestetik, besteen BEA, hori ere positiboa —besteekiko
konfiantza-maila egokia eta errefusatze-maila txikia— edo negatiboa —
besteekiko konfiantza-maila baxua eta errefusatze-maila handia— izan
daitekeena. Hala, bi dimentsio horiek gurutzatuta, 3.1. irudian laburbiltzen
diren honako lau atxikimendu estilo hauek garatu daitezke helduaroan eta
zahartzaroan (Bartholomew eta Horovitz, 1991; Bartholomew, Henderson
eta Dutton, 2001): ziurra, kezkatia, errefusatzailea eta beldurtia. Aipatu
behar da prototipikoak direla estilo horiek, eta litekeena dela pertsona
batek estilo bati baino gehiagori dagozkion jokabide-joerak izatea.
Atxikimendu-estilo bakoitza aztertuko dugu taularen osteko
paragrafoetan.

>l

Besteen BEA ZIURRA KEZKATIA

positiboa Eroso intimitatean eta Oso menpekog; intimitatean,
(errefusatze autonomian. antsietate handia eta jokabide
txikia) anbibalentea.

Besteen BEA ERREFUSATZAILEA BELDURTIA:

negatiboa Intimitatetik ihes egiten du; Besteen beharra du, baina
(errefusatze independentea. hurbiltasunak ikaratzen du eta
handia) saihestu egiten du intimitatea.

3.1.Irudia. Atxikimendu estiloak helduaroan (Bartholomew eta Horovitz,
1991; Bartholomew, Henderson eta Dutton, 2001).

ZIURRA: Norberaren BEA positiboa eta besteen BEA positiboa denean
sortzen den harremana dugu. Halakoetan, eroso egoten da pertsona
besteekiko harreman estuetan, eta, autonomia-maila egokia izanik, eroso
sentitzen da bakarrik dagoenean ere.

KEZKATIA: Norberaren BEA negatiboa eta besteen BEA positiboa
denean sortzen den harremana dugu. Halakoetan, autoestimu eta
autonomia-maila baxuak izanik, besteekiko mendekotasun handia izaten
du pertsonak. Hala, antsietate handia adierazten du intimitatean —
besteak ez onartzearen eta harremana etetearen beldur delako— eta
jokabide anbibalentea izan dezake, hau da, batzuetan modu positiboan
erantzun dezake eta beste batzuetan, ostera, negatiboki.

ERREFUSATZAILEA: Norberaren BEA positiboa eta besteen BEA
negatiboa denean sortzen den harremana dugu. Halakoetan, intimitatetik
ihes egiten du pertsonak, bestearekiko mesfidatia delako eta, autoestimu-
maila egokia izanik, independentea izaten da.

BELDURTIA: Norberaren BEA negatiboa eta besteen BEA negatiboa
denean sortzen den harremana dugu. Halakoetan, besteen beharra izaten
du pertsonak, baina ikaratu egiten du hurbiltasunak eta saihestu egiten du
intimitatea.

Badira sailkapen honekin guztiz ados ez dauden psikologoak. Horiek
uste dute atxikimendu-estiloez baino gehiago dimentsioz hitz egin beharko
litzatekeela. Hain zuzen ere, konfiantza/mesfidantza,
segurtasuna/antsietatea eta intimitatea/errefusatzea lirateke dimentsio
horiek. Hala, atxikimendu ziurraren ezaugarriak konfiantza, segurtasuna
eta intimitatea lirateke. Atxikimendu beldurtiarenak, berriz, mesfidantza
eta herstura. Mesfidantza eta errefusa lirateke atxikimendu
errefusatzailearen ezaugarri nagusiak, eta, azkenik, mesfidantza, herstura
eta errefusa kezkatiarenak (Lépez, 2006). Ikuspegi hori defendatzen
dutenen aburuz, jokabide joerak lirateke estilo bakoitzaren ezaugarriak,
eta ez atxikimendu-estilo bereiziak.

Generoari dagokionez, pertsona zisgenero heterosexualekin egindako
ikerketen arabera, badirudi aldeak daudela emakumeek eta gizonek izaten
dituzten atxikimendu-estiloetan. Batetik, gizonak ez dira emakumeak
bezain eroso sentitzen intimitatean (Feeney, 1994; Feeney eta Callan,
1994. Denak, in Feeney eta Moller, 2001). Bestetik, joera handiagoa dute
emakumeen aldean atxikimendu-estilo errefusatzailea izateko eta joera
txikiagoa, berriz, beldurtia eta kezkatia garatzeko (Bartholomew eta
Horovitz, 1991; Scharfe eta Bartholomew, 1994 in Feeney eta Moller,
2001).

3.2. MAITASUNA

Gure jendartean maitasuna, afektua eta intimitatea aurkitzea da
pertsonentzako helbururik garrantzitsuenetako bat. Gehiengoarentzat
ongizatea, zoriona eta abar ez dira posible maitatu eta maitatua izan gabe
(Fuertes, 1993). Alde horretatik, zenbait autorek uste dute (besteak beste,
Fuertes, 1993; Orlinsky, 1972), garapen-aro bakoitzari maitasun-harreman

mota berezi bat dagokiola. Autore horientzat, maitasun-harreman mota
bakoitza, garatzeko bide bat izateaz gainera, garapen horren zergatia da.

Maitasun motak sailkatzeko zenbait teoria daude (esaterako, Lee
1973, 1976; Hatfield, 1988. Denak, in Ferrer eta Bosch, 2013; Sternberg,
1986, 1988; Sternberg, 2001, 2006. Denak, in Reizabal eta Lizaso, 2011).
Horietatik Sternberg-ek plazaratutakoa azalduko dugu hurrengo atalean,
hori baita psikologoen artean onartuena.

3.2.1. Maitasun motak

Sternbergen teoria triangeluarra (Sternberg, 1986, 1988; Sternberg,
2001, 2006. Denak, in Reizabal eta Lizaso, 2011) da maitasun motez
dagoen teoriarik ezagunena eta azpimarragarriena. Triangeluarra esaten
diote Sternberg-ek triangelu baten arabera irudikatu zuelako (ikus 3.2.
irudia).

Teoria triangeluarraren arabera, hiru osagai izan ditzake maitasun
harreman batek: pasioa, intimitatea eta konpromisoa. Pasioa (motibazio-
elementua) izango litzateke beste pertsonarekiko amodioa, erakarpen
fisikoa eta desio sexuala sustatzen duen indarra, hau da, hasieran
gertatzen den aktibazio fisiologikoa erakarpen sexual bihurtzen duen
barne-bulkada. Izan ere, gure garunak zenbait sustantzia (oxitozina,
dopamina eta norepinefrina) jariatzen ditu maitemintzen garenean, eta
seronotinaren ekoizpena, ostera, murriztu egiten du. Hala, aktibazio
fisiologiko bat gertatzen da, baina pasioa da prozesu neurokimiko horiek
maitemin bihurtzen dituena.

Intimitatea (emozio-elementua), ostera, komunikazioari, afektuari
eta hurbiltasun-sentimenduei. Azkenik, konpromisoa (elementu
kognitiboa) bestea maitatzeko eta, nahiz eta arazoak izan, maitasun-
harremana mantentzeko erabakiari dagokio. Hiru osagai horiek konbinatuz
zazpi maitasun mota sor daitezke.

“Zutik” jarrita dagoen triangelu batean irudikatu zituen Sternbergek
maitasun mota horiek (ikus 3.2. irudia). Hiru erpinetan, maitasunaren
osagai bakarrez osatutako maitasun motak kokatu zituen. Hain zuzen ere,
goiko erpinean, intimitateak osatutako Karifioa izeneko maitasuna egongo
litzateke, eta triangeluaren oinarriko bi erpinetan, berriz, pasioak osatzen
duen Apeta delakoa ezkerrean eta eskuinean konpromisoak osatutako
Maitasun hutsa.

KARINOA

Intimitatea

MAITASUN KONPAINIA-
ERROMOANTIKOA . MAITASUNA
Pasioa + Intimitatea Intimitatea + Konpromisoa

M. BURUTUA '

Intimitatea + Pasioa +
Konpromisoa

APETA M. HARROA MAITASUN HUTSA

Pasioa Pasioa + Konpromisoa Konpromisoa

3.2. irudia. Sternbergen Teoria Triangeluarra (Sternberg, 1986, 1988, 2001,
2006).

Osagai bakarreko maitasun mota horien artean, bi osagai dituzten
maitasun motak kokatu zituen Sternberg-ek. Hain zuzen ere, apetaren eta
karifioaren artean Maitasun erromantikoa; apetaren eta maitasun
hutsaren artean Maitasun harroa eta maitasun hutsaren eta karifioaren
artean, berriz, Lagungarriko maitasuna. Azkenik, triangeluaren barruan,
Maitasun burutua kokatu zuen. Azter dezagun zertan datzan maitasun
mota bakoitza.

— Karifioa (Liking): karifioa delako maitasun-harremana intimitatean
oinarritzen da. Halakoetan, beste pertsonarekiko lotura eta
hurbiltasuna sentitzen dira, baina ez dago ez pasiorik ez eta epe
luzerako konpromisorik ere. Lagun min batekiko sortzen den
adiskidetasun-harremana izango litzateke karifioaren adibide bat.

— Apeta (Inflatuation): apeta delako maitasun motan, berriz, pasio
handia dago. Izan ere, pasio-maitasun gisa ere ezagutzen da. Ostera,
ez dago ez intimitaterik, ez eta konpromisorik ere. Ondorioz,
edozein unetan ager edo desager daiteke. Pasioan oinarritutako
maitasun mota hau hurrengo atalean aztertuko dugun
maitemintzeari dagokio. Adibideei dagokienez, lehen begiratuko
maitasuna litzateke apetaren adibide bat.

— Maitasun hutsa (Empty love): maitasun hutsa delakoaren osagai
bakarra konpromisoa da, eta ez dago ez intimitaterik ez eta pasiorik
ere. Intereseko ezkontzak lirateke maitasun mota honen adibideak.

— Maitasun erromantikoa (Romantic love): intimitatea eta pasioa dira
maitasun erromantikoaren osagaiak; beraz, bikotekideak
emozionalki zein fisikoki lotuta daude, baina ez dago haien
konpromisorik. Hala, zaila da horrelako maitasunak denbora luzez
irautea. Ezkondurik EZ dagoen edo elkarrekin bizi EZ den bikote
baten arteko harremana izan daiteke maitasun mota honen
adibidea.

— Maitasun harroa (Fatuous love): maitasun harroan pasioa eta
konpromisoa elkartzen dira. Izan ere, konpromisoa pasioaren
ondorio denean garatzen da. Haurdun gelditzeagatik ezkontzen den
bikotearen artekoa izango litzateke harreman mota honen adibide
bat.

— Konpainia-maitasuna (Companionate love): intimitatea eta
konpromisoa lirateke konpainia-maitasunaren osagaiak. Ez litzateke,
beraz, egongo pasiorik, hau da, sexu-desiorik. Pasioa galdu duen

edozein bikoteren egoera izango litzateke maitasun-harreman
honen adibidea.

— Maitasun burutua (Consummate love). Maitasun burutua da
maitasun-harremanik ederrena, guztiok lortu nahi genukeena. lzan
ere, intimitatea, pasioa eta konpromisoa uztartzen dira maitasun
mota horretan. Duela gutxi elkarrekin bizitzera joan den bikotea izan
daiteke maitasun mota honen adibidea.

Bikotekideen arteko maitasun-harremanak pasioan oinarritzen den
apeta edo maitemintzearekin hasi ohi dira, eta horretaz arituko gara
hurrengo atalean.

3.2.2. Maitemintzea

Maitemintzea dugu maitasunaren lehen fasea, hau da, beste pertsona
batengana erakarrita sentitzen hasten garenean, gugan sortzen den
egoera. Egoera esaten dugu, zeren eta maitemintzeak hainbat aldaketa
edo ondorio ekartzen baititu pertsonarengan. Fuertesen (1993) aburuz,
maitemintzeak sentimendu, pentsaera eta jokabide bereziak ekarri ohi
ditu. Alde horretatik, maitemintzeak honako hiru ondorio mota edo osagai
hauek dituela esan ohi da: ezagutzazkoak, afektuzkoak eta jokabidezkoak.

— Ezagutzazko ondorioak: maitemintzeak ekartzen dituen uste eta
pentsaera bereziei dagozkie ezagutzazko ondorioak. Izan ere,
maitemindutako pertsonak iraunkorki du gogoan bere maitea, eta,
ondorioz, beste kezka eta arazoak baztertu egiten ditu. Halaber,
etengabe amesten du zeinen ederra izango litzatekeen bizitza haren
ondoan. Hala ere, zalantzan bizi da, ez baitaki maitatuaren
maitasuna lortuko duen. Zalantza gainditzeko, elkarrekikotasuna
adierazten duten jokabideak asmatu eta imajinatzeko erraztasun
handia izaten du maiteminduak. Izan ere, sentsibilitate handia
garatzen du maitatuarengan bere maitasunaren aldeko «frogak»
hautemateko. Ondorioz, maitasunaren aldeko froga bihurtzen ditu

>l

UPV EHU
Luixa Reizabal Arruabarrena



50

maitatuaren jokabideak, nahiz eta haiek elkarrekikotasun falta argia
adierazi. Gainera, maitatua idealizatu eta gehiegi balioesten du,
munduko pertsonarik ederrena, zoragarriena eta abar dela
pentsatuz. Azkenik, maitatua ezagutzeko eta hark bera ezagutzeko
irrika izaten du.

— Afektuzko ondorioak: maitemintzeak ekartzen dituen sentimendu
eta emozio bereziei dagozkie. Batetik, maitemindutako
pertsonarengan agertzen den sentimendu nagusia da
elkarrekikotasun-desio indartsu bat. Hain zuzen ere, sutsuki
desiratzen du maitatuarekin lotura estua garatzeko duen nahia
elkarrekikoa izan dadin. Bestetik, maitatuarekiko erakarpena,
bereziki sexuala. Gainera, betetasuna, poza, zoriona, euforia, estasia
eta antzeko sentimendu positiboak izaten ditu elkarrekikotasuna
lortuko duela uste duenean. Elkarrekikotasunik eza hautematen
duenean, berriz, herstura, tristura, hutsunea eta etsipena. Azkenik,
elkarrekikotasuna lortzeko itxaropenik ezaren beldur da. Argi
dagoena zera da: maitemintzean axolagabetasunak, lasaitasunak eta
abarrek ez dutela tokirik eta emozioek agintzen dutela. lzan ere,
emozioak oso aldakor bihurtzen dira: maiteminduta dagoen
pertsona 0so erraz pasatu daiteke estasitik etsipenera.
Maitemindutako pertsona pozik eta euforiko sentitzen denean,
nahiz eta zorion horrek maite den pertsonarekin zerikusirik ez izan,
maite duen pertsonari buruzko pentsaerak etortzen zaizkio
gogamenera. Gainera, maite den pertsonaren irudiak beste edozein
estimuluk sortzen dituen emozio positiboak sorrarazten ditu.
Emozio negatiboei buruz gauza bera esan dezakegu. Egoera
tristeetan, maitatua galdu balu bezalako emozioak etortzen zaizkio
gogamenera, eta maitalea galdu dueneko irudiak beste estimulu
batzuk sorrarazten dituzten emozio negatiboak sorrarazten ditu.
Emozioek duten garrantzia ikusirik, zenbait autorek diote
maitemintzean emozio-inperialismoa izaten dela nagusi (Brehm,
1988 in Fuertes, 1993:117).

— Jokabidezko ondorioak: pentsamendu eta sentimendu bereziez
gainera, maitemindutako pertsonek jokabide berezi batzuk izan ohi
dituzte. Batetik, maitatuarekiko hurbiltasuna lortzeko jokabideak
egiten dituzte. Bestetik, maitatuak egiten duen guztia aztertu egiten
dute haren jokabideetan beren itxaropena elika dezaketen frogen
bila. Gainera, maitatuaren sentimenduak ezagutzeko ekintzak egiten
dituzte. Hori ez ezik, mesedeak eta opariak egiten dizkiote
maitatuari haren maitasuna lortzeko. Azkenik, maitatuarekin
harremanik ez duen guztitik urrundu egiten dira.

Maitemintzearen ondorio diren pentsamendu, sentimendu eta
jokabideak alde batera utzi, eta orain saiatuko gara azaltzen nola iristen
garen egoera horretara, hau da, “zergatik maitemintzen gara?” galderari
erantzuten saiatuko gara. Galdera horri erantzuteko, zenbait azalpen
teoriko dago. Horietatik, honako hauek dira hemen azalduko direnak:
teoria biologikoak, kognitiboak eta konduktistak.

Teoria biologikoek maitemintze-prozesuan aktibazio fisiologikoak
duen garrantzia azpimarratzen dute (besteak beste, Hartfield, 1972, 1988;
Hartfield eta Walster, 1978. Denak, in Fuertes, 1993). Batetik, gure
garunak zenbait sustantzia jariatzen ditu maitemintzen garenean (bereziki
dopamina —euforia, umore-aldaketak eta gorabehera emozionalak
sortzen dituen estimulagarri naturala— eta norepinefrina —estimulu
berriak gogoratzeko gaitasuna areagotzen duena-. Bi sustantzia horiek
arreta maitatuarengan jartzea ekartzen dute). Bestetik, murriztu egiten da
serotoninaren ekoizpena. Hala, aktibazio fisiologiko bat pairatzen dugu.
Ikuspegi honen defendatzaileek diotenaren arabera, maitemintze-
fenomenoa esperimentatzeko, beharrezkoa da aktibazio fisiologiko hori
maitemintzat hautematea, interpretatzea eta izendatzea eta pasioa da
horren arduraduna. lkuspegi honen arabera, emozio askok areagotu
dezakete pasioa. Izan ere, zenbait frogak baieztatzen du emozio eta
jarduera positibo askok (fantasia sexualak izateak, sexualki kilikatzeak eta
abar) pasioa areagotzen dutela. Era berean, zenbait egoera ezatseginek,
arriskutsuk (filmetan bezala, beldurrak, hersturak eta antzekoek),
zoritxarrak eta/edo aktibazio fisiologikoa ekartzen duten esperientziek

(txirringaz ibiltzeak, korrika egiteak, eta abarrek) pasioa areagotu dezakete
ere. lzan ere, egoera horiek dopaminaren ekoizpena areagotzen dute, eta
horren eraginez gertatzen da hori.

Teoria kognitiboen arabera, berriz, pertsonek maila psikologikoan zein
soziodemografikoan beren antzekoak direnak hautatzen dituzte
bikotekidetzat (Berscheid, 2000 in Santrock, 2006). Alderdi askori dagokio
antzekotasuna. lkerketetan, honako hauek aurkitu dira: arraza, erlijioa
(Braithwaite et al., 2015 in Antédn Romero, 2016); maila sozioekonomiko
eta kulturala (Buss, 1984; Hazan eta Diamond, 2000. Denak, in Antén
Romero, 2016); hurbil bizitzea (Eckland, 1968; Hazan eta Diamond, 2000.
Denak, in Antdn Romero, 2016); balioak, jarrerak edo interesak (Heider,
1958, Byrne, 1971; McRae, 1996; Alford, Hatemi, Hibbing, Martin eta
Eaves, 2011. Denak, in Antén Romero, 2016); erakarpen fisikoaren maila
(Luo y Klohnen, 2005; Todd, Penke, Fasolo eta Lenton, 2007. Denak, in
Antdn Romero, 2016) eta nortasun ezaugarriak (Byrne, 1971; Humbad,
Donnelan, lacono, McGue eta Burt, 2010. Denak, in Antén Romero, 2016).

Ikuspegi kognitiboan kokatzen den Mursteinek (1987 in Reizabal eta
Lizaso, 2011) dioenaren arabera, gure antza duen norbait aurkitzen
dugunean, hiru aroko prozesu bat hasten da. Aro bakoitzean, iruzkin bana
aplikatzen diogu bikotekide-gaiari. Lehen iruzkina estimuluari dagokio eta
horren arabera aztertzen dugu ea gureekin bat datozen pertsona horren
itxura fisikoa, klase soziala eta jokamoldeak. Iruzkin hori pasatu ostean,
pertsonarekin harreman bat hasten badugu, balioen iruzkina erabiltzen
dugu haren balioak zein diren jakiteko. Hain zuzen ere, aztertzen dugu
sexuari, politikari, erlijioari eta beste zenbait gairi buruz dituen balioak
gureekin bat datozen ala ez. Azkenik, harremanak aurrera jarraitu dezan,
rolei dagokien iruzkina erabiltzen dugu aztertzeko pertsona horrek bikote-
harremanaz duen ikusmoldea; haren komunikatzeko estiloa eta antzekoak.

Azkenik, teoria konduktisten arabera, pertsonek joera izango lukete
haientzat atseginak diren gertakariekin/egoerekin erlazionatzen edo haien
jokabidearekin nolabait “saritzen” dituzten pertsonez maitemintzeko.
Hala, errazago izango litzateke bizipen atseginekin erlazionatzen den

pertsonaz maitemintzea (Byrne, 1971 in Antén Romero, 2016) edo
mesedeak, opariak eta beste eskaintzen dituen pertsonaz maitemintzea,
beste pertsona batez baino (May eta Hamilton, 1980).

Maitemintzeko uneari buruz, aipatu behar da gehienetan
nerabezaroan eta helduaro goiztiarrean gertatzen dela, besteak beste, aro
horietan pertsona identitate pertsonala osatzen ari delako eta familiatik at
harreman intimoak sortzeko beharra duelako. Hala ere, bizi-zikloaren
beste edozein garaitan gerta daiteke. Bikotekidearekiko bateraezintasunak
eta harreman intimoagoak izateko nahiak areagotu egiten dituzte behar
horiek asebeteko dituen harreman batekin amets egiteko aukerak eta,
ondorioz, maitemintzeko erraztasunak. Garapen-aro batetik beste
baterako trantsizio-garaietan ere maitemintzeko erraztasun handiagoak
izaten dira. Izan ere, une horietan pertsona zapuzturik egon daiteke, eta
aldatu beharra senti dezake. Egoera horretan pertsonak bere helburuak
lortzen lagundu diezaiokeela hautematen duen pertsona batekin topo
egiten badu, errazago maitemindu daiteke.

Badira, halaber, maitemintzera eraman gaitzaketen zenbait egoera.
Alde batetik, esaten da intimitate-beharra dela maitemintzearen
oinarrietako bat. Bestalde, pertsonak amets egiteko gaitasuna izan behar
du; beste batek bere nahi eta beharrei erantzun diezaiekeela eta pertsona
horrekin bizitzea zein zoragarria izango litzatekeen imajinatzeko gaitasuna
behar du. Era horretan, azkenean ametsak pertsona erreal batean islatzen
dira, eta maitemintzea garatzen da.

Autore gehienek diote maitemintzea fenomeno iragankorra dela, eta
iraupen mugatua duela (bi edo hiru urte; asko jota, lau). Hala ere, gerta
daiteke pertsona bat maitemintzearen sareetan erortzea eta handik
ateratzerik ez izatea, maitemintzea obsesio bilakatuz. Hori gertatzen bada,
pertsonak limerentzia edo maitemintzearen gaixotasuna delako
nahasmendua garatu duela esan nahi du. Halakoetan, maitemina
sentimendu atsegin izateari utzi eta sufrikario izatera pasatzen da.

Hala ere, ohikoena izaten da denbora tarte baten ostean
maitemintzea amaitzea. Maitemintzea gutxienez hiru eratan amaitu
daiteke (Tennov, 1979 in Fuertes, 1993). Batetik, maitemintzea amaitzea,
hau da, maiteminduta dagoen pertsonak itxaropena galtzen du, eta
frustratuta sentitzen da. Ondorioz, maitatzeari uzten dio. Bestetik,
eraldatzea: maitemintzea beste pertsona batengana transferitzen da.
Demagun denbora luzez pertsona batez maiteminduta ibili den pertsona
bat (“X” deituko diogu), maitatuarengandik inongo elkarrekikotasunik jaso
ez duena. Litekeena da X-k maitatuarekiko zuen maitasuna beste pertsona
batengana zuzentzea. Azkenik, maitemintzea gauzatzea, hau da, pasioari
intimitatea edo/eta konpromisoa gehitu eta maitemintzea beste maitasun
harreman bat bihurtzea. Esaterako, maitasun erromantikoa.

3.2.3. Maitasun erromantikoa

Generoak zehaztutako bizipena da maitasun erromantikoa (Burns,
2000; Denmark eta beste, 2005; Duncombe eta Marsden, 1993; Redman,
2002; Scaefer, 2008. Denak, in Ferrer eta Bosch, 2013). Izan ere,
maitasunak garrantzi handia du emakumezkoen sozializazioan eta haien
bizitzaren ardatz eta helburu nagusi izaten jarraitzen du (Altable, 1998;
Ferreira, 1995; Lagarde, 2005; Sanpedro, 2005. Denak, in Ferrer eta Bosch,
2013). Gizonezkoen kasuan, ostera, gauzak oso bestelakoak dira, eta
aitortza soziala izaten da haien bizitzaren ardatz eta helburu nagusia. Hala,
emakume gazteak maitasunean eta menpekotasunean sozializatzen dira,
eta transmititzen zaizkien mezuak dira maitasuna ezinbestekoa dela beren
biziraupen eta zorionerako eta haien ardura dela maitasunezko
harremanak zaintzea eta mantentzea. Gizonezkoak, berriz, menderatzean
eta independentzian sozializatzen dira, eta ez dute maitasun harremanen
beharrik bizirauteko eta zoriontsu izateko, aitortza soziala baizik (Plaza,
2007; Sangro eta Plaza, 2010. Denak, in Ferrer eta Bosch, 2013).

Ildo horretatik, gure jendartean emakumeengandik espero da
otzanak, pasiboak, zaintzaileak, sakrifikatuak eta antzekoak izatea eta
maitasuna eman dezaten eta gizonaren esanen menpe egon daitezen;

gizonengandik, berriz, konkistatzaileak, babesleak, heroiak,
dominatzaileak, arau-hausleak eta abar izatea espero da.

Itxaropen horiek, besteak beste, gaur egun gure jendartean maitasun
erromantikoaren inguruan dagoen ikusmoldearen bitartez sustatzen dira.
Maitasunaren “benetako izaeraren” (Yela, 2003:264 in Ferrer eta Bosch,
2013) inguruko uste sozial partekatuak jasotzen dituzten zenbait mitotan
oinarritzen da ikusmolde hori. Mito horiek guztiek bete ezinak diren
itxaropenak sortu eta faltsuak, irrazionalak, zentzugabeak eta abar izateaz
gainera, zisheteropatriarkatuak sustatzen ditu zenbait helburu lortzeko.
Besteak beste, emakumeen pasibotasuna eta gizonekiko mendekotasuna
indartzeko; zisgeneroa eta hetero-araua sustatzeko, harreman
heterosexualei buruzkoak baitira, eta monogamia sustatzeko. Azter
ditzagun nagusiak (Marafién, 2018tik egokituta).

- Laranja erdiaren mitoa: horren arabera, pertsonak osotasuna
lortzeko, bere “laranja erdia” aurkitu behar du. Bestela, ez da ezer.
Mito honen oinarria Grezian dugu. Hain zuzen ere, Platonek
idatzitako “Oturuntza” lanean, non Aristofanes-en ikasketak
erakusten zituen, eta hasiera batean, pertsona guztiak perfektuak
zirela esaten zuen: forma biribilak zituzten, sorbalda eta saihetsak
biribilean osatuta, lau beso eta lau hankekin, fisionomia bi elkarri
lotuta lepo biribil batean, eta modu perfektu batean antzekoak.
Buru bakarra, eta han kontrakoak ziren bi aurpegi, bi belarri eta
beste guztia proportzio berean. Pertsona horiek hiru motatakoak
izan zitezkeen: bata, gizona eta gizonaz osaturik; bestea,
emakumea eta emakumeaz osoturik; eta azkena, emakumea eta
gizona, androginoa deitutakoa. Aristofanes-ek zioenez, pertsona
horien gorputzak indartsuak ziren, eta haien bihotza adoretsua;
beraz, zerua eskalatu eta jainkoekin borrokatzea erabaki zuten. Eta
ausarkeria horren aurrean, Jupiter asko haserretu zen, baina,
pertsona androginoak birrindu nahi ez zituenez, konponbide bat
aurkitu zuen, banantzeko, zentzudunagoak egiteko eta haien
indarrak gutxiagotzeko: bitan banatu. Arazoa gero etorri zen. Izan
ere, banaketa hori gertatu ondoren, erdi bakoitzak beste erdiaren

bila ematen zuen bizitza, eta horretan galtzen zituen indar guztiak;
eta izaki “erdi” horiek beren beste erdia topatzen zutenean,
besarkatu eta elkartzen ziren, eta horrela ematen zuten denbora.
Hala, goseak zein gelditasunak hilda amaitzen zuten, ez baitzuten
bata bestea gabe ezer egin nahi (Berdinsarea, 2018). Mito hori
oraindik mantentzen da eta, nonbait, ez gara ezer baldin eta ez
badugu gure “laranja erdia” aurkitzen. Zorionez, gero eta gehiago
dira mito horri jaramonik egiten ez diotenak eta argi dutenak pozik,
asebeteta eta ondo bizitzeko bikotekiderik behar ez duten pertsona
osoak direla.

- lLaranja erdiaren ideiarekin batera, sinbiosiaren ideia edo fantasia
dator, hau da, posible eta desiragarria dela beste pertsona batekin
guztiz fusionatzea, guztiz nahastea eta norbere buruaz ahaztea.

- “Pertsona bakoitzarentzat laranja erdi bakarra dago soilik; beraz,
zaindu egin behar da kosta ahala kosta”. Ez dago pertsona
batentzako bikotekide bakar bat. Badira pertsonarekin hobeto
moldatzen diren pertsonak eta, ondorioz, horiekin harreman
sendoak eta luzeak garatu ditzaketenak. Harreman bat eteten
bada, nahi izanez gero, izango dira aukera gehiago.

- Printze urdinaren mitoa: emakumeei zuzendutako mito honen
arabera, nonbait bada emakumea salbatzera, babestera eta betiko
maitatzera etorriko den gizona, eta gizon hori agertzen denean,
emakumea erabat lotuko zaio eta guztia perfektua izango da. Mito
horrek, noski, honako hauek dakartza:

1. Harremanen ikusmolde idealizatu eta irreala.

2. Emakumeek bikotekide gisa parekideak diren pertsonak bilatu
beharrean, gizon “boteretsu” eta “babesleak” bilatzea.

3. Norberarekiko urritasun-sentimendua.

4. Bikote-harremanekiko eta bikotekidearekiko dependentzia.

>l

UPV EHU
Luixa Reizabal Arruabarrena



57

- “Zu gabe ez naiz ezer ”: mito honekin sustatzen den ideia da
pertsonak hutsune natural bat daukagun izakiak garela, eta orduan
osatuko gaituen norbait behar dugula.

- Benetako maitasuna ahalguztiduna da, eta guztia aguantatu behar
du: mito hori ere ustela da, maitasuna ez baita ahalguztiduna. lzan
ere, ohikoa izaten da gorabeherak izatea edo desagertzea. Ez dago
zertan guztia aguantatu. Zerbait pertsonaren duintasunaren edo
eskubideen aurkakoa bada, ez da aguantatu behar.

- “Ez dago benetako amodiorik sufrimendurik gabe”; “Maite
zaituenak negar eginaraziko dizu” eta antzekoak: indarkeria
matxista justifikatzeko mito ustelak dira horiek. Maitasuna posible
da inongo sufrimendurik gabe, eta, gainera, hala izan behar du.
Sufrikarioa ekartzen duten harremanak ez dira maitasunezkoak,
tratu txarrean oinarritutakoak baizik.

- “Bikotekiderik gabe ezinezkoa da zoriona”: amodiozko bikote-
harremana da pertsonek errealizazioa lortzeko izan dezaketen bide
bat, baina ez betebeharra, norberak aukeratzen duen zerbait
baizik. Ikusmolde horrek, gainera, eragin kaltegarria du. Batetik,
jendarteak zigortu egiten dituelako ustezko betebehar hori
betetzen ez dutenak. Bestetik, pertsona bikotekiderik gabe ezer ez
dela sentitzera bultzatzen duelako.

- “Nirea da”: hori ez da horrela. Pertsonak gara, eta gu geu gara gure
buruaren jabe bakarrak.

- “Jeloskortasunak maitasuna adierazten du”: jeloskortasunak
autoestimu falta, segurtasunik eza, bikotekidea jabegotzat hartzen
dela eta antzekoak adierazten ditu; ez maitasuna.

- “Betirako amodioa”: irauten duena irauten du maitasunak, eta ez
badu denbora luzez irauten, ez da ezer gertatzen. Maitasuna
amaitzeak ez du zertan porrota, lotsa edo antzekorik ekarri.

- “Maitasunak guztia justifikatzen du”: mito horrek kontrola,
jeloskortasuna, indarkeria matxista eta antzekoak “normalizatu”
egiten ditu.

- Fideltasuna eta esklusibotasuna: maitasunak ez du zertan soilik
pertsona bati zuzenduta egon. Pertsona bat baino gehiago maita
daitezke. Bikotekideek —eta ez jendartean dauden usteek—
erabaki behar dute zein diren harremanaren arauak, oinarriak
mugak eta beste.

- Bizi arteko ezkontza edo/eta elkarbizitza d(ir)a maitasuna
gauzatzeko bide bakarrak: horrek ez du zertan horrela izan. Ez da
derrigorrezkoa ezkontzea edo elkarrekin bizitzea. Bikotekideek
erabaki behar dute hori.

- Maitasunarengatik aldatu: maitasunak ezin ditu pertsonak aldatu,
eta, gainera, horrek ez du zertan horrela izan. Bikotekidea den
moduan maitatu behar da, haren akats eta bertuteekin.

- Buru-belarri: uste horrekin sustatzen den ideia da bikotekideek
buru-belarri murgildu behar dutela harremanean, momentu oro
partekatuz eta bata bestearengatik biziz, eta hori ez da egokia. Ez
dugu zertan isolatu, eta bikote-harremanean beste edozein
harremanetan bezala jardun behar dugu. Geure bizimodua
mantendu behar dugu, bikote harremana alde batera utzita.

Maitasun erromantikoaren ikusmolde hau ontzat emateak indarkeria
matxista pairatzen duten emakumeen erantzuna oztopatzeko arriskua ekar
dezake (Bosch eta beste, 2012; Melgar eta Valls, 2010; Moreno, Marimon
eta Sastre, 2010. Denak, in Ferrer eta Bosch, 2013). Horregatik,
garrantzitsua da ikusmolde hori eta horri lotutako mitoak deseraikitzea.

Maitasuna galtzea

Arestian aipatu dugun moduan, maitemintzen garenean norepinefrina
eta dopamina sustantzien jarioa handitu eta serotoninarena, berriz,
murriztu egiten da. Horren ondorioz, maitasunak ongizate sentsazioak
sortzen ditu maitemindutako pertsonarengan, maiteminarekiko
nolabaiteko menpekotasuna garatzeraino. Horregatik, mingarria izaten da
maitasuna galtzea, eta hainbat ondorio kaltegarri ekar ditzake, bereziki
hasieran.

Gaiaren inguruan egindako ikerketak ezkonduta edo elkarrekin bizi
diren bikote finkoekin egin dira gehienetan. Horien inguruan 4. gaian hitz
egingo dugunez, harreman ez-finkoak dituzten bikoteei erreparatuko diegu
atal honetan.

Tashiro-k eta Frazier-ek (2003), adibidez, pertsona zisgenero
heterosexualekin egindako ikerketa batean, honako hau aurkitu zuten:
bikote-harreman bat eteteak onurak ekar ditzakeela. Hain zuzen ere,
norberarengan, harremanetan eta inguruan. Norberari dagokionez,
honako ondorio positibo hauek aurkitu zituzten: norberarenganako
konfiantza areagotzea; norbere-burujabetza eta norberak bere burua
hobeto ezagutzea, norbere gaitasunez eta mugez ohartzen delako.

Harremanei dagokienez, berriz, familia zein bestelako pertsonekiko
komunikazioa hobetzea eta trebetasun sozialak garatzea izan ziren aurkitu
zituzten onura nagusiak. Azkenik, inguruari dagokionez, pertsona
adiskideen garrantziaz ohartzea; lanean/ikasketetan hobeto aritzea eta
besteen iritziei gehiago erreparatzea.

Aurkikuntza horiek azaltzeko, estresarekin lotutako garapenari
buruzko teoriak (ikus Tedeschi, Park eta Calhoun, 1998) erabili zituzten
ikerketaren egileek. Teoria horien arabera, gertakari estresagarri bat bizi
eta gero, gertagarria da pertsonak zenbait arlotan garatzea. Hala, Tashiro
eta Frazier-en ikerketak egiaztatu zuen estresarekin lotutako garapenari

buruzko teoriak maitasuna galdu osteko aldaketak azaltzeko baliagarri
zirela.

Beraz, badirudi epe luzean mesedegarria izan daitekeela
garapenerako maitasuna galtzea, batez ere honako egoera hauetan:
batetik, bikotekideak etengabe traizioa egiten badio geure konfiantzari;
bestetik, gutaz aprobetxatzen bada ekonomikoki zein emozionalki;
azkenik, maite ez bagaitu. lzan ere, maite ez gaituen pertsona batez
maitemintzeak ondorio kaltegarriak izan ditzake. Besteak beste, pentsaera
obsesiboak, depresioa, nahasmendu sexualak, modu eraginkor batean lan
egiteko ezintasuna, adiskideak egiteko ezintasuna eta errua norberari
botatzea. Halako egoeretan, emozio-egoera bereziak pairatzen ditugu, eta,
horren ondorioz, ezin izaten dugu behar bezala pentsatu.

3.3. DESLEIALTASUNA

Gaur egun bikote-harremanetan nahiko ohikoa den interakzio
batez arituko gara atal honetan, desleialtasunaz alegia. AEBn egindako
ikerketa batean, adibidez, aurkitu zen emakume heterosexualen %21,
emakume homosexualen %28, gizon heterosexualen %26 eta gizon gayen
%82k aitortzen zutela desleial izana (Peplau eta Fingerhut, 2007). Ez dugu
Euskal Herriko daturik, baina ziur gara ez direla urruti ibiliko. Hala,
desleialtasuna definitu eta desleialtasun motak aztertuko ditugu. Ondoren,
desleialtasunaren ondorioei buruz hitz egingo dugu.

3.3.1. Desleialtasunaren definizioa eta desleialtasun motak

Desleialtasuna definitzeko modu asko dago, baina guztien artean
Zumavya-k (1994 in Reizabal eta Lizaso, 2011) proposatutakoa aukeratu eta
egokitu dugu, desleialtasunaren ikusmolde osatua lortzeko. Hala, esan
daiteke desleialtasuna interakzio triangeluarra dela, eta, hartan inplikatuta

dauden pertsonen arabera, honako modu honetan defini daitekeela: sexu-
edo/eta emozio-esklusibotasunean edo monogamian oinarritzen den
ezkondutako zein ezkondu gabeko bikote-harreman homosexual zein
heterosexual batetik at gertatzen den sexu- zein emozio-harremana.

Definizio horretan ikus daitekeen moduan, sexuaz gainera emozioak
jasotzen dira. Zergatik? Bada, garai batean desleialtasuntzat soilik sexu-
harremanak hartzen ziren bitartean, gaur egun ikerketetan garrantzia
ematen zaiolako intimitatean —Sterbergen zentzuan, hau da,
komunikazioan, afektuan eta hurbiltasun emozionalean— oinarritutako
desleialtasunari ere. lIzan ere, Blowk eta Hartnett-ek (2005 in Leeker eta
Carlozzi, 2014) dioten moduan, soilik sexuan oinarritutako desleialtasunari
erreparatzeak ezkutatu egiten ditu desleialtasun emozionalak bikote-
harreman batean izan ditzakeen ondorio kaltegarriak. Hala, desleialtasun
sexuala eta emozionala bereizten dira.

Sexu-erakarpenean eta -harremanetan —baina ez komunikazioan,
afektuan eta hurbiltasun emozionalean— oinarritutako harremana izango
litzateke lehenengoa. Halakoetan, bikotekideen artean adostutako
oinarrizko arauak hausten dituzten jarduera sexualak —esaterako, aho-,
bagina- zein uzki-sexua— egingo lirateke bikote-harremanetik kanpo.
Emozionala, berriz, emozio-harremana izango litzateke, non komunikazio,
afektu eta emozio-lotura estua garatzen den bikotekidea ez den beste
pertsona batekin, sexu-harremanik izan gabe. Desleialtasun mota honetan,
emozioak, hurbiltasuna, konfiantza eta abar partekatzen dira, eta
adiskidetasunaz harago doazen sentimenduak sortzen dira
pertsonarengan. Hemen ere bikotekideen artean adostutako oinarrizko
arauak hausten dira, eta beste pertsona batengan konfiantza jarri,
harekiko bikotekidearekiko baino harreman estuagoa sortu, hartaz
maitemindu, eta abar.

Desleialtasun mota edozein izanda ere, latza izaten da desleialtasuna
pairatzea, baina bi horietatik, zein da kaltegarriena? Badirudi generoaren
araberako aldeak daudela gai horretan. Espainiako estatuan pertsona
zisgenero heterosexualekin egindako ikerketa batean, adibidez, aurkitu

zen emakumeen gehiengoarentzat latzagoa dela desleialtasun emozionala
pairatzea sexuala baino, hau da, nahiago dutela bikotekideak beste
emakume batekin sexu-harremanak izatea, harreman intimoak baina ez
sexualak izatea baino; gizonentzat, ostera, latzagoa ei da sexu-
desleialtasuna emozionala baino, hau da, bikotekideak gizon batekin sexu-
harremanak izatea intimitate-harremanak baino (Fernandez eta beste,
2007). lido beretik, AEBn genero-orientazio ezberdineko 64.000
pertsonarekin egindako ikerketa batean, lehenik, emakume eta gizon
zisgenero heterosexualen erantzunak alderatu, eta zera aurkitu zuten:
emakume zisgenero heterosexualekin alderatuta, gizon zisgenero
heterosexual gutxiagorentzat zela latzago desleialtasun emozionala
pairatzea sexuala baino (emakumeen %65; gizonen %46); desleialtasun
sexualari dagokionez, emakume zisgenero heterosexualak baino gizon
heterosexual zisgenero gehiago izan ziren erantzun zutenak haientzat
latzagoa zela sexu-desleialtasuna emozionala baino (emakumeen %35;
gizonen %54). Bestalde, emakumezko lesbianen eta gizonezko gayen
erantzunak erkatu eta lkerketa horretan ez zen alderik aurkitu, ez eta
bisexualak ziren gizon eta emakumeen artean ere. Gizon heterosexualen
eta beste taldeen artean, ostera, aldeak aurkitu ziren. Izan ere, gizon
heterosexualek joera handiagoa duten bitartean gogorragotzat sexu-
desleialtasuna hartzeko emozio-desleialtasuna baino (%54), emakume
heterosexual, lesbiano, bisexual eta gizon gay eta bisexualek sexu-
desleialtasunarekiko antzeko estutasun-mailak adierazi zituzten (%27-35)
(Frederic eta Fales, 2014).

Generoaren araberako alde horiek alde batera utzita, badirudi aldeak
daudela desleialtasun sexualak eta emozionalak ekartzen dituzten ondorio
emozionalen artean. Hala, desleialtasun sexualak emozionalak baino
puntuazio altuagoak ekartzen ditu emozio askotan, bereziki haserrean,
atsekabean eta umiliazioan. Desleialtasun emozionala, ostera, antsietate
eta jeloskortasun-maila altuagoak ekartzen omen ditu.

Emozionalaz eta sexualaz gainera, beste bi desleialtasun mota bereizi
ohi dira: unean unekoa eta konpromisozkoa. Unean unekoa sexuan
oinarritzen da soilik, eta ez da oso zaila hura ezkutatzea. Adibide gisa aipa

daiteke bikotekide finkoa duen pertsona batek egun batean izan dezakeen
sexu-afera. Konpromisozkoa, ostera, iraunkorra izaten da, eta maitale
egonkor batekin, sexu-harremanaz gainera, konpromisozko harremana
garatzen denean gertatzen da, hau da, kasu horretan sexu- zein emozio-
desleialtasuna gertatzen da. Ohikoa izaten da halakoetan maitaleari
hitzematea bikotekidearekiko harremana etengo dela, baina gehienetan ez
da horrelakorik egiten.

Jhonny Barrios, Marta Salinas eta Susana Valenzuelaren kasua
aipatuko dugu konpromisozko desleialtasunaren adibide gisa. Jhonnyk 28
urte zeramatzan ezkonduta Marta Salinas andrearekin. 2010eko
abuztuaren 5ean lurperaturik gelditu zen beste 32 meatzarirekin batera
Atacama basamortuko San Jose meategian gertatu zen istripuan.
Istripuaren berri izan bezain laster, Marta meategira joan zen senarraren
egoeraren berri izateko, baina ezusteko ederra hartu zuen jakin zuenean
Susana Valenzuela andrea ere han zela bere senarraren maitalea zela
esanez. lzan ere, bost urte zeramatzaten elkarrekin.

Desleialtasun mota edozein izanda ere, gehienetan traizioarekin,
gezurrarekin, desilusioarekin eta antzeko ideiekin erlazionatzen da, eta
ondoeza, gatazka, ezinikusia, autoestimua urritzea eta ezintasun-
sentimenduak sorraraz ditzake pairatzen duten pertsonengan.
Desleialtasunaren bitartez bikote-harremanaren oinarri diren konfiantza,
begirunea, zintzotasuna eta antzeko balioak apurtzen dira; beraz,
ondorioak ekarri ohi dizkie haren protagonistei. Orain, ondorio horiek
aztertuko dira.

3.3.2. Desleialtasunaren ondorioak

Pertsonaren talde kulturala edo jatorria edozein izanda ere,
esperientzia mingarria da desleialtasuna. Besteak beste, bikotekideen
arteko konfiantza apurtu eta pertsonek larritasuna sentitzen dute
(Druckerman, 2007 in Leeker eta Carlozzi, 2014).

Desleialtasuna hiru pertsonaren artean garatzen den harremana da.
Batetik, desleiala; bestetik, haren maitalea eta, azkenik, desleialtasuna
sufritu duen pertsona. Hiru pertsona horiek pairatzen dituzte
desleialtasunaren emoziozko ondorio positiboak eta negatiboak. Ondoren,
ondorio horiek izango dira hizpide:

— Desleiala: desleiala desleialtasunaren zati aktiboa da, bera izan
baita, monogamian oinarritutako bikote-harreman bat izanik, beste
harreman bat (izan) duena. Horren ondorioz, pertsona horrek izan
ohi dituen sentimendu nagusiak errua, lotsa eta beldurra dira. Hiru
sentimendu horien artean, errua da nagusi. Izan ere, desleialak erru-
sentimendua izaten du bikotekideari eta/edo bere lagun, lankide,
senide eta antzekoei gezurra esan behar dien bakoitzean bere
ohitura-aldaketak, atzerapenak edo absentziak justifikatzeko. Erru-
sentimendua areagotu egiten da seme-alabak daudenean, batez ere
desleialtasunaren ondorioz bikote-harremana eten egiten bada.
Erru-sentimenduaz gain, desleialak lotsa ere senti dezake
desleialtasunak banantzea edo dibortzioa dakarrenean, bera izan
delako «huts egin duena». Azkenik, desleiala beldurrez egon ohi da.
Batetik, bikotekidea desleialtasunaz jabetu aurretik, harrapatuko
ote duten beldur. Bestetik, behin bikotekidea desleialtasunaz jabetu
eta gero, bikotekidearen eta maitalearen erantzunen beldur. Hala
ere, desleialtasuna bere baitan zein bikotekidearekin zituen arazoak
azaleratzeko aukera eman dion egoeratzat hartzen badu, litekeena
da egonkortasun emozionala aurkitzea. Egonkortasun hori bi
modutan lortu ahal izango du. Batetik, bikotekidearekin duen
harremana modu osasungarrian etenez edo, bestetik, bikotekideari
balio handiagoa eman eta harekiko harremana salbatzen saiatuz.
Bata zein bestea aukeratuta ere, litekeena da berriz ez erabiltzea
desleialtasuna emoziozko arazoak bideratzeko. Izan ere, pertsonak
desleialtasunaren ondorioez jabetu eta bere sexu jakinmina
asebeteta izanik, bere buruarengan konfiantza handiagoa izan eta
sentiberago eta maitagarriago bihur daiteke bai bere buruarekiko,
bai eta inguruko pertsonekiko ere (Reizabal eta Lizaso, 2011).

— Maitalea: maitalea ere desleialtasunaren zati aktiboa da, eta,
desleialaren antzera, beldur izaten da. Batetik, jendeak hartaz
pentsatuko duenaren beldur, eta bestetik, desleialtasun-harremana
hausteak berarengan sor dezakeen frustrazioaren beldur. Hori ez
ezik, erabilia izanaren sentimendua ere izan dezake, eta horrek
haserre bizia ekar diezaioke. Haserre bizia agertzen denean,
zenbaitetan jokabide oldarkorrak erabiltzen dira maitale ohiaren eta
haren bikotekidearen aurka. Haserre biziaz gain, oinazea senti
dezake, eta horrek jokabide suntsitzaileak ekar ditzake. Besteak
beste, mendekotasunak, gaixotasun psikosomatikoak eta anorexia,
bulimia edo antzeko elikadura-nahasteak. Hala ere, maitaleak
desleialtasuna bizi-esperientziatzat hartzen badu, indartuta
sentituko da, bere burua gehiago balioetsiko du, argiago izango du
zein den berak merezi duen bikotekide mota eta bilatuko du
harreman egonkor eta zintzo bat (Reizabal eta Lizaso, 2011).

— Bikotekidea: bikotekidea da desleialtasunaren zati pasiboa, bera
baita traizioa pairatu duena. Pertsona horrengan desleialtasunak
jeloskortasuna ekartzen du nagusiki, eta, horren ondorioz, honako
emozio hauek pairatu ohi ditu: traizioa, haserrea, segurtasunik eza,
errefusa, beldurra, depresioa, paranoia, bakardadea, nahasmendua,
inbidia eta erresumina (Buss, 2000 in Leeker eta Carlozzi, 2014).
Emozio horiez gainera, trauma osteko estres nahasmenduaren
sintomak ekarri ohi ditu desleialtasunak. Besteak beste, intrusio-
oroitzapenak —behin eta berriz errepikatzen diren nahi gabeko
oroitzapen, ideia edo irudi desatsegin edo kezkagarriak. Zaila da
haiek kontrolatzea edo desagerraraztea, eta obsesio bilaka
daitezke— saihespenezko portaerak eta muturreko ernetasuna
(Pines, 1998 in Leeker eta Carlozzi, 2014). Gerta liteke jeloskortasun
sentimendu biziek sentimendu oldarkorrak areagotzea (DeSteno,
Valdesolo eta Bartlett, 2006 in Leeker eta Carlozzi, 2014), eta horren
ondorioz, pertsonak jokabide biolentoak eragitea (Foran eta
O'Leary, 2008; O'Leary, Smith-Slep eta O'Leary, 2007. Denak, in
Leeker eta Carlozzi, 2014).

3.4. SEXUALITATEA

Organo sexualak ditugun aldetik, izaki sexudunak gara pertsonak.
Bakoitzak modu batean bizi izaten du pertsona sexuduna izatea, hau da,
bakoitzak bere sexualitatea du. Hala, pertsona bezainbeste sexualitate
daude munduan. Horiek guztiak ulertzeko, ezinbestekoa da honako
kontzeptu hauek ulertzea: sexu biologikoa, genero-identitatea, joera
sexuala eta genero-adierazpena. Hemen sakatuz gero, horien guztien berri
izango duzu.

Eraikuntza soziala da sexualitatea eta, besteak beste, sexu-harremanak
hartzen ditu bere baitan. Horiei buruz gaur egun gure jendartean dagoen
ikusmolde nagusia zis-heteroarauan oinarritutakoa, monogamoa,
androzentrikoa eta koitozentrikoa izateaz gainera, kapazitista eta
adinkerian oinarritutakoa da. Orain azalduko dugu zergatik:

- Zis-heteroarauan oinarritutakoa da. Batetik, zisgenerotzat hartzen
dituelako pertsona guztiak, eta jakin badakigu genero-identitate
gehiago daudela. Bestetik, joera sexual “normal”tzat
heterosexualitatea hartzen delako. Hala, bazterkeria pairatzen dute
arau hori hautsi eta zisgeneroak edo heterosexualak ez diren
pertsonek.

- Monogamoa: pertsona bakar batekin izaten diren harremantzat
hartzen ditu sexu-harremanak. Alderdi horri dagokionez, aipatu
behar da monogamiaren inguruko jarrerak aldatu egiten direla
pertsonen sexu-joeraren arabera. AEBko klase ertaineko pertsona
zuriekin egindako ikerketa batean, aurkitu zen emakume lesbianen
%71rentzat, emakume heterosexualen %84rentzat eta gizon
heterosexualen %75entzat garrantzitsua zela estuki monogamoa
izatea. Gizon homosexualen kasuan, ostera, %36ra jaisten zen
portzentajea (Peplau eta Fingerhut, 2007).

- Androzentrikoa da gizonezko zisgenero heterosexualen
gozamenaren inguruan eraikitakoa delako. Izan ere, gozamena
lortzea da gaur egun sexualitatearen helburu nagusietako bat,
baina bereziki gizonena. Hala, harreman sexualen helburua eta
amaiera gizonaren orgasmoa da eta hori lortzeko behar duen
denbora-tartean emakumeak orgasmoa lortzen badu, bikain.
Bestela, “eskerrik asko parte hartzeagatik”. Sexua gizonezkoen
oinarrizko premia omen da, eta ondo ikusia eta txalotua izaten da.
Emakumeontzat eta identitate disidenteak dituzten pertsonentzat,
nonbait, ez da oinarrizko premia, eta gustukoa baldin badugu,
gaizki ikusiak eta irainduak izaten gara.

- Koitozentrikoa: androzentrismoaren ondorioa da koitozentrismoa.
Horren arabera, bagina-koitoa hartzen da harreman sexualen
sinonimotzat, maila gorentzat, gailurtzat eta koito mota horrek
gertatu behar du sexu-harreman bat “oso”tzat hartzeko. Hala,
“osagarri” gisa izendatzen da ematutu koitoa ez den jarduera oro.
Halaber, ematutu-koitoa hartzen da pertsona baten
sexualitatearen “hasiera” gisa. Izan ere, “birjintasuna galtzeaz” edo
“lehen aldiaz” hitz egiten denean, ematutu-koitoaz hitz egiten da.
Horrek guztiak androzentrismoa islatzen du, eta zenbait ondorio
kaltegarri ditu. Batetik, pertsonen sexualitatea ematutu-koitora
murrizten duelako, beste aukera guztiak baztertuz; bestetik, sexu-
joera homosexuala duten pertsonak baztertzen dituelako. Baina
koitozentrismoak duen ondorio kaltegarri nagusia arrakala
orgasmikoa dela esan genezake, hau da, ematutu-koitoan
oinarritzen diren sexu-harremanetan orgasmoa lortzen duten
emakumeen eta gizonen arteko aldea. Hainbat herrialdetan
egindako ikerketetan aurkitu da arrakala hori. Espainiako estatuan,
kasurako, emakumeen %59’7k arazoak ditu ematutu-koitoan
oinarritzen diren sexu-harremanetan orgasmoa lortzeko.
Gizonezkoen kasuan, ostera, %23’3koa da portzentaje hori (Contro,
2017 in Damonti, 2020). Harreman homosexualetan, ez da
orgasmoa lortzeko zailtasunetan gizon eta emakumeen arteko

>l

UPV EHU
Luixa Reizabal Arruabarrena



68

alderik aurkitu; beraz, azalpenak ezin du biologikoa izan (Damonti,
2020).

- Kapazitista ere bada, desgaitasunak dituzten pertsonak baztertzen
dituelako. Izan ere, ukatu egiten dira desgaitasunak dituzten
pertsonen harreman sexualak.

- Azkenik, adinkerian oinarritutako ikusmoldea. Izan ere, adineko
pertsonak baztertzen dituen ikusmoldea dugu gaur egungoa. Hala,
ukatu egiten dira pertsona nagusien harreman sexualak eta,
askotan, higuingarritzat hartzen dira. Ondorioz, ezkutatu behar
izaten dira.

Gaur egun gure jendartean sexu-harremanen inguruan dagoen
ikusmoldea aztertu ostean, helduaroko eta zahartzaroko sexu-jarduerez
arituko gara hurrengo atalean. Lehenik eta behin sexu-jarduerak
helduaroan nolakoak diren deskribatuko dugu eta, ondoren, beste
hainbeste egingo dugu zahartzarokoekin.

3.4.1. Sexu-jarduerak helduaroan

Helduaroan sexu-jarduerek hiru funtzio izan ditzakete. Alde batetik,
haien bidez pertsonek gozamena lortzen dute. Bestetik, intimitatea eta
afektua parteka daitezke. Azkenik, sexu ezberdineko pertsonen arteko
sexu-harremanek ugaltzeko balio izan dezakete. Azter ditzagun funtzio
horiek banan-banan.

a. Gozamen sexuala

Hiru modutan lor daiteke gozamen sexuala. Batetik, sexu-harremanen
bitartez; bestetik, fantasia sexualen bitartez eta, azkenik, masturbazioaren
bitartez. Ondoren hiru modu horiek aztertuko dira, hurrenez hurren.

Sexu-harremanei dagokienez, helduaroan pertsonek bikotekidea
bilatzen dute sexualitatearen alde garrantzitsu bat den gozamen
sexualaren beharra asetzeko asmoz. Behin aurkitu eta gero, bikote asko
elkarrekin bizitzen jartzen dira beren egoera legeztatu aurretik. Haietako
batzuk izatezko bikote gisa gelditzen dira. Beste batzuk, berriz, epaitegitik
eta/edo elizatik pasatzen dira egoera legeztatzeko.

Bikote-harreman horien barnean gertatzen dira, batez ere,
helduaroko harreman sexualak. Honako hauek izaten dira sexu-jarduera
arruntenak: muxuak, besarkadak, laztanak, bularren estimulazioa, aho-
sexua, elkar masturbatzea, tribadismoa (bi emakumezkoren artean, bien
aluak elkartu eta pelbisa mugituz, klitoria estimulatzeko, elkarren artean
igurztea), ematutu-koitoa eta uzki-koitoa.

Sexu-harremanen maiztasunari dagokienez, alderdi komunak eta
aldeak aurkitu dira pertsona heterosexualak, gayak eta lesbiarrak osatzen
dituzten bikoteen artean. Denborarekin harreman sexualen maiztasunean
gertatzen den gainbehera izango litzateke hiru bikote mota horien artean
komun duten alderdia. Aldeei dagokienez, berriz, badirudi gay bikoteek eta
heterosexualek harreman sexual gehiago dutela soilik emakumez
osatutako bikoteek baino.

Sexu-asebetetzea ere ikertu izan da, eta ikusi da ez dagoela alderik
joera sexual ezberdineko pertsonez osatutako bikoteen artean. Hala,
handia da sexu-harremanekin bikote hetero zein homosexualek lortzen
duten asebetetze-maila.

Arestian aipatu dugun moduan, gozamen sexuala sexu-harremanen
bitartez ez ezik, fantasia sexualen bitartez ere lor daiteke. Dirudienez,
harreman sexualak dirauen bitartean, gizonezkoek emakumezkoek baino
fantasia gehiago izaten dituzte, eta ez dira emakumeak bezainbeste
oharkabetzen. Fantasien gaiei dagokienez, Quebec-eko unibertsitateko
ikertzaile batzuek pertsona zisgenero heterosexualekin egindako ikerketa
batean aurkitutakoaren arabera, aldatu egiten dira fantasia sexualak
sexuaren arabera. Hain zuzen ere, honako hauek izan ziren ikerketan parte

hartu zuten emakumezkoek gehien aipatu zituzten fantasiak: harreman
sexualak toki erromantiko, arraro edo ohiz kanpoko batean izatea; aluaren
ahozko estimulazioan oinarritzea; felazio bat egitea eta bikotekideak
masturbatzea (Joyal, Cossette eta Lapierre, 2015).

Gizonek, berriz, honako hauek aipatu zituzten gehienbat: ahozko
sexua; bi emakumezkorekin hirukote-harreman sexuala izatea; bikotekidea
ez den emakume batekin harreman sexualak izatea; harreman sexualak
izatea ustekabeko toki batean eta, azkenik, harreman sexualak izaten ari
diren bi emakume ikustea (Joyal, Cossette eta Lapierre, 2015).

Azkenik, masturbazioa dugu sexu-gozamena lortzeko hirugarren
modua. Eskuarki, gizonezkoetan emakumezkoetan baino gehiagotan
gertatzen omen da, nahiz eta gizonak bikotekidea izan eta
bikotekidearekin sexu-harreman gogobetegarriak izan. Haien ustez,
masturbazioa ez dago erlazionatuta bikotekidearekiko interesa
murriztearekin. Askorentzat, aldiz, bikotekidearekiko harremanen interesa
mantentzeko tresna da.

Masturbatzeko tresna ugari dagoen arren —bibragailuak edo klitoria
estimulatzeko tresnak, kasurako—, badirudi pertsona gehienek nahiago
izaten dituztela teknika tradizionalak, hau da, genitalak eskuz igurztea.
Norberak bere burua masturbatzeaz gainera, masturbatzeko beste modu
batzuk daude. Esate baterako, elkar masturbatzea oso sexu-jarduera
osasungarria eta atsegina da. Bikotekidearen aurrean norbera
estimulatzea da beste masturbazio mota bat. Horren bitartez, norbera
kitzikatzeaz gainera, baliagarria da bikotekideak besteak gozamena
lortzeko zer behar duen ezagutzeko. Azkenik, ba omen da bere genitalak
ahoz estimulatuz masturbatzeko gaitasuna duenik. Masturbazioaren
munduan ere, aniztasuna nagusi.

b. Intimitatea eta afektua

Esan bezala, sexualitatea intimitatea eta afektua partekatzeko bidea
ere izan daiteke. Bestearen presentziak, haren beroak, hurbiltasunak,

maitatuak garela sentitzeak eta abarrek bikotekideen autoestimua
areagotzen dute. Azken finean, sexu-harremanak komunikatzeko modu
bat ere badira, eta komunikazio hori positiboa da sexu-harremanean parte
hartzen dutenentzat.

c. Ugalketa

Ematutu-koitoan oinarritutako sexu-harreman heterosexualen bidez,
zenbaitetan eta nahi izanez gero, seme-alabak sor daitezke. Ernaldu eta
gero, haurdunaldian, zelula zena pertsona izatera iristen da, baina horrek
ez du zerikusirik helduaroko sexualitatearekin. Haurdunaldiak eta
gurasotasunak dituzten ondorio sozial, psikologiko zein fisikoak hurrengo
gaian aztertuko direnez, ez ditugu hemen azalduko. Hori bai: gogoan izan
behar da ugalketarik nahi ez bada, neurriak hartu behar direla.

3.4.2. Sexu-jarduerak zahartzaroan

Sexua-jarduerak zahartzapen arrakastatsua lortzeko bideetako bat
direla frogatu da. lzan ere, sexu-harremanak oso mesedegarriak izaten
dira, segurtasun- eta autoestimu-mailak igotzeaz gainera, zahartzen
laguntzen dutelako.

Hala ere, gaur egun gure jendartean zahartzaroko sexualitateari buruz
dagoen ikusmoldea aurreiritziz beteta dago. Hala, uste da zaharrak
pertsona “asexualak” direla; gozamena sentitzeko gaitasunik ez dutela;
sexu-erakarpenik ez dutela; sexu-harremanak egotekotan, nazka ematen
dutela edo barre egiteko modukoak direla; adineko pertsonek ez dutela
sexu-interesik, eta, baldin badute, zikina eta immorala dela...

Zahartzaroan izaten diren jarduera sexualen inguruko ikerketa askorik
ez dago. lzan ere, gaiak ikertzeko zailtasun handia du, tabua delako eta
adineko pertsona asko deseroso sentitzen delako gaiaren inguruko
elkarrizketei zein galdeketei erantzuten.

Pertsona zaharren sexualitateari buruzko ezagutza zientifikoa XX.

mendea
(Kinsey,

ren hasieran garatu zen Kinsey eta haren lankideen ikerketei esker
Pomery eta Martin, 1948; Kinsey, 1953). Gaur egun oraindik ez

dago zahartzaroko jarduera sexualei buruzko ikerketa askorik, baina
daudenetan aurkitu denaren arabera, adineko pertsonen sexu-interesa
urritu egin daiteken arren, jarduerak izaten jarraitu eta sexualki aktibo izan
daitezke (Villar eta beste, 2017), nahiz eta sexu-jardueren maiztasuna
urritu. Dirudienez, badira desioaren eta sexu-jardueren urritzea errazten
duten zenbait aldagai. Besteak beste (Villar eta beste, 2017), hauek:

1.

3.

4.

Osasun fisiko zein psikologikoa: aurkitu da osasun fisiko zein
psikologikoak eragina duela sexu-harremanetan. Hain zuzen ere,
osasun egoera eskasa sexuarekiko interesaren galerarekin
erlazionatzen dela aurkitu da.

Botika-tratamenduak: haien gaixotasun fisiko zein psikologikoak
direla medio, botika-tratamenduak jasotzen dituzte adineko
pertsona askok eta badirudi horietako askok eragin zuzena dutela
pertsona horien sexualitatean. Besteak beste, antidepresiboek,
antsiolitikoek eta hipertentsioa sendatzekoek.

Jendartean zahartzaroko sexu-jardueraz dagoen ikusmoldea: gaur
egun oraindik gaizki ikusita dago zahartzaroan harreman
sexualekiko interesa eta sexu-jarduerak izatea, eta horrek eragin
zuzena du pertsona zaharren sexu-jardueran. Tradizionalki, sexua
ugalketarekin lotu izan da, eta, ugaltzeko gaitasunik ezean,
perbertsiotzat hartzen da testuinguru askotan.

Aldagai psikologikoak: gaur egun jendartean dagoen edertasun-
irudia urrun dago zahartzaroko itxura fisikotik. Hala, zaharrek
(bereziki emakumeek) beren gorputzaren inguruan duten
pertzepzioaren arabera, beren gorputzak ez du sexu-erakarpenik
sortzen, eta, ondorioz, sexuarekiko interesa galtzen dute.

5. Arazo “praktikoak”: hain zuzen ere, sexu-harremanak izateko
kiderik eza edo kidearen osasun-egoera eskasa.

6. Egoitzetan bizi diren pertsonen kasuan, berriz, intimitaterik eza
izango litzateke sexu-jardueraren eta -interesaren galeraren
iturriak. Izan ere, egoitzek ez dute sexualitaterako eta
intimitaterako espaziorik eskaintzen.

Egin diren ikerketek gaur egun zahartzaroko sexualitatearen inguruan
dagoen ikusmolde soziala deseraikitzen duten emaitza batzuk ere
erakusten dituzte. Horien arabera, adineko pertsona asko, sarritan arazo
askori aurre egin behar dioten arren, sexualki aktiboak dira eta sexu-
jarduerez gozatzen dute. Koitoa eta antzeko sexu-jarduerak gutxiagotan
egin arren, beste jarduera batzuk egiten jarraitu eta gehiagotan egin
ditzakete, bereziki ukimenezko estimulazioarekin zerikusia dutenak.
Besteak beste, laztanak eta igurtziak. Sexu-harremanetan jartzen den
pasioa ere urritu daiteke, baina goxotasuna areagotu egiten omen da.

Heterosexualak eta zisgeneroak diren pertsona zaharrekin egindako
ikerketetan aurkitutako emaitzak dira orain arte aipatutakoak. Jarraian,
pertsona homosexual, bisexual eta transexualen sexualitateari egingo
diogu tartea. lzan ere, haienganako dauden aurreiritzi eta bazterkeriaren
ondorioz, kolektibo zaurgarria osatzen dute. Hala, badira pertsona horiek
bizi behar izaten dituzten zenbait egoera eta beldur. Besteak beste (Villar
eta beste, 2017):

1. Pertsona horiek “ikusezinak” dira jendartean, bai eta osasun-
erakunde eta egoitzetan ere. Ondorioz, bazterkeria sufritzen dute,
bai eta egoitzetatik bidaliak izateko arriskua ere.

2. Egoitzetan zein etxeetan pertsona zaharrak zaintzeaz arduratzen
diren pertsona askoren homo/bi/transfobia: AEBn egindako
ikerketa batean, aurkitu zen LGTB kolektiboko pertsona zaharrak
beldur zirela zaintzaileengandik tratu txarrak edo/eta bazterkeria

pairatzeko, zaintzaileen homo/bi/transfobia zela-eta. Horregatik,
asko “armairura itzultzen dira”.

Haien jokabide sexuala ez-normatiboa izanik, onarpen-maila
txikiagoa du adineko LGTB+ pertsonen sexualitateak.

Egoitzak ez daude pertsona horien oinarrizko premiak
asebetetzeko prestatuta. Besteak beste, zaintzaileek ez dute
pertsona horiek zaintzeko formakuntzarik.

Egoitzetan, baztertu egiten dituzte. Izan ere, egoitza batera bikote
heterosexual bat bizitzera joaten denean, ohikoa izaten da
bikotekideak elkarrekin gela batean egotea. Bikote homosexual
bat joaten denean, berriz, ohikoa izaten da aurpegi txarrak jartzea
eta bikotekideak bereiztea.

Hori guztia kontuan izanik, ezinbestekoa da, haien sexu-joera, genero-

identitatea eta genero-adierazpena edozein izanda ere, adineko pertsonen
oinarrizko premia guztiak (sexualak barne) asebetetzeko moduko
erakundeak eta pertsonak formatzea. Ez dezagun denbora gehiagorik

gall!ll

3.5. AUTOEBALUAZIOA

s w

Atxikimenduak haurtzaroan, nerabezaroan, helduaroan eta

zahartzaroan dituen alde komunak.

Haurtzaroan, nerabezaroan, helduaroan eta zahartzaroan garatzen

diren atxikimendu-harremanen arteko ezberdintasunak.

Azaldu helduaroan garatu daitezkeen atxikimendu motak.
Azaldu Sternbergen teoria triangeluarraren planteamendu nagusia.
Azaldu zertan den Sternbergek deskribatutako maitasun mota

bakoitza, eta jarri adibide bana.

Deskribatu maitemintzearen hiru ondorio motak.

7. Azaldu maitemintzeko arrazoiei buruz dauden teoriak.

8. Maitemintzea erraztu dezaketen egoerak.

9. Zer hiru eratan amaitu daiteke maitemintzea?

10. Azaldu maitasuna galtzea zein egoeratan izan daitekeen
mesedegarria.

11. Azaldu maitasuna galtzeak zer ondorio positibo ekar ditzakeen.

12. Deskriba itzazu laburki desleialtasun motak.

13. Desleialtasunaren ondorioak desleial izan den pertsonarentzat,
bikotekidearentzat eta maitalearentzat.

14. Zer ezaugarri ditu gaur egun gure jendartean sexu harremanen
inguruan dagoen ikusmolde nagusiak?

15. Azaldu itzazu laburki sexu-jarduerek izan ditzaketen hiru funtzioak.

16. Azaldu itzazu fantasia sexualak.

17. Zein dira zahartzaroan sexu-desioaren eta sexu-jardueren urritzea
errazten duten aldagaiak?

18. Azaldu pertsona homosexual, bisexual eta transexualek zahartzaroan
bizi behar izaten dituzten zenbait egoera eta beldur,
sexualitatearekin zerikusia dutenak.

3.6. ARIKETAK

1. Ariketa: Zertan fijatzen zara bikotekidea aukeratzeko garaian? Erkatu

zure erantzuna Mursteinen teoriarekin.

2. Ariketa: maitasunaren teoria triangeluarra. Hona hemen Sternbergek

planteatu zituen 7 maitasun motak.

KARINOA

Intimitatea

MAITASUN KONPAINIA-
ERROMOANTIKOA ” MAITASUNA
Pasioa + Intimitatea Intimitatea + Konpromisoa

M. BURUTUA '

Intimitatea + Pasioa +
Konpromisoa

APETA M. HARROA MAITASUN HUTSA

Pasioa Pasioa + Konpromisoa Konpromisoa

Pentsatu zuk edo zure ingurukoek dituzten harremanetan, eta saiatu
harreman horiek zein motatakoak diren iragartzen. Argudiatu zure
erantzunak.

3. Ariketa: maitasun erromantikoa. lkusi maitasunezko film bat, eta
aztertu maitasunaren inguruan transmititzen duen ikusmoldea.

4. Ariketa: Mitoak deseraikitzen. Hona hemen taula bat. Taularen
ezkerreko zutabean, maitasun erromantikoarekin zerikusia duten
zenbait mito agertzen dira. Saia zaitez mito horiek deseraikitzen edo/
eta erantzuten, eta idatzi eskuineko zutabean maitasuna osasungarria
izan dadin maitasunak izan beharko lituzkeen ezaugarriak.

MAITASUN ERROMANTIKOA MAITASUN OSASUNGARRIA

Zu gabe ni ez naiz inor.

Harremanean buru-belarri.

Nirea da.

Betiko da benetako maitasuna.

Maitasunarengatik aldatu.

Maitasun-adierazpena da bikotekidea
kontrolatzea.

Maitasunaren isla da jeloskortasuna.

5. Ariketa: desleialtasuna. Izan al duzu desleialtasunarekin zerikusia duen
bizipenik? Baiezkoa bada, zein izan zen zure rola bizipen horretan?
Desleialarena, biktimarena ala maitalearena? Zein izan zen bizipen
horrek zugan sortu zituen ondorioak? Erkatu teoriarekin zure
erantzunak. Ez baduzu horrelako bizipenik izan, ostera, saia zaitez
Jhonny Barrios, Marta Salinas edo Susana Valenzuelaren (ikus 62
orrialdea) edo desleialtasunaren bizipena izan duen beste pertsonaren
baten tokian jartzen, eta aztertu nola sentituko zinatekeen pertsona
hori bazina. Erkatu teoriarekin zure erantzunak.

4. Familia-harremanak

Nahiz eta gero eta gehiago izan familiarik ez osatzea erabakitzen dutenak,
gaur egun gure jendartean normatiboa izaten jarraitzen du familia bat
osatzeak. Zalantzarik gabe, helduaroaren eta zahartzaroaren garapenean
izugarrizko eragina du familia osatzeak. Horregatik, gai horren inguruan
arituko gara atal honetan. Lehenik eta behin, familia osatzeko lehen
urratsari, hau da, bikotekidea hautatzeari buruz jardungo dugu. Ondoren,
ezkontzaz edo bizikidetasunaz arituko gara. Jarraian, gurasotasuna izango
dugu hizpide. Jorratuko dugun laugarren gaia seme-alabak handitzen diren
aroa izango da, eta ondoren, aztertuko dugu zer gertatu ohi den gurasoak
zahartzen direnean. Horren ostean, habia hutsa eta habia betea
fenomenoak azalduko ditugu. Hurrengo gaia aitona edo amona bihurtzeari
dagokio. Familiari buruzko gaiari amaiera emateko, familia-eremuan
gertatzen den indarkeria matxistaz hitz egingo dugu.

Arestian aipatzen genuen moduan, familia osatzea normatiboa da,
baina gero eta gehiago dira familiarik ez osatzea erabakitzen dutenak.
Horietako askok bakarrik bizitzea erabakitzen dute; beraz, familia-
harremana aztertu ostean, egoera horri buruz arituko gara.

4.1. BIKOTEKIDEA HAUTATZEA

Bikotekidea aukeratzea prozesu interesgarria da horretan ari den
edonorentzat. Garai batean uste zen bikote-harremanean maitasunak ez
zuela inongo garrantzirik eta, gainera, arriskutsua zela, maitemindutakoek

ez zituztelako kontuan izaten beren harremanak izan zitzakeen ondorio
ekonomiko, politiko eta sozialak (Xiahoe eta Whytem 1998 in Schaie eta
Willis, 2003). Horren ildotik, oraindik munduko bazter batzuetan, familiak
aukeratzen du pertsonaren bikotekidea, eta, ondorioz, hark ez du zeregin
horretan zeresan handirik. Gure testuinguruari dagokionez, gehienetan
norberak aukeratzen du bikotekidea. Bikotekidea aukeratzeari buruzko
hainbat teoria daude. Horietako batzuen arabera —besteak beste,
Mursteinena (1987 in Reizabal eta Lizaso, 2011), aurreko gaian aztertu
dena—, bikotekidea aukeratzeko prozesua bikotekide izan daitezkeen
hautagaien artean onartezinak baztertzen dituzten zenbait iruzkin
aplikatzean datza.

Adams-ek (1979 in Schaie eta Willis, 2003), ostera, beste teoria mota
bat proposatu zuen. Arreta handia jarri zuen bikotekideen artean lotura
afektiboa garatzen zen prozesuan, honako garapen-joera hau proposatuz:

- Lehenik eta behin, ezkontzarekiko erakargarritasuna egongo
litzateke, hau da, pertsonak kontzienteki ezkondu nahi izatea.

- Hurbiltasun geografikoa: pertsonarengandik fisikoki hurbil egoteak
lagundu egingo luke bikotekidea aukeratzeko garaian.

- Hasierako erakargarritasuna, hau da, beste pertsonak erakartzea.
Erakargarritasuna azaleko honako jokabide hauetan oinarrituko
litzateke: pertsona horrek harremanak izateko duen trebetasuna;
interesei eta gaitasunei dagokien antzekotasuna; itxura eta
erakargarritasun fisikoa eta norberak duen bikotekide-irudi
idealarekin duen antzekotasuna.

- Erakargarritasuna mantentzea, besteak beste, honako aldagai hauek
lagunduta: beste pertsonek bikotekidearekiko erantzuna (besteak
beste, bikotetzat hartzea), intimitatea (bestearen aurrean irekitzea,
konfiantza osoa adieraztea) eta komunikazio ona (bestearekin eroso
sentitzea).

- Konpromisoa eta intimitatea, lotura afektiboa sortuz.

- Erakargarritasun sakona, honako aldagai hauen bitartez areagotu
daitekeena: batetik, bi pertsonaren balioen arteko antzekotasuna;
bestetik, gaitasun-sentimenduak saritzen direla ikustea;
Hirugarrenik, bikotekidearengan erakargarritasunean, emozio-
heldutasunean, autoestimuan, arrazan, talde etnikoan, erlijioan eta
antzeko gaietan antzekotasunak hautematea. Azkenik, bikotekideek
beren familietan jaiotza-ordena bera izatea.

- Erabakitzea noiz den ezkontzeko unerik egokiena eta zer den
ezkontzarekin lor daitekeena.

- Ezkontzea.

Teoria honek duen arazo nagusia da pertsonen azken helburutzat
ezkontza hartzen duela, baina gaur egun, asko dira ez ezkontzeko erabakia
hartzen duten bikoteak. Beste batzuk, ostera, bat-batean ezkontzen dira
haurdunaldi bat, lana aurkitzea edo antzeko gertakariak direla medio.
Beste batzuek erabakia atzeratu dezakete guraso baten heriotzaren,
langabeziaren eta antzeko gertakarien ondorioz. Horregatik guztiagatik,
ezin da esan bikote guztiek Adamsen ereduari jarraitzen diotenik (Schaie
eta Willis, 2003).

Behin bikotekidea aukeratu eta gero, ohikoa izaten da harekiko
konpromisoa garatzea, besteak beste, harekin ezkondu edo elkarrekin
bizitzera joanez.

4.2. EZKONTZA EDO BIZIKIDETASUNA

Ezkontzaz edo bizikidetasunaz hitz egiten dugunean, ezkondurik zein
ezkondu gabe dauden sexu ezberdineko zein bereko bi pertsonaren arteko
bizikidetza afektibo eta sexualaz hitz egingo dugu. Elkarrekin bizi edo
ezkontzen diren bizikideek elkarrekiko bizitza-proiektu iraunkorra izaten
dute; kidetasun-sentimendu sendoak sentitzen dituzte; konpromiso

pertsonalak garatzen dituzte eta intimitate-, elkarrekikotasun- eta
mendekotasun-harreman estuak sortzen dituzte.

Doherty eta Jacobson-en aburuz (1982 in Reizabal eta Lizaso, 2011tik
egokituta), honako termino hauetan egin daiteke ezkontzari buruzko
diagnostikoa:

a) Garai batean, ezkontideen gainetik zegoen instituziotzat hartzen
zen ezkontza. Gaur egun, ostera, konpainia-, intimitate-, euskarri-,
adiskidetasun- eta gogobetetasun-iturritzat hartzen dira ezkontza
eta familiarteko bizitza.

b) Nahiz eta gaur egun ezkontzeko adina atzeratu eta gero eta
pertsona gehiagok bakarrik bizitzea erabaki, esan daiteke
bikotekidearekin ezkondu edo bizitzera joatea gertakizun ia
unibertsala dela pertsona zis-heterosexualen zein homosexualen
artean.

c)Gero eta gehiago dira seme-alabarik ez izatea erabakitzen duten
bikoteak. Gaiaren inguruan Eusko Jaurlaritzak egindako inkesta
batean, adibidez, aurkitu da duela sei urte herritarren %5ek ez zuela
seme-alabarik izan nahi. Gaur egun, ostera, %10ek, eta ehuneko
hori %15era igotzen da 18-29 urteko gazteen artean (Berria, 2022a).

d) Bikoteek gero eta beranduago izaten dituzte seme-alabak, eta
gainera, gero eta gutxiago. Batez bestez, 33 urtekoa da lehen aldiz
ama izateko adina. Euskal Herriari dagokionez, igo egin da
emakumeak ama izateko duten adina. Izan ere, 2016ko lehen
seihilekoan jaio ziren haurren amen %9 ziren 40 urte baino
gehiagokoak; 2022an, berriz, %12. Gainera, amen %80ek 30 urtetik
gora dituzte (Berria, 2022a). Alde horretatik, bikotearen
elkarbizitzaren aroa areagotu egiten da.

e) Gero eta gehiago dira banantzen diren bikoteak, eta, 5. gaian
ikusiko dugun moduan, horrek eragin handia du helduaroan.

f) Bikote eta ezkontza homosexualak gero eta ugariagoak dira.

g) Gero eta gehiago dira “bereizirik elkarrekin bizi” harremana
aukeratzen duten bikoteak, bereziki tarteko helduaroan edo
zahartzaroan daudenen artean.

Beraz, gaur egun, ezkontza batez ere konpainia, intimitate eta
adiskidetasun-iturritzat eta norberaren garapenerako baliagarritzat
hartzen da. Ikusmolde hori asko urruntzen da oraindik zenbait etxetan
indarrean dagoen ezkontzaren ikusmolde tradizionaletik. Horren arabera,
ezkontza sexu ezberdineko pertsonen arteko harremana da, eta
harremanaren ardatz nagusiak dira bikotekide bakoitzak bere generoaren
arabera dituen eginbeharrak. Hala, gizonezkoa izaten da «familiaburua»,
hura baita etxera euskarri ekonomikoa eramaten duen bakarra.
Gizonezkoari egozten zaio autoritate gorena eta bakarra, eta botere osoa
du familiako beste kideen gain. Familia horiek honela funtzionatzen dute:
emakumezkoak seme-alabak, sexua, obedientzia eta begirunea ematen
dizkio senarrari, babeslekuaren eta janaren truke. Alde horretatik, esan
daiteke ezkontza mota horretan botere/mendekotasun harremanak
gertatzen direla (Blanco, 1998).

Gaur egun gauzak aldatzen hasi dira, eta ezkontzaren zein
elkarbizitzaren beste eredu bat nagusitzen hasi da. Izan ere, gaur egun
ezkontza loturik dago sexu bereko zein ezberdineko bikotekideen rolen
ikusmolde eta adierazpen berri batetik eratorritako itxaropen eta
eskariekin. Hala, arestian aipatu dugun moduan, ezkontzan zein
bizikidetzan euskarri emozionala, intimitatea, familiaren planifikazioan
kontsulta eta negoziazioa eta seme-alaben heziketan elkarri laguntzea
bilatzen dira.

Ezkontzaren ikusmolde berri hori garapen sozio-historiko baten
ondorioz gertatu da, besteak beste honako arrazoi hauengatik (Blanco,
1998): bizi-itxaropena luzatzea; emakumezkoak lan-merkatuan sartu izana
eta horretatik eratorri diren independentzia ekonomikoa eta lorpen legal
eta sozialak; ideologia zaharkituak bertan behera utzi dituzten aurrerapen

>l

zientifikoak (antisorgailuak, kasurako) eta zishetero-arautik kanpo dauden
pertsonen onarpena areagotzea.

Brim-en arabera, (1968 in Reizabal eta Lizaso, 2011) ezkontza litzateke
helduaroan ondoriorik erabakigarrienak dituen gertakaria, bikotekideen
arteko harremana baita helduen bizitzan eskari sozialak sortzen dituzten
iturrietatik garrantzitsuenetako bat. Eskari horiek, oro har, honela laburtu
daitezke:

- Familia arlotik kanpo, harreman intimoak sortu beharra.

- Bikotekideen aburuz egokiak diren sexu-rolen araberako jokabideak
erabiltzea.

- Elkarrekiko itxaropenak betetzea.

- Erabaki garrantzitsuak hartu beharra arazo pertsonalen
(sexualitatea, pertsonarteko harremanak), familiaren (monogamoa
izango ote den; seme-alabarik nahi ote den; baiezkoa bada, zenbat;
noiz, nola hezi, eta abar) edo eguneroko bizitzako gaien inguruan.

Ezkontzak eskari asko ekarri arren, badirudi eragin positiboa duela
pertsonen osasun fisiko, psikologiko zein sozialean. Hain zuzen ere, AEBn
egindako ikerketek erakusten dute ezkongabeen, alargunen,
dibortziatutakoen eta ezkondu gabe bikotekidearekin bizi direnen aldean,
ezkondutakoek... (Marripedia, 2022)

1. Osasun fisiko hobea dutela.

Nahasmendu mental gutxiago pairatzen dituztela.

3. Ongizate emozional eta psikologikoaren maila altuagoak
dituztela.

4. Bakardade-sentimendu urriagoak izaten dituztela.

5. Droga-kontsumo urriagoa izan ohi dutela.

g

Pertsona zisgenero heterosexualekin egindako ikerketetan
aurkitutakoa da orain arte azaldutakoa. Zorionez, nahiz eta oraindik
informazio handirik ez izan, badira klase ertaineko pertsona homosexual

txuri gazteekin egindako ikerketak (horien errebisioa ezagutzeko, ikus
Peplau eta Fingerhut, 2007), eta horietan aurkitutakoa azalduko dugu
orain.

Badira gay zein lesbianak diren pertsonek osatutako ezkondutako zein
ezkondu gabeko bikoteek komun dituzten ezaugarriak. Batetik, pertsona
homosexualen arteko bikoteetan, bi kideek egiten dute lan etxetik kanpo,
eta, zentzu horretan, biek ala biek dute nolabaiteko independentzia
ekonomikoa. Bestetik, parekidea izaten da etxeko lanen banaketa. Izan
ere, negoziatu egiten dute haien artean eta atazak modu justuan banatu
ohi dituzte. Esan bezala, ezaugarri horiek gay zein lesbianak diren
pertsonek osatutako bikoteetan aurkitu dira. Badira, ostera, gay eta
lesbianak diren pertsonek osatutako bikoteen arteko alderik. Hain zuzen
ere, gizonezkoek osatutako bikoteetan, bikotekide bakoitza etxeko lan
batean espezializatzen da, eta emakumezkoek osatutakoetan, berriz, ez da
horrelakorik gertatzen eta banatu egiten dituzte etxeko lanak.

Boterearen banaketari dagokionez, badirudi ez dela nahi bezain
parekidea. Ikerketetan aurkitu da gay zein lesbianak diren pertsonek
nahiko luketela bikoteetan boterearen banaketa parekidea izatea, baina
zoritxarrez, errealitatean ez da horrelakorik gertatzen. Peplauk eta
Cochran-ek (1980 in Peplau eta Fingerhut, 2007) egindako ikerketa batean,
adibidez, aurkitu zen soilik gizonen %38k eta emakumezkoen %59k uste
zutela beren harremanean erabat parekidea zela boterearen banaketa.
Botere-desoreka horiek aurkitu izan dira beste ikerketa batzuetan ere
(esaterako, Reilly eta Lynch, 1990 eta Harry eta DeVall, 1978. Denak in
Peplau eta Fingerhut, 2007).

Halaber, aldeak daude boterearen banaketan eragina duten
aldagaietan. Badirudi gizonek osatutako harremanetan, adina eta baliabide
ekonomikoak direla botere banaketan eragina duten aldagaiak (esaterako,
Harry, 1984; Harry eta DeVall, 1978. Denak, in Peplau eta Fingerhut, 2007).
Emakumeen arteko harremanei buruzko ikerketetan, ostera, datu
kontrajarriak aurkitu dira. Zentzu horretan, badirudi emakumeek ez dutela

gustuko dominatzaile zein menpeko rolak hartzea (Dunne, 1997 in Peplau
eta Fingerhut, 2007).

Elkarrekin bizi edo ezkontzen diren bikote askok guraso izatea
erabakitzen dute. Hurrengo atalean, gurasotasunari buruz hitz egingo
dugu.

4.3. GURASOTASUNA

Gorabehera handiak gertatu dira azken urteotan munduko
herrialde askotako jaiotza-tasetan. Euskal Herrian, adibidez, 1990etik
2008ra, jaiotza-tasa handitu egin zen. Hala, 1990eko hamarkadan mila
biztanleko zortzi ume jaio ziren, eta hamar jaio ziren 2008an. Ordutik
hona, ostera, jaisten ari da jaiotza-tasa, eta 2020an —ordukoa da azken
datua— mila biztanleko zazpi baizik ez ziren jaio (Berria, 2022b).
Gipuzkoan, adibidez, jaiotza-tasa %8 jaitsi zen 2022ko lehen hiruhilekoan
(Gipuzkoako Hitza, 2022).

Instituto Nacional de Estadistica (INE) delakoak 2022ko abuztuan
eman zituen azken datuen arabera, 2022ko lehen seihilekoan 2016ko epe
berean baino %25 haur gutxiago jaio ziren Hego Euskal Herrian (12.000
inguru 2017an eta 9.000 inguru 2022an). Hala, 2016an egunean 66 haur
jaio ziren, eta eguneko 50 jaio ziren 2022n (INE, 2022 in Berria, 2022b).

Guraso izateko adinari buruz, erabat atzeratzen ari da; gaur egun,
gero eta gehiago dira 30 urtetik aurrera lehen aldiz guraso izaten diren
bikoteak. Euskal Autonomia Erkidegoan, adibidez, %12,6 dira 40 urte edo
gehiago dituzten amak, eta 2021eko lehen hiruhilekoan, berriz, %9,8 ziren.
Hurrengo adin-tartean ere igoera izan dela diote Eustatek (in Gipuzkoako
Hitza, 2022) plazaratutako datuek: 0,9 puntu gehiago dira 35 eta 39 urte
bitarteko amak. Adin horretatik beherakoen joera, ostera, alderantzizkoa
da. Hala, 30 eta 34 artekoa 3,4 puntu jaitsi da, eta 25 eta 29 adin tartekoa,
1,6.

Gurasotasun biologikoari buruzkoak dira orain arte aipatutako
datuak. Bada, ostera, guraso izateko beste biderik. Besteak beste,
adopzioa, 1995etik hona asko igo dena. Hala, jaiotza-tasan jaitsiera gertatu
arren, asko dira guraso direnak.

Gurasotasuna helduaroan gertatzen den bizipen
garrantzitsuenetakoa izanik, gai hori jorratuko dugu atal honetan. Lehenik
eta behin, gurasotasunerako trantsizioak ekartzen dituen betebeharrak eta
ondorioak aztertuko ditugu. Ondoren, gurasotasunaren ondorioetara
egokitzeko prozesua baldintzatzen duten aldagaiak aztertuko ditugu.
Hirugarrenik, guraso izateko motiboak izango ditugu hizpide. Horien
ostean, guraso bakarren eta gurasordeen egoera aztertuko dugu. Azkenik,
guraso ez izateko motiboak izango dira hizpide.

4.3.1. Gurasotasunerako trantsizioak ekartzen dituen betebeharrak eta
ondorioak

Zalantzarik gabe, gurasotasuna da bizi-zikloan hartzen den
konpromisorik garrantzitsuenetako bat. Guraso bihurtzeko bidean,
pertsonek gurasotasunerako trantsizioa pasatzen dute, hau da,
gurasotasun biologikoaren kasuan, haurdunaldia hasten denetik umea jaio
eta lehen bi edo hiru urtera doan aroa (Celdran eta Triadd, 2019).
Adopzioaren kasuan, berriz, adopziorako tramiteak hasi eta haurra etxera
eraman arte doan aroa litzateke.

Aldaketa eta egokitzapen aro bat da, pertsona gurasotasunak
ekartzen dionera egokitu behar zaio-eta. Besteak beste, gurasotasunak
ekartzen dituen honako betebehar hauei aurre egin behar izaten die
(Gutmann, 1975 in Blanco, 1998): seme-alabaren zainketa; haren
arduradun gorena izatea eta sentitzea; seme-alabaren ongizatea
bermatzeko bizimodua aldatzea (jarduera sozialak murriztea, etxeko lanak
ugaltzea eta antzekoak); seme-alabari segurtasun emozionala eta fisikoa
eskaintzea eta hari babesa eta mantenua eskaintzea.

Betebehar horiei guztiei aurre egiteak gurasoarengan, ingurune
sozialean zein lan eremuan eragina izango duten ondorioak ekartzen ditu.
Hala, Hidalgo-k eta Moreno-k (1995) guraso biologikoekin egindako
ikerketetan oinarrituta, gurasotasunerako trantsizioak gurasoengan,
etxearen antolaketan, bikote-harremanean zein familiak beste pertsona
batzuekin dituen harremanetan eta etxetik kanpo egiten dituen
jardueretan aldaketak ekartzen dituela ondorioztatu zuten. Aztertu
aurretik, aipatu nahi genuke ama biologikoarengan gertatzen diren
aldaketa biologikoak izan ezik, beste guztiak gertatu ohi direla adopziozko
gurasotasunerako trantsizioan. Azter ditzagun banaka aldaketa horiek
guztiak.

a) Aldaketa indibidualei dagokienez, zenbait motatakoak izan
daitezke. Batzuek izaera iragankorra dute. Besteak beste, amek
haurdunaldian izaten dituzten aldaketa fisikoak; jateko ohituretan
izaten dituztenak —apetak, adibidez—; usainekiko sentiberatasuna
areagotzea; umore-aldaketak; maniak; nazka; idorreria; goragalea;
bihotzerrea; logalea; lo-ezina; bizkarreko mina; kloasma (azalean
agertzen diren orbanak); zain-bilduak (barizeak) zein edemak eta
gernu-larrialdiak (pixa egiteko gogo handiagoa).

Beste aldaketa batzuk, berriz, iraunkorrak dira. Horien
artean, ordainak eta irabaziak ekartzen dituztenak bereiz daitezke.
Ordainak ekartzen dituztenen artean, maila biologikoan eta
psikologikoan gertatzen diren zenbait aldaketa ditugu. Aldaketa
biologikoen artean ditugu, besteak beste, haurdunaldiarekin eta
edoskitzearekin zerikusia duten behin betiko aldaketa fisikoak
(bularra eta sabela bigundu eta ildoak agertzea, adibidez) eta
fisiologikoak (besteak beste, metabolismo- eta loaldi-aldaketak),
amek pairatzen dituztenak.

Psikologikoen artean, berriz, guraso bihurtzen den pertsona
orok pairatzen dituenak daude. Hain zuzen ere: batetik, seme-
alabaren zainketak ekartzen dituen lanak sortu ohi duen estresa eta

nekea. Bestetik, askatasuna galtzea —gurasoek nahi zutena
egitetik, umeak nahi edo behar duena egitera pasatzen da— eta
kezka zein herstura areagotzea, bizi den artean kezkatuko baita
seme-alabaz.

Irabaziak ekartzen dituzten aldaketek, ostera, lau alderekin
dute zerikusia: kognizio sozialarekin, atxikimendu-
sentimenduarekin, autoestimuarekin eta identitatearekin.

Kognizio sozialarekin zerikusia duten aldaketei dagokienez, ama
biologikoek pairatzen dituzte. Badirudi garunean kognizio
sozialarekin eta gogamenaren teoriarekin zerikusia duten
garunaren arloetan aldaketa gertatzen direla. Aldaketa horiei esker,
areagotu egingo lirateke amak haurraren beharrei erantzuteko
dituen gaitasunak (Hoekzema eta beste, 2017 in Celdran eta Triado,
2019).

Atxikimendu-sentimenduari dagokionez, guraso direnek
hasieratik garatzen dute seme-alabarekiko atxikimendua. Ama
biologikoen kasuan, adibidez, haurra sabelean dagoenetik.
Helduaroko atxikimenduak ez bezala, seme-alabarekiko
atxikimendua asimetrikoa da, eta gurasoa harremanaren maila
gorenean dago. Horrek, askotan, kezka eta herstura ekartzen
dizkio, eta ohitu egin behar izaten du. Gainera, umea zaindu eta
hezteko ardura-sentimendua bizi izaten du, eta, bere ahaleginak
sari gisa garapen ikusgarria duela ikustean, izugarrizko
gogobetetzea sentitzen du.

Autoestimuaz, aipatu behar da gurasotasunak autoestimua
areagotzen duela. Hala ere, hori ez da hasieratik gertatzen. Izan
ere, lehen asteetan umearen zainketan inplikazio handia duen
gurasoaren autoestimua urritu egin daiteke. Horren arrazoien
artean, umearen zainketak eskatzen duen dedikazioa (beste
zenbait jarduera utzi behar izatea), lan horrek dituen zailtasunak
(batez ere, umeak izaera zaila duenean edo, adopzioen kasuan,
egokitzapen-arazoak dituenean) eta, aiten kasuan, genero-rol

tradizionala bereganatu badute, rol adierazlea bereganatzeak
dakarren ahalegina ditugu. Hala ere, denbora pasatu ahala,
gurasoak askotan niaren pertzepzio aberatsagoa izaten du. Praktika
areagotzen denean eta gaitasun eta trebetasun gehiago garatzen
direnean, seme-alabarekiko harremanak irabazi ugari ekartzen
dizkio gurasoari eta, ondorioz, autoestimuak gora egin ohi du.
Laburbilduz, autoestimuan gertatzen diren aldaketa negatiboek
gehienetan ez dute asko irauten, eta merezi izaten dute geroago
agertuko diren irabaziak kontuan hartzen baditugu.

Identitateari dagokionez, bi aldaketa dira nabarmenak.
Batetik, guraso berri bihurtu direnek identitate-estatus berri bat
eskuratzen dute. Izan ere, familia izatera pasatzen dira, eta,
gainera, beren identitateari gurasoarena gehitzen diote. Horrek
izugarrizko eragina izango du beren autokontzeptuan, jarduteko
moduan eta antzekoetan.

Bestetik, aldaketak gertatuko dira genero-identitatean ere.
Bikote-harreman heterosexualetan, genero-rolei buruzko jarrerak
tradizionaletatik parekideetara doan continuum batean koka
daitezke. Tradizionalak genero-rol eta botere-maila jakin batzuk
esleitzen dizkio bikotekide bakoitzari. Hain zuzen ere, ekoizpen-rola
(sostengu ekonomikoa lortzea helburu duena) eta botere-maila
handia esleitzen dizkie gizonei; emakumeei, berriz, zainketa- eta
ugalketa-rolak eta botere txikia. Jarrera parekidea, berriz, botere-
harreman parekideetan oinarritzen da, eta ez du genero-rolen
arteko bereizketarik egiten. Hala, ekoizpen- eta ugalketa/zainketa-
rolak har ditzakete bi bikotekideek. Azken urteotan, genero-
rolekiko jarrerak parekide izatera pasatzen ari dira, bereziki
emakumeen artean. Hala ere, gurasotasunerako trantsizioak
jarrera parekideak tradizional bihurtzea ekar dezake. Izan ere,
zenbaitetan lehen seme-alabaren jaiotzak rolen banaketa
tradizionala nagusitzea ekar dezake (gizona etxetik kanpo lanean
eta emakumea, berriz, etxean, etxeko lanez eta seme-alaben
zaintzaz arduratzen) (Cox eta Paley, 2003 in Papalia, Feldman eta

Martorell, 2012; Goldberg eta Perry-Jenkins, 2004 in Katz-Wise,
Priess eta Hyde, 2010). Hain zuzen ere, emakumeek etxetik kanpo
lan egiteari utzi (edo lanordu horiek murriztu) eta etxean lanordu
gehiago egitea ekar dezake (Gjerdingen eta Center, 2005 in Katz-
Wise, Priess eta Hyde, 2010), nahiz eta guraso izan aurretik genero-
rolen banaketa parekidea izan (Belsky eta Kelly, 1994; Cowan eta
Cowan, 1992; Hackel eta Ruble, 1992; Ruble, Fleming, Hackel, eta
Stangor, 1988. Denak, in Katz-Wise, Priess eta Hyde, 2010). Horrek
aldaketak ekar ditzake genero-identitatean. lzan ere, badirudi rol-
banaketa tradizionala hartzeak emakume-identitatea areagotzen
duela amengan, eta aitengan, berriz, gizon-identitatea.

b) Etxearen antolaketan gertatzen diren aldaketak: lehenik, aldaketak
gertatzen dira gastuetan. Izan ere, guraso izan aurretik zeuden
gastuei, umea haztetik eratortzen diren gastuak gehitu behar
zaizkie (janaria, sehaska, pixoihalak, arropa, jostailuak,
haurtzaindegia, eta abar). Zenbaitetan, gastuak areagotzea eta
diru-sarrerak murriztea batera gerta daitezke bikote
heterosexualen kasuan, zenbaitetan emakumeek etxetik kanpo
egiten dituzten lanorduak murriztu dituztelako edo lana uzten
dutelako. Horrekin erlazionaturik, gizonezkoen eta emakumezkoen
roletan aldaketak gertatzen dira.

Jarduera profesionalari dagokionez, bikote heterosexualen
kasuan, gurasotasunak eragin ezberdina izan ohi du gizonezkoen
eta emakumezkoen artean. Esan bezala, zenbaitetan
emakumezkoek etxetik kanpoko lanorduak murriztu edo etxetik
kanpo egiten duten lana uzten dute seme-alabak zaintzeko, eta
gehienetan haietaz ez ezik, etxeko lanez ere arduratzen dira;
gizonezkoek, berriz, lanordu gehiago egiten dituzte beste diru-iturri
bat izateko, eta horrek urritu egiten du gizonak familiarekin
egoteko duen denbora.

Horren guztiaren ondorioz, zenbaitetan etxeko lanen
banaketa-rol tradizionalen araberakoa bihurtzen da bikote

heterosexualen kasuan, berdintasunean oinarritutako banaketa
zuten bikoteetan barne (Goldberg eta Perry-Jenkins, 2004 in Katz-
Wise, Priess eta Hyde, 2010). Egoera horrek askotan
emakumeengan gogobetetzerik eza sortzen du, betebeharren
banaketa ez baitator bat haiek imajinatutakoarekin, eta, alde
horretatik, itxaropenen bortxaketa bat hautematen dute (etxeko
lanak berdintasunean oinarrituz banatzea, gizonezkoaren inplikazio
altuagoarekin).

c) Bikote-harremanetan ere aldaketak gertatzen dira. Izan ere, bi
helduren arteko harreman batetik, zeharo menpekoa eta
babesgabea den hirugarren pertsona bat barneratzen duen
harremanerako urratsa dakar gurasotasunak. Horren ondorioz,
zenbait pertsonak sentitzen dute bikotekideak denbora gutxiago
eskaintzen diela, afektu positiboko seinaleak murriztu egiten direla
eta gatazkak areagotu egiten direla. Horri etxearen antolaketan
gertatzen diren aldaketak gehitzen badizkiogu, esan dezakegu
gurasotasunak, baldin eta dakartzan eskari berriei behar bezalako
erantzunik ematen ez bazaie, bikote-harremanean eragin
kaltegarria izan dezakeela. Eskariei erantzun egokia ematen bazaie,
berriz, bikotearen heldutasuna, oreka eta gogobetetzea areagotuko
dira. Hala ere, batzuetan aldaketa negatiboak ez dira
gurasotasunaren ondorio, denborak harremanean duen eraginaren
emaitza baizik. Izan ere, aldaketa negatibo horiek bestela ere
suertatuko ziren, bikote-harremanaren dinamikaren ondorioz. Hala
ere, gurasotasunak aldaketa horiek azkartu eta areagotu egiten
ditu. Argi dagoena zera da: bikote-harremana pobrea bada
gurasotasunak ez duela hobetuko, kaskartze-prozesua areagotu
baizik.

d) Familiak beste pertsona batzuekin dituen harremanetan eta etxetik
kanpo egiten dituen jardueretan ere aldaketak ekar ditzake
gurasotasunak. Alde batetik, areagotu egin ohi da hurbileko sare
sozialak (familia, lagunak, eta abar) familia berriari eskaintzen dion
laguntza, lehen hilabeteetan bereziki. Bestalde, gehienetan beste

esperientzia erkideak partekatzen baitira). Azkenik, aisialdiko
jardueretarako duen denbora murriztu egiten da, eta elkarrekin
denbora pasatzeko era ere aldatu egiten da. Izan ere, orain

denbora horren ardatza etxeko jarduerak eta umearen zaintza dira.

4.3.2. Gurasotasunerako trantsizioa sexu-joera disidentea duten
pertsonengan

Pertsona zisgenero heterosexualekin egindako ikerketetan
aurkitutakoak dira aurreko atalean azaldutako ondorioak. Atal honetan,
berriz, LGTB pertsonekin egindako ikerketen ondorioak aztertuko dira,
Deborah Glazer-ek 2014an Journal of Gay and Lesbian Mental Health
aldizkarian argitaratutako “LGTB parenting: The kids are all right”
artikulutik abiatuta. Artikuluan ekonomia-maila ertaineko LGTB pertsona
zuri estatubatuarrekin egindako ikerketa baten emaitzak azaltzen dira.

Glazerek (2014) dioen moduan, bikotekide homosexualek
heterosexualek bizi izaten ez dituzten egoerak bizi izaten dituzte. Hona
hemen egoera horiek:

1. Gurasotasuna gertakari normatiboa da bikote heterosexualen
artean. Hala, gehienetan, guraso izateko itxaropena izan ohi
dute bikotekide heterosexualek. Oso bestelakoa da bikote
homosexualen egoera. Izan ere, haientzat ez dago
gurasotasunaren “agindurik” eta, ondorioz, gerta daiteke

bikotekide bakoitzak itxaropen bat izatea (batek guraso izateko

itxaropena izatea eta besteak, berriz, ez izatekoa). Hala, bikote
hauek itxaropenak negoziatu egin behar izaten dituzte.

2. Behin guraso izateko erabakia hartu eta gero, guraso izateko
modua erabaki behar izaten dute. Izan ere, bikote gay eta
lesbianek ezin dute berek bakarrik seme-alabarik ernaldu. Gau

egun, guraso bihurtzeko bide nagusiak ugaltzeko teknologietan
eta adopzioan oinarritzen dira. Bikote lesbianek, ohiko
adopzioaz gainera, intseminazioa erabil dezakete. Halakoetan,
semen-emailea ezaguna edo ezezaguna izan daiteke. Gay
bikoteek, berriz, adopzioa ez ezik, haurdunaldi subrogatua edo
alokairuko sabela (Euskal Herrian debekatuta dagoena) delakoa
ere erabil dezakete, hau da, bikotekideetako baten edo emaile
ezezagun baten espermarekin haurdun gelditzen den emakume
batek haien haurra ernaltzen du. Aipatu beharra dago
haurdunaldi subrogatuaren inguruko eztabaida sutsua dagoela
gaur egun gizartean. Zuk nola ikusten duzu?

Ugaltzeko teknologietan oinarritutako guraso bihurtzeko
bideek egoera konplikatuak ekar ditzakete. Izan ere, bikotekide
bakar bat izan daiteke guraso biologikoa eta, ondorioz, adostu
behar izaten dute zein izango den bikotekide hori. Ez badute
guraso biologiko izateko desio sutsurik, erraz erabakitzen dute,
baina arazoak sortzen dira bi bikotekideek guraso biologiko
izateko desio sutsua dutenean. Halakoetan, honako hau izaten
da ohiko irtenbidea bikote lesbianetan: txandaka, biek izatea
seme-alabak, ahal bada, esperma bera erabiliz, horrela,
nolabaiteko lotura biologikoa duen familia sortzen dute-eta.
Hemen arazoa sortzen da bikotekideak helduak direnean,
bigarrenak arazoak izan baititzake haurdun gelditzeko.

Gay bikoteek, berriz, bestelako arazoa izaten dute.
Haurduntza subrogatua onartuta dagoen herrialdeetan, bide
horretaz balia daitezke, baina oso garestia denez (AEBko Boise
estatuan, gutxienez 60.000 euro; beste toki batzuetan, berriz,
gehiago izan ohi da), zaila izaten da aita bakoitzak seme-alaba
bana izatea. Halakoetan, bikote batzuk adostu egiten dute zein
izango den aita biologikoa; beste batzuk, berriz, bi bikotekideen
esperma nahastea erabakitzen dute eta horrela ez dute jakiten
zein den benetako guraso biologikoa.

Behin umea jaio eta gero, guraso batzuk arazoak izaten dituzte
bikote izatetik hirukote izatera pasatzeko garaian, bereziki
biologikoak ez diren gurasoek. Izan ere, jaioberriak eskatzen
duen arretaren ondorioz, guraso biologikoak haiekiko zuen
arreta eta eskuragarritasuna murriztu egiten da eta horrek
galera, bazterketa eta lehia-sentimenduak sorraraz ditzake
guraso ez-biologikoarengan.

AEBnN egindako ikerketen arabera, bikote homosexualek beren
seme-alabek generoaz garatuko duten ikusmoldearekiko kezka
izaten omen dute. Izan ere, seme-alabei eskaintzen dieten
ereduaren inguruko zalantzak izaten dituzte. Hala, bikote-
harreman homosexualetan gizonaren/emakumearen rolik ez
dagoenez, alabei/semeei “feminitate eredu
egokirik”/“maskulinitate eredu egokirik” ez eskaintzeak
kezkatzen ditu guraso horiek.

Kontuan izanik “ama” eta “aita” funtzioak genero-inplikazioz
beteta daudela, gurasotasunak generoarekin zerikusia duen
herstura sor dezake gurasoengan, bereziki rol-banaketa
tradizionalean ohituta daudenengan. Izan ere, zaila egiten zaie
beren gain hartzea “beren generoari ez dagokion rola”.
Esaterako, zenbaitetan gay bikoteek arazoak izaten dituzte
umearen zaintzaren ardura hartzeko garaian, zainketa-kontuak
“emakumezkoenak” omen direnez, ez dutelako beren burua
horretarako gai ikusten.

Pertsona homosexualez osatutako familiak ez dira beti bikote
gisa sortzen. lIzan ere, badira “nahastutako” familiak. Esaterako,
bikote lesbiana batek haurra gay batekin izan dezake, eta
harekin eta haren bikotekidearekin partekatu dezake haurraren
zaintza. Oro har, familia horiek ondo moldatzen dira, eta ez
dute arazorik izaten. Hala ere, batzuetan arazoak sor daitezke,
bereziki lau edo bost pertsona tartean badaude, guztiengan
askotariko sentimendu eta irudikapenak sortzen dira-eta.

4.3.3. Gurasotasunaren ondorioei egokitzeko prozesua
baldintzatzen duten aldagaiak

Gurasotasunak ekartzen dituen ondorioei egokitzeko prozesua ez da
egoera guztietan berdin gertatzen. Izan ere, zenbait aldagaik baldintzatzen
dute. Besteak beste, honako hauek (Hidalgo eta Moreno, 1995):

1. Haurdunaldia desiratua izan den ala ez: haurra desiratua denean,
gurasoak prestatuta daude gertaera normatibo horri aurre egiteko.
Nahi izan ez diren haurdunaldien kasuan, ostera, gurasoak lehenik
horretara egokitu behar dira, eta, ondoren, umea bera zein hark
dakartzan ondorio guztiak norberaren eskemetan eta harremanetan
integratu behar izaten dituzte; horren ondorioz, gogorragoa izan
daiteke aldaketetara egokitzea.

2. Amatasunak ekartzen badu jarduera profesional oso baloratu bat
uztea: emakumezkoak bere lana asko baloratzen bazuen (ondorio
ekonomikoengatik ez ezik, ekartzen zituen harreman sozial,
errealizazio eta antzekoengatik ere), litekeena da autoestimua eta
gogobetetzea jaistea, babesgabe batekiko interakzioak eta horrek
ekartzen duen dedikazioak ez baitiote mesede handirik egingo.
Ondorioz, ez da erraza izango gurasotasunaren ondorioei aurre
egitea.

3. Umearen ezaugarriek ere badute eragina. Haurrak izaera zaila badu
edo, adopzioaren kasuan, egokitzapen-arazoak baditu,
gogobetetzerik eza handiagoa izango da, eta gurasotasunaren
ondorioei aurre egitea zailagoa izango da.

4. Guraso bakoitzak txikitan izandako harreman motak ere izango du
eragina. Txikitan maitasunez tratatu eta atxikimendu-eredu ziurrak
sortu bazituzten, gurasotasunaren ondorioak errazago gaindituko
dituzte. Testuinguru hotz batean eta maitasun handirik gabe hazi
baziren, berriz, litekeena da arazo handiagoak izatea
gurasotasunaren ondorioei aurre egiteko.

5. Badirudi gurasotasunak bikote-harremanean duen eragina txikiagoa
dela, baldin eta gurasoak helduak badira eta denbora luzean
elkarrekin bizitzen egon badira.

Aldagai horiez gainera, adopzio-egoeretan eragina izan dezaketen
beste aldagai batzuk daude. Besteak beste (Brodzinsky, 1990; Festinger,
1990; Fuentes et al, 2001; Welsh, Viana, Petrill eta Mathias, 2008. Denalk,
in Rosser-Limifiana, 2015), hauek:

1. Gurasoek haurraren inguruan handiegiak eta ez oso errealistak
diren itxaropenak izatea.

2. Gurasoek haurrarekiko eskaera-maila handiegia.

3. Gurasoek haurra gainbabesteko joera izatea.

4. Egunerokotasunean ager daitezkeen arazoekiko tentsio-maila
handia adieraztea.

5. Adopzioarekin zerikusia duten gauzei aurre egin nahi ez izatea.

6. Ager daitezkeen arazoen ardura haurraren herentziari esleitzea.

Biologikoa zein adopziozkoa izan, gurasotasunak betebehar eta
ondorio asko ekartzen dituen arren, pertsona gehienek izaten dituzte
seme-alabak. Hala, guraso izateko motiboak aztertuko dira hurrengo
atalean.

4.3.4. Guraso izateko motiboak

Ingurune kultural eta azpikulturalen eta bikoteen izaeraren arabera
alda daitezkeen gurasotasunerako motibazio sozial eta pertsonal ugari
dago. Alde batetik, ezin dugu ahaztu jendarteak gurasotasuna bultzatzeko
egiten duen presio sotila. Izan ere, seme-alabak izatea ezinbestekoa da
espeziearen eta sistema sozialaren iraupenerako, eta, zentzu horretan,
guraso izateko presioa dago. Esaterako, zenbait kasutan, estereotipo
negatiboak egozten zaizkie seme-alabarik ez dutenei (berekoiak,
moralgabeak, arduragabeak, eta abar). Ohikoa izaten da guraso ez diren

helduei —bereziki emakumeei— “arroza pasatuko zaizu” eta antzeko
komentario desegokiak esatea ere. Halaber, interpretazio moralak eginez,
gaur egun sozialki presionatzen dituzte pertsonak seme-alabak izan
ditzaten, jaiotze-tasaren jaitsierak ekartzen duen arazoa seme-alabarik ez
izatearen ondorio dela esanez (horren inguruan sakontzeko, ikus Berria,
2022a). Bestalde, gure jendartean bada gurasotasunari buruzko irudi
erromantiko bat. Irudi horren arabera, gurasotasunak bikotearen
garapenari eta finkotasunari laguntzen die.

Motibazio sozial horiez gainera, badira beste motibazio pertsonal
batzuk ere. Bikote heterosexualekin egindako ikerketetan, aurkitu da gizon
zein emakumeek gehienbat aipatzen dituzten motiboak haurrek ekartzen
dituzten ordain psikologiko zein pertsonalak direla. Besteak beste, guraso
eta seme-alaben arteko loturak ekartzen dituen onurak; haurrekin
disfrutatzea; maitasuna ematea eta jasotzea eta asebetetze pertsonala
(Dion, 1995; Landridge, Connolly eta Sheeran, 2000; Landridge, Sheeran
eta Connolly, 2000. Denak, in Goldberg, Downing eta Moyer, 2012).

Motibazio psikologiko horiez gainera, badira rolekin zerikusia dutenak.
Esaterako, seme-alaben bitartez familiaren izenak denboran irautea
lortzea edo haur bat izatea etorkizunerako eta, batez ere, gurasoak
zahartzen direnerako laguntza izatea (Dion, 1995; Landridge eta beste,
2005. Denak, in Goldberg, Downing eta Moyer, 2012).

Ikerketetan aurkitutakoaren arabera, badira harremanekin zerikusia
duten motibazio-aldagaiak ere (Landridge eta beste, 2005; Miller, 1994 n
Goldberg, Downing eta Moyer, 2012). Esaterako, bikotekideak guraso
izateko duen desioa da pertsona heterosexualak —batez ere gizonak—
guraso izatera bultzatzen dituen arrazoietako bat (Miller, 1994 in
Goldberg, Downing eta Moyer, 2012). Badira, halaber, guraso bihurtzen
direnak gurasotasunak ezkontzari “osotasuna” ematen diola uste dutelako
(Newton, Hearn, Yuzpe eta Houle, 1992 in Goldberg, Downing eta Moyer,
2012).

Bikote heterosexualekin egindako ikerketa horietan, generoaren
araberako aldeak aurkitu dira. Landridge eta bestek (2005 in Goldberg,

Downing eta Moyer, 2012) 897 pertsonako lagin batekin egindako ikerketa
batean, adibidez, aurkitu zuten gizonek gutxiagotan aipatzen dutela irrika
biologikoa emakumeek baino. Gizonek, ostera, gehiagotan aipatzen dute
familiaren izena iraunaraztea emakumeek baino. Alde horiek sozializazio
diferentzialaren ondorio izan daitezke. Izan ere, gure jendartean
amatasuna emakumezkotasunaren oinarrizko alderdietako bat da, eta
gizontasunari dagokionez, ostera, estatus sinboloa da gurasotasuna
(Siegenthaler eta Bigner, 2000; Hammer eta Ferran, 1988. Denak, in
Goldberg, Downing eta Moyer, 2012).

Aipatu bezala, bikote heterosexualekin egindako ikerketetan
aurkitutakoa izan da orain arte azaldutakoa. Bikote homosexualei egingo
diegu orain tartea.

Emakume lesbianei dagokienez, badirudi emakume heterosexualen
antzeko motiboak izaten dituztela guraso izateko. Hala, garapen
pertsonalaren alderdi garrantzitsua izatea, irrika biologikoa eta amatasuna
benetako emakumezkotasuna lortzeko bidea izatea aipatzen dituzte, bai
eta alaitasuna, maitasuna eta rolekin zerikusia duten arrazoiak ere (Lewin,
1993; Siegenthaler eta Bigner, 2000. Denak, in Goldberg, Downing eta
Moyer, 2012).

Antzekotasun handiak daude gizon gayek eta heterosexualek guraso
izateko dituzten motiboetan ere. Izan ere, askotan gurasotasunaren ordain
psikologiko zein pertsonalak azpimarratzen dituzte. Besteak beste, guraso
izatea “bizitzaren zati” izatea (Landridge eta beste, 2005 in Goldberg,
Downing eta Moyer, 2012) eta norberaren garapenerako garrantzitsua
izatea (Fawcett, 1988 in Goldberg, Downing eta Moyer, 2012).

4.3.5. Guraso bakarrak eta gurasordeak

Atal honetan guraso bakarrez eta gurasordez arituko gara. Guraso
bakarra da adin txikiko seme-alabekin bakarrik bizi eta haien heziketaz
bakarrik arduratzen den pertsona. Gurasordea, berriz, biologikoak ez diren

adin txikiko seme-alabekin bizi eta haien heziketaz arduratzen den
pertsonari esaten zaio.

Guraso bakarrei dagokienez, gero eta gehiago dira egoera horien
adibideak. Esaterako, banandu den bikote bateko kidea, ama nerabea,
haurra bakarrik izatea edo adopzioan hartzea erabaki duena edota alargun
geratu dena (Cortés eta Cantdn, in Arranz eta Oliva, 2010). Hala, guraso
bakarreko familia aldi bateko egoera izatetik bizi-estilo izatera pasatzen ari
da. Izan ere, 2006n Euskal Herrian bizi ziren familien % 15,4 guraso
bakarrez osatua zegoen eta horien % 82k emakumezkoak zituen buru
(AZTIKER, 2006 in Reizabal eta Lizaso, 2011).

Jendarte batzuek estigmatizatu egiten dituzte guraso bakarrak zein
haien seme-alabak, eta Pakistanen, adibidez, seme-alabak ezin dira bizi
beren sexuarekin bat ez datorren gurasoarekin. Hala, erabat
estigmatizatuta daude semearekin bizi diren ama bakarrak, jendarte
hartan ez delako onartzen gurasoa beste sexu bateko haurrarekin bizitzea
(Ali eta Soomar, 2019). Gurea bezalako beste jendarte batzuetan, ostera,
ez dituzte estigmatizatzen, baina bai diskriminatu, eta, horren ondorioz,
zenbait arazo izan ohi dituzte guraso bakarrek eta haien seme-alabek.
Besteak beste, ohikoa izaten da arazo ekonomikoak izatea (batez ere,
guraso bakarrak emakumeak direnean) eta, batzuetan, diskriminazioa
jasan dezakete zenbait laguntza jasotzeko edo lanpostu zein etxe bat
aurkitzeko garaian.

Arazo ekonomikorik ez dagoenean ere, ondorio psikologikoak dituzten
arazoak gerta daitezke. Besteak beste, guraso bakarrak aurre egin behar
izaten die bakarrik egoteak ekartzen dizkion isolamendu sozialari eta
bakardadeari, eta hori gogorra izaten da, batez ere seme-alabak hezi behar
direlako eta horrek ere estresa sor dezakeelako. Hori ez ezik, frustrazioa
ere senti dezake ezin ditzakeelako bere sexu-premiak gogobete honako bi
arrazoi nagusi hauek direla medio: batetik, seme-alabengan izan dezakeen
eraginarengatik eta, bestetik, auzoen erreakzioarengatik. Halaber,
ikerketek erakusten dute guraso bakarrek zailtasunak izaten dituztela
beren seme-alabek «ezohiko familia bateko kide» izateagatik dituzten

sentimenduei aurre egiteko garaian, bai eta ingurukoek beren egoeraren
aurrean izaten dituzten erreakzioekin ere. Gainera, bakarrik egonik,
askotan bikoteek baino arazo handiagoak izan ditzakete seme-alabak
zaintzeko, eta gurasoen zein inguruko pertsonen laguntza gehiago behar
izaten dute. Azkenik, badirudi zenbaitetan arazoak izaten dituztela seme-
alabekin, bakarrik egonik, zailagoa izan baitaiteke diziplina egokia ezartzea.
Hala ere, gehienetan arazo horiek guztiak gainditu egiten dira
maitasunarekin, pazientziarekin eta denborarekin.

Desabantailak izan ditzakeen arren, guraso bakar izateak abantailak
ere izan ditzake. Besteak beste, “zaindu” beharreko bikotekiderik ez
dutenez, seme-alabei eskaintzen diete arreta guztia; gurasoaren eta seme-
alaben artean lotura berezia sortzen da, denbora luzea ematen dutelako
elkarrekin eta seme-alabei autosufiziente izaten irakasten dieten aldetik,
independenteagoak eta arduratsuagoak izaten dia.

Guraso bakarren antzera, gero eta gehiago dira gurasordeak.
Gurasordeen egoera 0so ezberdina izan daiteke. Batzuk dibortziatuta edo
bananduta daude, eta beren seme-alabak dituzte; beste batzuk, ordea,
dibortziatuta/bananduta daude, baina ez dute beren seme-alabarik. Badira
inoiz bikotekiderik izan ez dutenak ere. Alde horretatik, zaila izaten da
orokortzea.

Ikerketen arabera, gurasordetasuna gurasotasuna baino zailagoa da
(adibidez, MacDonald eta DeMaris, 1996; Pasley eta Moorefield, 2004.
Denak, in Ganong eta Coleman, 2017). Zailtasun handiago hori zenbait
aldagairen ondorio izan daiteke. Besteak beste, gurasorde rolaren
inguruko itxaropen eta jokabideetan dauden ezberdintasunak, rol-
nahastea ekartzen dutenak (Bray eta Kelly, 1998 ; Hetherington eta
Kelly, 2002 in Ganong eta Coleman, 2017).

Rolaren inguruko itxaropen argirik egon ez arren, badira gurasordeak
dauden familien inguruko zenbait mito. Besteak beste (Visher eta Visher,
1996 in Ganong eta Coleman, 2017), hauek:

1. Gurasorde eta seme-alabaordeek ezin dute elkar maitatzen ikasi.

2. Gurasordeek berehala maitatu behar dituzte seme-alabaordeak.
Mito hau lehen mitoaren aurka doa. Izan ere, lehenengoak dio
gurasorde eta seme-alabaordeek ezin dutela elkar maitatzen ikasi,
beraz, ez da posible aldi berean eustea gurasordeek berehala
maitatu behar dituztela. Mito horrek presio handia ekartzen die
gurasordeei, ezagutu gabe ere, seme-alaba ordeak maitatzera
behartzen dituelako.

3. Amaordeak xuhurrak eta gaiztoak dira. Mito honi dagokionez,
esan beharra dago oso hedatuta dagoela kultura ezberdinetan
(Wald, 1981 in Van Eeden-Morefield eta Pasley, 2017). Gurean,
adibidez, besteak beste ipuinen bitartez hedatu da. Mito horrek
eragin handia du amaordeen jokabidean, bai eta haiek beren
buruaz duten irudian ere (Church, 1999 ; Weaver eta Coleman,
2005 in Van Eeden-Morefield eta Pasley, 2017).

Mito horien eta beste askoren ondorioz, irudi estereotipatu eta
negatiboa dago gurasordeei buruz. Ganong, Coleman eta haien lankideek,
adibidez, behin eta berriz aurkitu dute ikusmolde negatiboagoa dagoela
gurasordeei buruz beste gurasoei buruz baino (adibidez, Bryan, Coleman,
Ganong eta Bryan, 1986 ; Bryan, Ganong, Coleman eta Bryan, 1985;
Coleman eta beste, 1997 ; Ganong, Coleman eta Mapes, 1990. Denak, in
Ganong eta Coleman, 2017). Zorionez, azken urteotan egindako zenbait
ikerketatan aurkitu da gurasordeak dituzten familiekiko estigma edo/eta
diskriminazioa urritzen ari dela, agian gero eta gehiago direlako gurasordez
osatutako familiak (Troilo eta Coleman, 2008 in Ganong eta Coleman,
2017).

Hala ere, badira zenbait arazo halako egoeran dauden pertsonek
pairatu ohi dituztenak. Haien artean, honako hau azpimarratuko dugu:
nahiz eta pentsatu semeorde edo alabaordeekiko garatuko duten lotura
seme-alaba biologikoekiko dutena/luketena bezalakoa izango dela,
askotan ez da hala gertatzen, eta hori arazo izan daiteke, baldin eta
harreman hori familia berriaren arrakastaren oinarritzat hartzen bada.
Poza, maitasuna eta batasuna ez dira sortzen automatikoki familia berri

bat osatzen dugunean. Hori lortzeko, egokia izaten da gurasordeek poliki
garatzea guraso-jokabideak, bereziki diziplinarekin eta mugekin zerikusia
dutenak (adibidez, Bray eta Kelly, 1998; Fisher, Leve, O’Leary, eta Leve,
2003; Hetherington eta Kelly, 2002; Mason, Harrison-Jay, Svare eta
Wolfinger, 2002. Denak, in Van Eeden-Morefield eta Pasley, 2017).

Dirudienez, egokia da gurasordeek babesa eta beroa eskaintzea ere
seme-alabaordeei, haiekiko harremana denborarekin gradualki garatu
dadin. Izan ere, denbora behar duen harremana de gurasorde eta seme-
alabaordeen artekoa (e.g., Hetherington eta Kelly, 2002; Marsiglio, 2004.
Denak, in Van Eeden-Morefield eta Pasley, 2017). Beraz, guraso bakarren
kasuan bezala, hemen aipatutako arazoak maitasunarekin, pazientziarekin
eta denborarekin gainditzen dira.

Azkenik, aipatu behar da hobea omen dela gurasordeen eta semeorde
edo alabaordeen arteko harremana bi pertsonak sexu berekoak direnean
eta harremana adiskidetsua baina ez oso sakona denean (Schmeeckle,
2007 in Van Eeden-Morefield eta Pasley, 2017).

4.3.6. Guraso ez izateko motiboak

Gai honetan ikusi dugun bezala, gurasotasuna gertakari normatiboa
da. Hala ere, arestian aipatu den moduan, gero eta gehiago dira seme-
alabarik ez izatea erabakitzen duten pertsonak. Eusko Jaurlaritzak gaiaren
inguruan egindako ikerketa batean, adibidez, aurkitu da EAEko herritarren
%10ek ez duela seme-alabarik izan nahi. Ehuneko hori %15era igotzen da
18-29 urteko gazteen artean.

Ikerketetan aurkitutakoaren arabera, honako hauek dira horretarako
arrazoi nagusiak (Campbell, Townes eta Beach, 1982 in Reizabal eta Lizaso,
2011tik eta Park, 2005 in Celdran eta Triadd, 2019tik egokituta):

— Guraso onak izateko beharrezkoak diren gaitasunik edo nortasun-
ezaugarririk ez izatea: bikote batzuk ez dute beren burua seme-
alabak izateko gai ikusten. Alde horretatik, nahiago izaten dute
beste bikote batzuen seme-alabekin harremana izatea, beren seme-
alaben ardura aintzat hartzea baino.

— Betebehar astunak izatea: lana edo arrazoi sozialak direla-eta,
betebehar astunak dituzten pertsonek ez dute familia bat sortzen
ezin dutelako eta/edo ez dutelako nahi horretan denborarik erabili.

— Bikote batzuek nahiago izaten dute bikote-harremana zaindu
gurasotasunak ekartzen dituen betebeharrak eta ardurak beren gain
hartu baino.

— Askatasuna: pertsona batzuek bidaiatzea edo nahi dutena egitea
nahiago izaten dute seme-alabek dakartzaten betebeharrei aurre
egitea baino.

— Pertsona batzuek ezin diete aurre egin gurasotasunak ekartzen
dituen ondorio ekonomikoei.

— Ama-senik ez izatea edo haurrekiko estimarik ez izatea.

Freud, Erikson eta haien hurbileko teorialariek guraso ez izateak
gogamenean eragin kaltegarriak dituela zioten arren, ikerketek adierazten
dute guraso ez izateak ez duela inongo eragin kaltegarririk, baldin eta
pertsonak nahita hartutako erabakia bada.

Seme-alabarik ez izatea osasun-arazoen (ugalketarekin zerikusia
duten arazo biomedikoak) edo arazo sozialen (bikotekide egokirik aurkitu
ez izana edo bikotekidea sexu berekoa izatea, kasurako) ondorioz, bada,
ostera, frustrazioa ekarriko luke, seme-alabak izateko nahia ez delako
bete. Halakoetan, guraso izateko ezintasunak dolua ekarriko luke eta dolu
hori behar bezala landu beharko litzateke, ondorio sozial zein psikologiko

kaltegarririk izan ez dezan (Celdran eta Triadd, 2019). Hala ere, gaur egun
gero eta aukera gehiago daude egoera horretan dauden pertsonei
laguntzeko. Besteak beste, lagundutako ugalketa, adopzioa edo harrera,
nahiz eta aukera horiek askotan luzeak eta ekonomikoki, sozialki zein
psikologikoki nekezak izan.

4.4. SEME-ALABAK HANDITZEN DIRENEAN

Seme-alabak tarteko haurtzaroan edo nerabezaroan daudenean,
familiaren dinamika aldatu egiten da. Seme-alabak sistema sozialaren
beste eremu batzuekin erlazionatzen dira (eskola, lagunak, eta abar) eta
haiengan eragina duten pertsona kopurua areagotu egiten da. Ondorioz,
gurasoak, zenbait kasutan, «jeloskor» sentitzen dira.

Seme-alaben zainketatik libreago ikusiz, gurasoak beren gaitasun
interaktiboak eta profesionalak garatzen saiatzen dira. Izan ere, lanean
aurrerapausoak emateko eta harreman sozialak areagotzeko aroa da.

Aro horretan, ostera, badira gatazkak. Askotan, gurasoen eta seme-
alaben arteko komunikazioa okertu egiten da, eta haien arteko
interakzioak aldatu egiten dira: denbora gutxiago pasatzen dute elkarrekin,
seme-alabek gero eta maizago eteten dituzte gurasoen solasak eta gero
eta zailagoa izaten da haien arteko komunikazioa (Barnes eta Olson, 1985;
Steinberg, 1981. Denak, in Schaie eta Willis, 2003). Guraso eta seme-
alaben arteko gatazkak gai asko direla-eta gertatzen dira, baina nagusiki
honako gai hauen ondorioz: etxera iristeko ordua, janzkera eta ikasketei
eskainitako denbora. Gutxiagotan gertatzen omen dira drogari, erlijioari,
sexualitateari eta politikari buruzko gatazkak, baina, gertatzen direnean,
gogorragoak izaten dira.

Seme-alabak helduarora iristen direnean, ostera, haiekiko
harremanek hobera egiten dute zenbait arrazoi direla medio. Batetik,
helduagoak direlako eta atxikimendu harremana simetriko bihurtzen

delako, hau da, guraso zein seme-alabak elkarren atxikimendu-irudi eta
zaintzaile bihurtzen dira.

Bestetik, gatazkak sorrarazten zituzten gaiak desagertzen direlako
seme-alabek independentzia lortzen dutenean. Gainera, seme-alabak
guraso bihurtzen direnean, hobeto ulertzen dituzte beren gurasoak eta
gehiago balioesten dituzte haiek lehenaldian egindako ahaleginak, baita
orainaldian ematen dieten laguntza ere.

Gurasoei dagokienez, haiek ere gogobeteago sentitzen dira seme-
alabekiko harremanarekin, eta harro sentitzen dira haien lorpenak direla-
eta. Hain zuzen ere, haien autoestimua areagotu egiten da seme-alaben
arrakastaren arabera; gogobeteta sentitzen dira, eta sentitzen dute beren
lana ongi egin dutela.

Gurasoen eta seme-alaba helduen arteko harremanak onuragarriak
dira bai gurasoentzat, bai eta seme-alabentzat ere. Gurasoei dagokienez,
honako abantaila hauek dituzte: mugimendu kultural berriei, musikari,
teknologiei eta antzeko hainbat gairi buruzko informazioa lortzen dute,
bestela galduko zutena. Seme-alabek, berriz, laguntza materiala eta
aholkuak lortzen dituzte, eta autoestimua eta beren buruan duten
konfiantza indartu egiten dira, baldin eta gurasoek heldutzat hartzen
badituzte (Berger eta Thomson, 2001 in Reizabal eta Lizaso, 2011).

Hala ere, garai horretan beste arazo batzuk sor daitezke. Izan ere,
askotan familiari kide berriak gehitzen zaizkio (suhiak, errainak, bilobak,
eta abar), eta haiek, askotan, familiarentzat arrotzak diren ideiak, balioak
eta ohiturak dituzte. Horrek familian gatazkak sor ditzake.

Gainera, ohikoa izaten da seme-alabek bikotekidearekin harremana
hastea eta bikotekide horiek beren jatorrizko familian leku garrantzitsua
izan dezaten nahi izatea. Halakoetan, gurasoek paperak egokitu behar
izaten dituzte bikotekideek beren seme-alabenganako lehentasunak
nabaritu ez daitezen.

Azkenik, banakoak estutu egin ohi du bikotekidearen senideekiko
harremana eta, zenbaitetan, gatazkak eta jeloskortasuna ager daitezke.
Besteak beste, gerta daiteke gurasoek ez onartzea bikotekidea beren
seme-alabaren atxikimendu-irudi nagusi bihurtzea, eta horrek giroa
nahastu dezake; beste batzuetan, ostera, gertagarria da iruditzea beren
seme-alabak bikotekidearen familiakoekin denbora gehiago pasatzen
duela bere familiakoekin baino edo elkarrekin bizi direnetik haiengandik
urrundu egin dela.

Arazo eta gatazka horiek gainditzeko, besteak beste honako hau da
beharrezkoa: familia politikoak eragin negatiborik ez izatea bikotekideen
arteko harremanean; bikotekideek ez garatzea gurasoekiko gehiegizko
mendekotasunik; bikotekide bakoitzak onartzea besteak haren familia-
sistemarekin duen harremana mantendu egin behar duela; azkenik,
bikotekideek saiatu behar dute familia politikoen arteko harremanak onak
izan daitezen.

Orain arte aipatutakoaz gainera, seme-alabak handitzen direneko
aroan izugarrizko gastu ekonomikoak daude. Seme-alaba gazteenek
ikasketak egin behar dituzte; zaharrenak, berriz, elkartuta daude edo
ezkonberriak dira, eta gastuei aurre egiteko laguntza ekonomikoa behar
izaten dute. Horrek arazoak sor ditzake, zenbait gurasok uste baitezakete
ekonomikoki laguntzeagatik beren seme-alaben bizitzan sartzeko
eskubidea dutela.

Emakumezkoei dagokienez, gatazka- eta tentsio-uneak dira horiek,
batez ere rol tradizionalen arabera, etxekoandreak badira. Seme-alaben
hazkuntzatik aske daude, senarra bere lanean murgilduago dago, eta,
ondorioz, gero eta lan gutxiago dute etxean. Alde horretatik, beren burua
zentzurik gabe geratu dela eta bakarrik daudela hautematen has daitezke.
Beren jatorrizko lanari berrekin nahi diote, baina beren ezagutzak
zaharkiturik gelditu dira eta ez dute lanik aurkitzen. Autoestimu-mailak
urritu egin daitezke orduan, eta beren bizitza besteei ematen zapuztu
dutela senti dezakete.

Gizonezkoei dagokienez, ez badute lanean gogobetetze osorik lortu,
harrapatuta senti daitezke familiaren onerako berei interesatzen ez
zaizkien betebeharrak egin behar izaten dituztelako. Emakumezkoen eta
gizonezkoen frustrazioek eragin kaltegarria izan dezakete haien arteko
bikote-harremanetan.

Pertsona guraso bihurtzen denean, egoera aldatu egiten da, familia-
sistemari beste kide bat gehitzen baitzaio. Hala, bikote-harremanari, beste
harreman-azpisistema bat gehitu behar zaio: guraso bakoitzaren eta seme-
alabaren artean sortzen dena, eta, ikusi dugun moduan, horrek
bikotekideen arteko harremana alda dezake. Gainera, haurra etengabe
babestu eta zaindu behar da, eta horrek hainbat ondorio ditu, familiari
buruzko gaian aztertu direnak.

Gurasotasunak honako aldaketa hauek ekartzen dizkie atxikimendu-
harremanei: batetik, guraso bakoitza bere bikotekidearen —atxikimendu-
irudiaren— atxikimendu-irudia izateaz gain (harreman simetrikoa eta
elkarrekikoa), seme-alaben atxikimendu-irudia da (harreman ez-simetrikoa
eta osagarria); bestetik, seme-alaben atxikimendu irudi den aldetik, beti
prest egoten da seme-alabak zaintzeko eta haiei laguntzeko. Hori ez ezik,
bikotekidea zaintzeko ere prest egoten da. Egoera horrek gatazkak sor
ditzake. Batzuetan gerta daiteke seme-alabek ez onartzea gurasoen arteko
harremana, eta jeloskor jartzea. Beste batzuetan, berriz, gurasoak jeloskor
egon daitezke bikotekidearen eta seme-alaben artean sortzen den
erlazioagatik. Egoera hori ez da ohikoa, baina gerta daiteke, baldin eta
gurasoren batek emozio-hutsuneak izan eta dituen gatazkak —pertsonalak
zein harremanei dagozkienak— seme-alabekiko harremanera eramaten
baditu.

Garai horretan, oso lagungarri izan daitezke aitona-amonekiko
harremanak, bilobentzat ez ezik, gurasoentzat ere. Izan ere, haiek seme-
alaben zein biloben atxikimendu-irudi izaten jarraitzen dute.

4.5. GURASOAK ZAHARTZEN DIRENEAN

Kontuan hartuz pertsonen bizi-itxaropena luzatzen ari dela, gero eta
ohikoagoa da seme-alaba helduek guraso zaharrak izatea. Pertsona
helduen eta haien guraso zaharren arteko harremana belaunaldi arteko
elkartasunean oinarritzen da; hau da, familia bereko belaunaldi helduen
arteko babesa, laguntza, lankidetza eta antzekoak hartzen dituen
konpromisoan. Belaunaldi arteko elkartasuna honako elkartasun mota
hauetan islatzen da (Bengston eta Roberts, 1991 in Celdran eta Triado,
2019): elkartzezkoa, afektuzkoa, funtzionala, normatiboa eta
adostasunezkoa. Ondoren, elkartasun modu horiek izango ditugu hizpide.

— Elkartzeko elkartasuna seme-alaben eta gurasoen arteko
kontaktuari dagokio. Barne hartzen ditu bi belaunaldien arteko
interakzioak. Besteak beste, harreman formalak, ez-formalak,
telefono-deiak, erritualak eta antzekoak.

— Afektuzko elkartasuna, ostera, gurasoen eta seme-alaben arteko
sentimendu positiboei edo afektuari dagokie. Gurasoek hil arte
jarraitzen dute seme-alabak maitatzen, haiei laguntzen eta haietaz
kezkatzen. Seme-alabek ere asko maite dituzte gurasoak, eta haien
ongizateaz arduratzen dira, seme-alaben heldutasuna garatuz.
Seme-alaben heldutasuna honako honi dagokio: seme-alabek
onartzen dute gurasoak pertsona helduak direla eta eskubideak,
historia pertsonala eta beharrak dituztela, eta zenbaitetan laguntza
behar izaten dutela.

— Elkartasun funtzionala: seme-alabek eta gurasoek elkarri laguntzeari
dagokio. Gurasoek laguntzen digute behar dugunean, eta guk ere
bai haiei behar dutenean.

— Elkartasun normatiboa: belaunaldi bakoitzak dagozkion familia-
funtzioak, -betebeharrak eta -rolak betetzeko duen konpromiso-
mailari dagokio.

— Adostasunezko elkartasuna: balio eta usteei dagokie. Batetik, balio
eta uste horiek guraso eta seme-alaben interakzioetan duten
eraginari; bestetik, interakzio horietan usteak eta balioak aldatzen
diren moduari eta, azkenik, guraso eta seme-alaben uste eta balioen
artean dagoen adostasun- edo gatazka-mailari.

4.6. HABIA HUTSA ETA HABIA BETEA

Nahiz eta gaur egun seme-alabak nahiko helduak diren arte bizi diren
gurasoen etxean, bizitzaren uneren batean hartzen dute etxetik joateko
erabakia. Seme-alaba guztiek etxetik alde egin eta gurasoa(k) etxean berriz
bakarrik gelditzen d(ir)Jenean habia hutsa delako egoera gertatzen da.

Habia hutsak dolua ekartzen du askotan, seme-alaben galeratzat
hartzen delako. Gainera, “anbiguoa” da dolu hori, emozio kontrajarriak
sortzen ditu-eta. Batetik, gurasoak pozik egon ohi dira seme-alabek beren
bidea hartu dutelako, eta guraso-lana ondo egin dutelako. Bestetik, ordea,
triste sentitzen dira seme-alabak jadanik ez daudelako etxean, ez dutelako
haien babesa behar, haiek egongo ez diren bizi berri bat eraikiko dutelako
eta bizitzaren aro zoriontsu bat amaitu zaielako (Celdran eta Triadd, 2019).

Bestalde, dolu “ez-baimendua” da habia hutsak ekartzen duena. Izan
ere, jendeak zoriondu egiten ditu gurasoak, gertakari pozgarritzat hartzen
da-eta. Gainera, bizi-legea da eta, hori guztia dela-medio, ezin da kexatu,
baina guraso askok gaizki pasatu ohi dute eta ezin izaten dute dolu hori
adierazi.

Pertsonek egoera horri erantzun ezberdina ematen diote. Batzuek
(genero-rol tradizionaletan oinarritutako familietan, bereziki emakumeek)
0so gaizki pasatzen dute. lzan ere, seme-alabek ekartzen zituzten lanak eta
ardurak galdu eta, batzuetan, zer egin jakin gabe gelditzen dira. Gainera,
bikotekideek elkarrekin jarraitzen dutenean, bikotekideak berriz ere
bakarrik daude, eta nola aldatu eta aldendu diren ohartzen dira. Guraso
bakarreko familietan, berriz, bakarrik gelditzen da gurasoa, eta horrek

bakardade- eta utzikeria-sentimenduak ekar diezazkioke. Halaber, kontuan
izan behar da zenbaitetan pertsonek ez dutela lagunik, bere garaian
harreman sozialak eten zituztelako. Horrek, noski, areagotu egin ditzake
utzikeria- eta bakardade-sentsazioak.

Beste batzuek, ostera, alde batetik triste egon daitezkeen arren,
aurkako erantzuna dute. Bizi berri bat eraikitzen dute, non ardatz nagusia
beraiek diren. Halaber, sentitzen dute askatasuna berreskuratu dutela,
beren burua hobeto ezagutzeko eta zaintzeko aukera dutela eta,
bikotekidea badute, bikotekidearekin berriz elkartzeko aukera dutela.
Sentimendu positibo horiek areagotu egiten dira, baldin eta seme-alabez
harro badaude.

Azken urteotan, gero eta gehiagotan seme-alabek ez dute etxetik alde
egiten edo, alde egiten dutenean, itzuli egiten dira. Egoera horri habia
betea esaten zaio eta, besteak beste, arrazoi ekonomiko eta sozialen
ondorio izan ohi da.

Habia beteari dagokionez, bi egoera bereizi beharko lirateke: inoiz
hustu ez den habia betea —hau da, seme-alabak etxetik inoiz joan ez
direnean— eta berriz betetako habia hutsa, hau da, seme-alabaren batek
etxetik alde egin ostean, etxera itzultzen denean. “Boomerang seme-
alabak” esaten zaie horiei (Celdran eta Triadd, 2019:196), eta zenbait
arrazoi direla medio itzul daitezke etxera. Besteak beste, independentzia
ekonomikoa ematen zien lana galdu dutelako edo, bikotekidearekin bizi
zirenen kasuan, bikote-harremana eten egin delako.

Lehenengo egoerari dagokionez, baditu alde positiboak zein
negatiboak. Alde positiboen artean, honako hauek azpimarra daitezke:
seme-alabek laguntza instrumentala eta emozionala eskain dezakete, eta
hori lagungarria izan daiteke gurasoentzat. Negatiboei dagokienez, berriz,
seme-alabak Peter Pan Sindromea pairatzeko arriskua izatea dugu batetik,
hau da, zainduta, lasai eta musu truk bizi diren aldetik, etxetik alde egin
nahi ez duten seme-alabak betiko nerabe izan nahi izatea. Bestetik,
gatazkak ager daitezke seme-alaben eta gurasoen artean, hainbat gai

direla medio. Azkenik, ekonomian, gurasoen bizimoduan eta abar eragin
kaltegarria izan dezake seme-alabak etxetik ez joateak. Ekonomiari
dagokionez, seme-alabak helduak direnean, ohikoa izaten da gurasoek
erretiroa hartzea, haien baliabide ekonomikoak murriztea eta seme-alaba
heldu bat mantentzeko arazoak izatea. Bestalde, gurasoen bizimoduari
dagokionez, gurasoek etxean nahi dutena egiteko askatasuna murriztu
dezake seme-alaba etxean bizitzeak.

Seme-alabek, urte batzuetan etxetik kanpo bizi ostean, etxera
itzultzen direnean sortzen den egoerak ere baditu alde onak eta txarrak.
Alde onak seme-alabak etxetik joan ez direnean gertatu ohi direnak dira,
hau da, seme-alabek laguntza instrumentala eta emozionala eskaintzea.
Txarrei dagokienez, berriz, honako hauek azpimarra daitezke: gerta daiteke
gurasoak habia hutsa egoerara egokitu eta beren bizimodu berriarekin
eroso sentitzea, etxea beren beharretara egokitu izana...

Seme-alaba itzultzeak, gatazkak ekartzeaz gainera, gurasoen
bizimoduan, haien bizi-asebetetzean eta antzekoetan eragin dezake,
gurasoen ongizatea kaltetuz. Egoera hori latza da, noski, seme-alabek
biktima-rola hartu eta “zaindu nazatela” pentsatzen badute. Bestalde,
prekarietate ekonomikoa ere ekar dezake, aurreko paragrafoan azaldutako
arrazoiak direla medio.

Horregatik guztiagatik, habia betea mota edozein izanda ere,
gomendagarria da halako egoeretan ere seme-alabei harrera ona egitea
eta ulermena, maitasuna, laguntza eta abar eskaintzea, baina betiere argi
utzita haiek ere etxeko ardurak hartu behar dituztela. Seme-alabei
dagokienez, haiek ere ulermena, maitasuna eta abar eskaini behar dizkiete
gurasoei, eta, noski, dagozkien ardurak beren gain hartu eta ekarpenak
egin beharko lituzkete guztiak harmonian bizi daitezen.

Gehienetan, habia hutsa edo habia betea delako aroan aitona-amona
bihurtzen gara, eta hori izango da, hain zuzen ere, hurrengo puntuan
jorratuko dugun gaia.

4.7. AITONA EDO AMONA BIHURTZEA

Aitona- edo amona-rola gaztetasun- eta gogobetetze-iturri izaten da.
Zenbaitetan, aitona-amonek seme-alabei haien seme-alabak hazten
laguntzen diete. Beste batzuetan, ordea, ez. Izan ere, aitona-amonek
beren bilobekin dituzten harremanak bost motatakoak izan daitezke,
aitona-amona izateko honako bost era hauek islatzen dituztenak
(Neurgarten eta Winstein, 1964 in Celdran eta Triadd, 2019):

— Ordezko gurasoak zein zaintzaileak: aitona-amona hauek beren gain
hartzen dituzte benetako gurasoen ardurak egunean zenbait orduz.

— Familia-jakinduriaren iturria: bilobekin zer egin behar den
aholkatzen dute, baina ez dira zuzenean inplikatzen.

— Jolaskideak zein entretenimendua bilatzen dutenak: jarduerak
partekatzen dituzte bilobekin, ondo pasatzeko helburuarekin.

— Urrunekoak: autoritarioak izaten dira eta bilobekiko distantzia
mantentzen dute. Bilobak gutxitan ikusi ohi dituzte.

— Formalak: bilobekiko interesa dute, baina ez dira haien zainketaz,
hazkuntzaz eta hezkuntzaz arduratzen.

Aitona-amona izateko modua edozein izanda ere, oso onuragarria
izaten da bilobekiko harremana. Hain zuzen ere, honako onura hauek
ekarri ohi dizkie aitona-amonei (Celdran eta Triadd, 2019):

- Harreman sozialak izateko aukera berria.

- Beren burua zaintzeko eta hobetzeko pizgarri izatea.
- Emozio positiboen iturri.

- Familia-harremanak estutzea.

- Adin subjektiboan —hau da, norberak bere buruaz duen adinaren
inguruko ustean— eragina. Izan ere, aitona-amona izateak askotan
gazteago sentiarazten ditu pertsonak.

4.8. INDARKERIA FAMILIAREN EREMUAN: INDARKERIA MATXISTA

Orain arte familiaren eremuan normatibotzat har daitezkeen
gertakariak aztertu ditugu. Atal honetan, ostera, normatiboa ez izan arren,
zoritxarrez askotan gertatzen den egoera batez arituko gara: emakume
askok bikote-harremanetan pairatzen duten indarkeriaz. Errealitate hori
izendatzeko, hainbat era daude. Besteak beste, indarkeria matxista,
genero-indarkeria, etxeko indarkeria, emakumeen aurkako indarkeria,
familia-indarkeria eta familia barneko indarkeria. Horietatik guztietatik,
lehena erabiliko dugu, nagusiki arrazoi hauek direla medio. Batetik,
indarkeria hori eragin edo ontzat ematen dutenek ideologia matxista
dutelako. Hala, aldezten dute gizonezkoek emakumeekiko nagusitasuna
dutela eta, ondorioz, emakumezkoek haiekiko duten ustezko
mendekotasuna erabiltzen dute indarkeriaren zilegitasuna defendatzeko;
bestetik, ez delako soilik familiaren eremuan gertatzen, edozein
testuingurutan ager baitaiteke indarkeria matxista. Hala ere, familia-
harremanetan gertatu ohi denari erreparatuko diogu gai honetan.

Nazio Batuen (1993 in Reizabal, Eldua eta Areizaga, 2015: 23)
definizioaren arabera, honako honi dagokio indarkeria matxista:

“Generoan oinarritutako indarkeriazko ekintza, ondorio posible edo
errealtzat kalte fisikoa, sexuala edo psikologikoa duena. Halaber, eremu
publikoan zein pribatuan ekintza horiek egitearekin mehatxu egitea,
hertsatzea zein edonola askatasuna kentzea”.

Definizio hori egokia iruditu arren, osatu gabe dagoela uste dugu,
kalte fisiko, sexual edo psikologikoez gainera, beste ondorio latz batzuk
izan baititzake indarkeria matxistak. Esaterako, gero aztertuko diren kalte
ekonomikoak, sozialak eta espiritualak edota ideologikoak.

Definizioa alde batera utzita, gehienetan bikoteen —edo bikote
ohien— harremanen eremuan gizonak eragindako tratu txar fisiko, sexual
edo psikologikoekin erlazionatzen da indarkeria matxista, baina ikusmolde
hori murritza dela uste dugu. Batetik, indarkeria matxistak ez duelako
zertan bikote edo bikote ohien arteko harremanetan gertatu. Esaterako,
2022ko udan festetan gertatu ziren sexu-erasoak —ziztadak, kasurako—
indarkeria matxistaren adibideak dira, eta ez dira bikote-harremanen
eremuan gertatzen. Edo Txinan eta Indian fetuak emeak direlako egiten
diren abortuak zein jaioberrien hilketak (Simon Rodrigez, 2009 in Reizabal,
Eldua eta Areizaga, 2015); edo familiaren barnean neskatoek intzestua,
pederastia eta antzekoak pairatzen dituztenean; edo lan-arloan gertatzen
diren sexu-eraso edo -jazarpenak; edozein tokitan gertatzen diren sexu-
eraso edo bortxaketak; ablazioa; feminizidioak... Halaber, kontuan izan
behar da indarkeria matxista ez duela zertan beti gizon —edo gizon talde—
batek eragin. Izan ere, geroago ikusiko dugun moduan, gaur egun gure
jendartean indarrean dagoen sistema zisheteropatriarkalak eta kulturaren
zenbait alderdik indarkeria matxista eragiten dute. Azkenik, arestian esan
dugun moduan, kontuan izan behar da kalte fisiko, sexual eta
psikologikoez gainera, beste kalte batzuk ere ekar ditzakeela indarkeria
matxistak. Horregatik guztiagatik, uste dugu indarkeria matxistaren
ikusmoldeak zabala izan behar du, hau da, indarkeria matxista mota
ezberdinak bereizi eta aintzat hartu behar dira. lldo horretatik, iruditzen
zaigu “indarkeria matxistAz” hitz egin beharrean, egokiago dela “indarkeria
matxistEz” hitz egitea.

4.8.1. Indarkeria matxista motak

Indarkeria matxista motak ulertzeko, ezinbestekoa da indarkeria-
mailarekin zerikusia duen bereizketa egitea. Hala, ikusezinezko indarkeria
eta muturrekoa bereizi behar dira (Simon Rodrigez, 2009 in Reizabal, Eldua
eta Areizaga, 2015). Sotila da lehena, eta tranpa matxista askoren bitartez
agertzen da, mikromatxismoen bitartez, alegia (Bonino, 1995 in Reizabal,
Eldua eta Areizaga, 2015). Besteak beste, emakumeek zaintzeko duten
gaitasunaz aprobetxatzea, intimitaterik eza sortzea, emakumeak

ezeztatzea, paternalismoa eta emozio-manipulazioa dira mikromatxismoen
adibideak, askotan inkontzienteki egiten direnak (Bonino, z.g. in Reizabal,
Eldua eta Areizaga, 2015). Emakumeen askatasuna murriztea, hura menpe
hartzea, haren erabakitzeko gaitasuna deuseztatzea eta antzeko helburuak
dituen teknika multzo sistematikoa da ikusezinezko indarkeria matxista,
eta horren bitartez zera lortzen da: emakumeek nahi ez dutena egitea;
nahi dutena ez egitea; edo emakumeek pentsatzea gizonek erabakitzen
dutena dela egokia. Indarkeria horren ondorioz, emakumeak lehertuta,
emozionalki indarrik gabe, autoestimua urrituta dutela, ondoezik eta beste
senti daitezke: beraz, kaltegarria da. Hura erabiltzen duten gizonentzat,
berriz, oso bestelakoa da, nagusiki beren rol dominatzailea erabili eta
munduan agintzeko, irabazteko eta antzekoak egiteko daudela

pentsatzeko joera areagotzen baitu haiengan. Muturreko indarkeria
matxista, berriz, ez da sotila, eta hainbat modutan eragin daiteke. Hori
dela-eta, asko dira indarkeria matxista motak sailkatzen saiatu diren
erakundeak, Europako Kontseilua, kasurako (Europako Kontseilua, 1995 in
Reizabal, Eldua eta Areizaga,2015).

Sailkapen horietan guztietan oinarrituz, honako indarkeria matxista
hauek bereiziko ditugu hemen:

— Fisikoa: bultzakada, kolpe, armaz egindako eraso, erredura,
itotze, ebaketa eta antzeko eraso fisikoei dagokie indarkeria fisikoa.

— Sexuala: emakumezkoaren borondatearen aurka egiten diren
sexu-jarduerei zein harremanei dagokie indarkeria sexuala, eta hura
islatzen duten jokabideak dira, besteak beste, erasotua bortxatzea,
ukitzea, prostituzioan zein pornografian jardun dezan behartzea eta hitz
lizunak esatea.

— Psikologikoa: botere-posizio batetik eragiten den indarkeriazko
jokabideari deritzo indarkeria psikologikoa. Erasotua psikologikoki mintzea,
gutxiestea, haren autoestimua suntsitzea eta bere buruan duen konfiantza
desagerraraztea dira indarkeria mota honen helburu nagusiak. Jokabide
askoren bitartez eragin daiteke indarkeria psikologikoa. Besteak beste,

erasotuari tratu apalgarria emanez, garrasi eginez, laidozko hitzak esanez,
hura gutxietsiz, mehatxatuz eta umiliatuz.

— Ekonomikoa: erasotua baliabide ekonomikoen kontroletik at
uzteari dagokio indarkeria ekonomikoa, eta erasotuak jabegoak eta/edo
mantenua galtzen ditu horren ondorioz. Izan ere, erasotua baliabide
ekonomikorik gabe uztea da haren helburua. Hala, ekonomikoki gizonaren
menpe gelditzen da, eta hura bihurtzen da jaun eta jabe. Tratu txar mota
horren isla lirateke ondasunak salaraztea edo suntsitzea, kreditu-txartela
kentzea, kontu-korrontetik izena kentzea, ekonomian parte hartzea
eragoztea, lan ordaindurik egiten ez uztea eta antzeko jokabideak.

— Soziala: tratu txar sozialak dagozkie besteen aurrean psikologikoki
gaizki tratatzeari; harreman sozialak kontrolatu nahiz debekatzeari;
jarduera sozialak egitea debekatzeari edo egitera behartzeari eta
antzekoei. Besteak beste, honako jokabide hauetan islatzen da: erasotua
besteen aurrean iraintzea; hark dituen harremanak eta jasotzen dituen
eskutitzak zein telefono-dei eta -mezuak kontrolatzea; lan egitea, ikastea,
lagunekin egotea eta antzeko jarduera sozialak debekatzea edo
horietakoren bat egitera behartzea; erasotuaren aurrean beste emakume
batekin lardaskan ibiltzea; telefonoaren bitartez erasotuak zer egiten
duen, non eta norekin dagoen eta abar etengabe kontrolatzea...

— ldeologiko-espirituala: bi jokabidetan islatu daiteke indarkeria
ideologiko-espirituala. Batetik, indarkeria hori erabiltzen duenak, bere
kulturarekin, ideologiarekin, zein erlijioarekin zerikusia duten uste-
sistemak onartzera behartu dezake erasotua. Bestetik, emakumezkoak gai
horiekin zerikusia duten ohiturak, usteak eta abar suntsitzen saia daiteke,
barregarri utziz edota zigorraren bitartez.

—Ingurune-indarkeria: emakumea beldurtzeko, haren ingurunean
kalte egitea du helburutzat. Hain zuzen ere, emakumeak erabiltzen dituen
edo estimatzen dituen objektuak zein animaliak erasotzeari dagokio
ingurune-indarkeria.

>l

UPV EHU
Luixa Reizabal Arruabarrena



122

— Indarkeria bikarioa: emakumeari min emateko asmoarekin, haren
seme-alabak edo bestelako senideak erasotzen dira, eta horrek izugarrizko
kaltea eragiten dio emakumeari.

Indarkeria mota horiek guztiak Galtung-en (1990 in Reizabal, Eldua
eta Areizaga, 2015) indarkeria zuzenaren barnean koka daitezke, egile —
pertsona zein talde— batek eragiten ditu-eta. Baina, Galtungek berak
dioen moduan, indarkeria zuzenaz gainera, badira beste bi indarkeria
mota. Hain zuzen ere, egiturazkoa eta kulturala. Generoari dagokionez,
honako esanahi hau lukete bi indarkeria mota horiek:

— Egiturazko indarkeria: emakumezkoen oinarrizko eskubideak
murrizten dituzten muga ikusezin eta ukiezinei dagokie egiturazko
indarkeria. Hala, ez du egile batek eragiten, sistema ekonomiko-politiko-
sozialak baizik. Adibide gisa, gure jendartean indarrean dagoen sistema
heteropatriarkal kapitalista jar daiteke, gizon-emakumeen arteko
parekidetasuna zapuzten duten botere-harremanetan oinarritzen dena.

— Indarkeria kulturala edo sinbolikoa: emakumezkoen aurkako
edozein indarkeria mota (zuzena zein egiturazkoa) justifikatzeko edo
legitimatzeko erabil daitezkeen kulturaren alderdiei dagokie indarkeria
kulturala; hain zuzen ere, usteei, balioei, ohiturei, arau sozialei eta
antzekoei. Halaber, uste, balio, ohitura, arau sozial eta abar horiek
transmititzen dituzten mezuak, irudiak eta antzekoak erabiltzeari. Hala,
mintzairaren erabilera sexista eta iragarki, abesti, errefrau, txiste, bideo-
jolas, aldizkari, telebista-saio, ipuin eta antzeko asko indarkeria mota
honen elementutzat har daitezke.

Aipatu bezala, egiturazko indarkeria eta kulturala ez dira gizon
batek eragiten dituen eraso puntualak, sistema sozio-politiko-
ekonomikoaren eta kulturaren zati baizik; beraz, indarkeria mota horiek
desagerrarazteko ezinbestekoa litzateke sistemaren eta kulturaren alderdi
horiek desagertzea.

>l

UPV EHU
Luixa Reizabal Arruabarrena



123

Orain arte azaldutako indarkeria mota guztiak ez dira agerikoak
izaten. Hala, izeberg baten antzera, indarkeria matxista gutxi batzuk dira
ikusten direnak, eta gehienak, berriz, ezkutuan gelditzen dira (ikus 4.1
irudia).

ERASO SEXUALAK

BORTXAKETAK AAZARRENG

OIHUAK
INTIMIDAZIOA
ERASO FISIKOAK

KOMENTARIO
MATXISTAK

UKITUAK

UMILAZIOA XANTAIA

IGNORATZEA IRAINAK

HIZKETALDIA

ITXURA ETETEA
FISIKOAREKIKO

EPAIAK
INTIMIDAZIOA

MATXISMOAREN
APOLOGIA

LANA
ZALANTZAN

SEXU ESKAINTZA JARTZEA

EZ DESIRATUAK
AHOTSA
ALTXATZEA
BILERETAN EMAKUMEEN BESTEA
HITZA ISILARAZTEA ISILARAZTEKO

MEHATXUAK

4.1. irudia: indarkeria matxista (iturria: Emagin, 2022).

Aipatutako guztiaz gain, ezin mahaigaineratzeke utzi indarkeria
matxista emakumeak ez ezik LGTBI+ pertsonak ere menderatzeko
erabiltzen den indarkeria mota ere badela. Azken buruan, indarkeria
matxistaren funtzioa sistema heteropatriarkala sostengatzea izanik,
emakume-femeninoa eta gizona-maskulinoa identitate bakartzat
hartzearekin batera, heterosexualitatea eta eredu nuklearra bizimodu
natural, normal eta bakartzat onartzen ditu. Beraz, gogoan izan behar da

UPV EHU
Luixa Reizabal Arruabarrena



124

LGTBI+ pertsonen aurkako eraso oro indarkeria matxistaren markoaren
barruan kokatu behar dela.

4.8.2. Indarkeria matxista prozesu gisa

Zuzeneko indarkeriarekin harremana duten eraso matxistak bikote-
harremanaren eremuan gertatzen dira askotan. Halakoetan, erasoak ez
dira bat-bateko gertakariak, honako prozesu zikliko honen emaitza baizik
(Simon Rodriguez, 2009 in Reizabal, Eldua eta Areizaga, 2015):

— Tentsio-pilaketa: erasotzaileek etsaikeria adierazten dute, baina oraindik
muturrekoa izan gabe. Aro horretan ohikoak dira irainak, oihuak, kontrolik
gabeko mugimenduak, biraoak, mehatxuak, protestak eta antzekoak. Hala,
honako hau lortzen dute erasotzaileek: emakumeak errudun sentitzea,
beldurra sentitzea, barkamena eskatzea, makurtzea, mutu gelditzea,
edozein promes egitea, emozioen kontrola galtzea, negar egitea...
Horregatik, zenbait autorek (esaterako, Simon, 2009 in Reizabal, Eldua eta
Areizaga, 2015) uste dute emakumeen jokabide horiek beste aro baten
adierazle direla: «sumisioaren eta gelditasunaren aroa» delakoarenak,
alegia. Erasotzaileek uste dute beren jokabidea zilegi dela, eta areagotu
egiten dituzte erasoak, jeloskortasuna, jabego-sentimenduak eta
antzekoak, hurrengo aroa iritsi arte.

— Erasoaldia: aurreko aroan sortu duten tentsioaren ondorioz,
erasotzaileek kontrola galdu eta biktimekiko jokabide oldarkorra eta
kaltegarria erabiltzen dute. Hala, bortizkeria fisiko, psikologiko, sexual,
ekonomiko, espiritual zein sozialarekin zerikusia duten jokabide oldarkor
gogorrak gertatzen dira; muturrekoa, biktima akabatzea.

— Damu faltsua edo eztei-bidaia: erasotzaileek damua adierazten dute.
Barkamena eskatzen diete biktimei; zin egiten diete ez dela berriz
gertatuko eta etorkizunean zoriontsu izango direla; afektuzko seinaleak
izaten dituzte; haiek gabe bizitzerik ez dutela esaten diete; opariak ere

egin diezazkiekete. Horren guztiaren ondorioz, biktimek harremana eta
erasotzailea idealizatu egiten dituzte, eta sinetsi ez ezik barkatu ere egiten
diete.

Hiru fase horiek pasatu ostean, berriz hasten da zikloa.
Denborarekin, gero eta laburragoa da, eta erasoaldiak gero eta gehiagotan
gertatzeaz gainera, gogorragoak izaten dira. Gainera, biktimek gero eta
baliabide psikologiko gutxiago izaten dituzte egoerari aurre egiteko. Beraz,
zenbat eta luzeago iraun, orduan eta aukera handiagoak daude tratu
txarrek dakartzaten ondorio psikologikoak kroniko bihurtzeko. Eta zein dira
ondorio psikologiko horiek? Hurrengo atalean aztertuko direnak.

4.8.3. Indarkeria matxistaren ondorio psikologikoak

Kalte fisikoa ez ezik, hainbat ondorio psikologiko ekartzen ditu
zuzeneko indarkeria matxistak. Ondorio horiek indarkeriazko jokabidearen
ostean mantentzen dira, eta askotan laguntza psikologiko profesionala
behar izaten da horiek gainditzeko. Atal honetan ohikoenak aztertuko dira.
Hain zuzen ere, beldurra eta herstura; depresioa, autoestimu txikia eta
erru-sentimendua, eta, azkenik, nahaste psikosomatikoak.

— Beldurra eta herstura: tratu txarrak maiz gertatzen direnez, haiek jasaten
dituzten emakumezkoek etengabe pairatzen dituzte herstura eta beldurra,
beren segurtasunarengatik ez ezik, baita seme-alaben segurtasunarengatik
ere.

— Depresioa, autoestimu baxua eta erru-sentimendua: askotan
emakumeek uste dute beren jokabidearekin bikotekidearen alderdi
positiboak indartu eta haren jarrera alda dezaketela, baina beren saiakerek
porrot egiten dutela. Egoerari aurre egiteko gai ez direla ikusirik, askotan
beren autoestimua txikitu eta erru-sentimendua eta depresioa paira
ditzakete.

— Nahaste psikosomatikoak: biktimek pairatzen duten ondoez
psikologikoaren ondorioz, zenbait nahaste edo oinaze fisiko ager
dakizkieke. Besteak beste, migrainak, heste-arazoak, nekea, nahaste
ginekologikoak, jateko gogoa galtzea eta sexu-desioa galtzea.

4.8.4. Indarkeria matxistaren biktimen eta erasotzaileen ezaugarriak

Zuzeneko indarkeria matxistako egoeretan murgilduta egon ohi diren
bi aldeen ezaugarriak aztertuko ditugu atal honetan. Hain zuzen ere,
biktimenak eta erasotzaileenak.

Biktimei dagokienez, ezin da profil jakin bati buruz hitz egin, edozein
emakumek jasan baitezake indarkeria matxista. Hala ere, badira biktimek
komun dituzten ezaugarriak. Hain zuzen ere, aurreko atalean azaldutako
ondorio psikologikoak.

Biktimekin gertatzen den moduan, ezin da erasotzaileen profil jakin
batez hitz egin, edozein gizonek eragin baitezake indarkeria matxista. Hala
ere, bada erasotzaileek komun duten ezaugarririk. Batetik, balio matxistak
dituzten gizonak dira; oso barneratuta dute gizonaren eredu jakin bat, eta
horri jarraitzen diote. Honako hauek dira eredu horren ezaugarri nagusiak:
indarra, harrokeria, oldarkortasuna, arrakasta, arrazionaltasuna, inguruan
duten guztiaren kontrola, sentimendurik ez adieraztea, hornitzaile
ekonomikoa izatea eta emakumezkoekiko nagusitasuna dutela pentsatzea.
Izan ere, gizon horiek uste dute bikotekideak beren jabegoa direla eta
beren menpe eta zerbitzura daudela. Gizontasuna garrantzitsua dela uste
dute, eta gizonezko orok garrantzi hori agerian utzi behar duela,
emakumezkoa menderatuz.

Bestalde, beren buruaren irudi negatiboa dute, eta autoestimu baxua
izan ohi dute; menpeko pertsonak dira, eta beren burua biktimatzat hartu
eta botererik ez dutela sentitzen dute. Izan ere, indarkeria erabiltzen dute
etxean botere-sentsazioa lortzeko eta etxetik kanpo galdu duten kontrola

berreskuratzeko. Gainera, oso jeloskorrak eta posesiboak izan ohi dira, eta,
askotan, alkoholarekin edo beste droga batzuekin arazoak izaten dituzte.
Hori ez ezik, beste gizonek baino gaitasun sozial urriagoak dituzte,
sentimenduak adierazteko zailtasunak izaten dituzte, eta komunikatzeko
erabiltzen duten bide nagusia erasoa da.

Azkenik, etxetik kanpo gehienetan ez dute arazo psikopatologikorik
izaten, eta haien jokabidea normala izaten da, baina etxean oso
bestelakoak dira. «Kalean uso, etxean otso» esaera zaharrak ederki asko
adierazten du gizonezko horien izaera bikoitza.

4.9. BESTE BIZI-ESTILO BAT: BAKARRIK BIZITZEA

Nahiz eta populazioaren gehiengoa orain arte aipatutako bizi-
estiloren baten arabera bizi, gero eta gehiago dira bakarrik bizi diren
pertsonak. Euskal Herrian, adibidez, 1991-2001 hamarkadan % 77,7
handitu zen bakarrik bizi diren pertsonen kopurua. Hala, 2001. urteko
zentsuaren arabera, hamabost urtetik gorako biztanleriaren % 8,7 bakarrik
bizi zen (AZTIKER, 2006 In Reizabal eta Lizaso, 2011). Gehienetan, bakarrik
bizi direnen artean hiru pertsona mota daude: dibortziatuak, alargunak eta
inoiz ezkondu/bikotekidearekin bizi izan ez direnak.

Atal honetan, azken horietaz hitz egingo dugu. Hain zuzen ere,
aztertuko ditugu bakarrik bizitzeko arrazoiak eta bakarrik bizitzeak dituen
abantailak eta desabantailak.

4.9.1. Bakarrik bizitzeko arrazoiak

Pertsona batek, askotariko arrazoiak direla medio, erabaki dezake
bakarrik bizitzea. Menelaos Apostolouk eta bestek (2021) zortzi
herrialdetako —Brasil, Txina, Errepublika Txekiarra, Grezia, Hungaria, India,
Japonia eta Erresuma Batua— pertsona zisheterosexualekin egindako
ikerketan, hiru arrazoi-dimentsio aurkitu zituzten. Batetik, “kideak

erakartzeko zailtasunak” izenekoa, non norberak bikotekidea aurkitzeko
izan ditzakeen zailtasunak biltzen diren. Besteak beste, kideak erakartzeko
zailtasunarekin eta ligatzeko zailtasunekin zerikusia zuten erantzunak
biltzen ziren han.

Bigarren dimentsio bat, “askatasuna”, non biltzen ziren nahi dutena
egiteko askatasunarekin —esaterako, nahi dutenarekin ligatzeko edo
beren karreretan zentratzeko— zerikusia zuten erantzunak.

Azkenik, “harremanen artekoa” gisa izendatu zuten hirugarren
dimentsioan, biltzen ziren duela gutxiko harreman-haustura bat pairatu
izana eta, ondorioz, bikote-harremanik nahi ez izatearekin edo
kontentagaitza izan eta oraindik bikotekide egokirik aurkitu ez izanarekin
zerikusia zuten erantzunak.

Nahiz eta txikiak izan, generoaren araberako alde batzuk aurkitu
zituzten ikerketan. Hain zuzen ere, gizonek gehiago aukeratzen zituzten
askatasunarekin —bereziki, ligatzeko askatasunarekin— zerikusia zuten
erantzunak emakumeek baino, eta gutxiago bikotekide egokia aurkitzeko
zailtasunarekin zerikusia zutenak. Hala ere, aipatu bezala, txikiak izan ziren
aldeak eta, ondorioz, ikertzaileek ondorioztatu zuten antzekoak zirela
genero ezberdineko pertsonek bakarrik bizitzeko zituzten arrazoiak.

4.9.2. Bakarrik bizitzeak dituen abantailak eta desabantailak

Aurreko atalean ikusi dugun moduan, badira bikotekiderik aurkitu ez
dutelako bakarrik bizi direnak, baina badira ere berek hala erabakita
bakarrik bizi direnak. Horietan jarriko dugu arreta atal honetan. Hain zuzen
ere, erabaki hori hartzeak ekartzen dizkien abantailak aztertuko ditugu.
Gaiaren inguruan zisgenero eta heterosexualak diren pertsonekin egin
diren ikerketen arabera, asko izan daitezke bakarrik bizitzeak ekar
ditzakeen abantailak. Apostolou eta Christoforouk (2022) laurogeita lau
aurkitu zituzten, eta honako hamar kategoria hauetan banatu zituzten:

1. Denbora gehiago norberarentzat.

>l

Norbere helburuetan zentratzea.

Inork ez agintzea zer egin behar duen.

Inork ez mintzea.

Buru-bakea.

Tentsio eta borrokarik eza.

Ligatzeko askatasuna.

Baliabideak aurreztea.

Gustukoak ez dituzun gauzak egin behar ez izatea.
10 Jaten denaren kontrol handiagoa izatea.

©ONOUAWN

Horietatik, lehenengo hirurak izan ziren aipatuenak. Generoaren
araberako aldeak aurkitu ziren. Emakumeek garrantzi handiagoa ematen
diote gizonek baino beren helburuetan zentratu ahal izateari eta tentsio
eta borrokarik ezari. Gizonek, ostera, garrantzi handiagoa ematen diote
ligatzeko aukerari emakumeek baino.

Hala ere, ezkongabetasuna ez litzateke beti pagotxa itzela izango. Izan
ere, baditu desabantailak. Horien artean, honako hauek izaten dira
ohikoenak (Papalia eta Olds, 1997 in Reizabal eta Lizaso, 2011tik; DePaulo
eta Morris, 2006tik eta Adamczyk, 2017tik egokitua):

— Singlismoa, hau da, bakarrik bizi diren pertsonen inguruan
jendartean dauden aurreiritziak eta bazterkeria. Izan ere, gure
jendartean askotan esaten da bakarrik bizi direnak ez direla
helduak, ez daudela ondo egokituta eta berekoiak direla.

— Mundu sozialera egokitzeko zailtasunak.

— Gizartearen, familiaren eta lagunen onarpena lortzeko zailtasunak.

— Bikotekiderik gabe bizitzeak autoestimuan izan dezakeen eragina.

— Lana aurkitzeko zailtasunak.

— Bizitoki bat lortzeko zailtasunak.

— Nor bere buruaz arduratzeko zailtasunak.

— Bakardade erromantikoa.

— Gastuak inorekin partekatzerik ez izatea.

Badirudi bakarrik bizi diren pertsonek, oro har, onartu egiten dituztela
beren egoeraren abantailak eta desabantailak, eta beren bizimoduak
ekartzen dien askatasunaz gozatzen dutela. Aldi berean, mugaturik senti
daitezke bikotekidearekin bizitzera bultzatzen dituen jendarte batean.
Halaber, bakarrik senti daitezke, eta beren buruarengan segurtasun
gutxiago izan dezakete beste pertsonen aldean (Charsteen, 1994 in
Reizabal eta Lizaso, 2011).

Lewis-ek eta Moon-ek 1997an (in Reizabal eta Lizaso, 2011) honako
hau aurkitu zuten emakumezkoekin egindako ikerketa batean: bakarrik bizi
diren emakumezkoek beren egoeraren inguruko sentimendu kontrajarriak
zituztela. Batetik, onartu egiten zituzten beren egoeraren abantailak eta
desabantailak, eta askok oso gogobeteta sentitzen zirela adierazten zuten
arren, zenbaitetan galera-sentimendua izaten zuten. lldo beretik, Linn-ek
(1995 in Lefrancois, 2001) aurkitu zuen emakumezko askok presio soziala
eta psikologikoa pairatzen zutela ezkondu eta ama bihur zitezen, eta
horrek pena eta gatazkak sortzen zituela emakumezko haiengan.

Laburbilduz, asko izan daitezke bakarrik bizitzeak izan ditzakeen
abantailak zein desabantailak; beraz, guztiak hartu behar dira kontuan
norberak bere bizimodua erabakitzeko garaian.

4.10. AUTOEBALUAZIOA

1.Azaldu laburki Adamsek (1979) bikotekidea hautatzeari buruz
planteatu zuen teoria.

2.Gaur egun nola definitu ohi da ezkontza edo bizikidetza?

3.Zertan eragiten du ezkontzak?

4.Azaldu ezkontzak ekartzen dituen hiru eskari.

5.Deskribatu gaur eguneko ezkontza.

6.Azaldu gurasotasunetik eratorritako betebeharrak.

7.Azaldu itzazu gurasotasunak banakoengan dituen ondorioak.

8.Azaldu itzazu gurasotasunak etxearen antolaketan dituen
ondorioak.

9.Azaldu itzazu gurasotasunak bikote-harremanetan dituen

ondorioak.

10. Azaldu itzazu gurasotasunak etxetik kanpoko harremanetan eta
jardueretan dituen ondorioak.

11. Azaldu gurasotasunerako trantsizioa LGTB kolektiboko pertsonetan.

12. Azaldu gurasotasunaren ondorioak baldintzatzen dituzten
aldagaiak.

13. Azaldu guraso izateko eta ez izateko motiboak.

14. Guraso bakarren eta gurasordeen egoera berezia.

15. Gurasoekiko elkartasun motak.

16. Azaldu habia hutsa eta habia betea fenomenoak.

17. Deskriba itzazu aitona-amona motak. Ondoren, saia zaitez
asmatzen zein motako aitona-amonak diren zureak.

18. Azaldu zertan diren gaian azaldu diren tratu txar motak.

19. Tratu txarrak: azaldu ezazu prozesua.

20. Aipatu bakarrik bizitzeko arrazoiak.

21. Aipatu bakarrik bizitzeak izan ditzakeen abantailak eta
desabantailak.

4.11. ARIKETAK

1. Ariketa: gurasotasuna. Irakurri 3. eranskinean gurasotasunari buruz
dagoen elkarrizketa, eta, elkarrizketatutako pertsonak esandakoan
oinarrituz, saiatu honako galdera hauei erantzuten:

a) Sentitu al du subjektuak gurasotasunak eragina izan duela bere
bizitzan?

b) Zer arlotan eragin du batez ere?

c) Zein dira berarengan gertatu diren aldaketa indibidualak?

d) Etafamilian?

e) Etaarlo sozialean?

f) Aldaketa horiek onerako ala txarrerako izan al dira?

g) Bat al datoz subjektuaren erantzunak teoriarekin?

2. Ariketa: guraso izateko/ez izateko motiboak. Guraso izateko edo ez
izateko erabakia hartzeko unea iritsi zaizu. Egin guraso izateko eta
ez izateko motiboen zerrenda bana, eta, amaitutakoan, erkatu
ikerketetan aurkitutakoekin.

3. Ariketa: indarkeria matxista. Erantzun honako galdera hauei
ikasmaterial hau irakurri aurretik:
a) Zer da zuretzat indarkeria matxista? Zure ustez, zergatik gertatzen
da?
b) Zerindarkeria matxista mota ezagutzen duzu? Jarri adibide bana.
c) Nola gertatzen da tratu txarren prozesua bikote harremanetan?
d) Zer ondorio psikologiko izan ohi dute tratu txarrek biktimarengan?

e) Zeinizan ohi dira biktimen eta erasotzaileen ezaugarriak?

f) Zein da indarkeria matxistak desagerrarazteko tresnarik

eragingarrietako bat?

Erantzun ostean, erkatu zure erantzunak ikasmaterialean gaiaren

inguruan esaten denarekin.

5. Banantzea, alarguntzea eta bigarren aldiz
ezkontzea

Bikote-harremanak dibortzioarekin zein banantzearekin edo
alarguntzarekin amaitu daitezke. Bi egoera horiek aztertuko dira gai
honetan. Lehenik, dibortziatzeko prozesua deskribatuko dugu, eta horren
ostean, dibortzioak zein banantzeak tarteko helduaroan eta zahartzaroan
dituzten ezaugarri bereziak azalduko ditugu. Ondoren, alarguntzari egingo
diogu tartea. Hain zuzen ere, alarguntzak ekartzen dituen aldaketak,
alarguntza-prozesua eta alarguntzara egokitzeko garaian eragina izan
dezaketen aldagaiak azalduko ditugu. Azkenik, bigarren aldiz ezkontzen
direnen egoera aztertuko da. Beti bezala, zenbait galdera eta ariketa
proposatuko dira gaiaren amaieran.

5.1. BANANTZEA EDO DIBORTZIATZEA

Lehenik eta behin, gaian azalduko dena argi gera dadin, banantzea eta
dibortzioa definituko ditugu. Banantzeaz hitz egiten dugunean, honako
honetaz hitz egingo dugu: ezkondurik zein ezkondu gabe dauden sexu
ezberdineko zein bereko bi pertsonaren arteko bizikidetza afektibo eta
sexuala eteteaz. Eteten den bizikidetza afektiboa eta sexuala lotura
juridikoaren bitartez finkaturik dagoenean, ostera, dibortzioaren
kontzeptua erabiliko dugu. Bi kontzeptu horiek erabiliko ditugu
testuinguruaren arabera. Hain zuzen ere, aipatzen diren datuak

ezkondutako bikoteekin egindako ikerketetan oinarritzen direnean,
dibortzioa hitza erabiliko dugu. Beste kasuetan, ostera, banantzea.

Banantzeak zein dibortziatzeak atxikimendu-irudi nagusiaren galera
ekartzen du, eta hori gogorra izaten da pertsonarentzat. Hala, dolu-
prozesu bat —ikus alarguntzari buruzko atala— pasatu behar izaten du
(Pérez-Testor eta beste, 2009).

Halaber, estatus- eta rol-aldaketa ekartzen dute. Izan ere, pertsona
«ezkondua» edo «bikotekide finkoduna» izatetik, «ezkongabea» edo
«bikotekiderik gabea» izatera igarotzen da. Gainera,
banandutakoarena/dibortziatuarena ez da instituzionalizatutako estatus
bat, zeinari arau sozialek zehaztutako rol bat dagokion, eta, ondorioz,
bakoitzak bilatu behar du zein izango den rol hori betetzeko modua.
Halaber, dibortzioaren/banantzearen ondorioz pertsonak bikotekide
ohiarekin, seme-alabekin, senideekin eta lagunekin izandako harremanak
birformulatu behar izaten ditu (Kimmel, 1990 in Reizabal eta Lizaso, 2011).

Aldaketa sozial horiez gainera, osasunarekin zerikusia duten
ondorioak ekar ditzake. Izan ere, estres-maila altua sortzen duen
gertakaria da, eta horren ondorioz, batzuetan buru-nahasmenduak zein
fisikoak ager daitezke MclLanahan eta Casper, 1995; Simon eta Marcussen,
1999. Denak, in Schaie eta Willis, 2003). Esaterako, aurkitu da osasun
fisikoarekin zein mentalarekin zerikusia duten arazoak ohikoagoak direla
dibortziatu edo banandu diren pertsonetan ezkondu zein bikotekide
gabekoetan baino.

Guraso diren dibortziatutako pertsonekin egindako ikerketetan,
halaber, aurkitu da dibortziatutako gurasoek depresioa, antsietatea,
gaixotasun fisikoak, ibilgailu-istripuak, suizidioa, alkoholismoa eta hiltzeko
arrisku handiagoa dutela beste gurasoen aldean (besteak beste, Aseltine
eta Kessler, 1993 ; Bloom, Asher, eta White, 1978 ; Davies, Avison, eta
McAlpine, 1997 ; Gove eta Shin, 1989 ; Gove, Style, eta Hughes, 1990 ;
Hemstrom, 1996 ; Joung et al., 1997; Kitson, 1992; Kposowa, Breault, eta
Singh, 1995 ; Lorenz et al., 1997; Simon eta Marcussen, 1999. Denak, in
Braver eta Lamb, 2013). Harreman berri bat hasteak (adibidez, Wang eta

Amato, 2000 in Braver eta Lamb, 2013), berriz ezkontzeak (adibidez, Demo
eta Acock, 1996 in Braver eta Lamb, 2013), norberaren usteak —besteak
beste, erlijioari dagozkionak— eta dibortzioa onartzeko norberaren
balioek, berriz, ondorio kaltegarri horiek pairatzeko arriskua urritzen omen
dute (Booth eta Amato, 1991; Simon eta Marcussen, 1999. Denak, in
Braver eta Lamb, 2013).

Dibortzioak edo banantzeak ekar ditzaketen ondorioak ikusita,
bizitzan aldaketa sakonak ekartzen dituzten gertakari traumatikotzat
hartzen dira.

5.1.1. Banantzeko edo dibortziatzeko prozesua

Banantzea edo dibortziatzea ez da erabaki erraza, besteak beste
atxikimendu-irudi nagusia galtzea eta estres-maila altuak ekartzen
dituelako. Hala, ez da bat-bateko erabakia izaten. lldo horretatik,
banantzea eta/edo dibortzioa prozesutzat hartzen dira.

Gaiaren inguruko ikerketak ezkondutako bikoteekin egin direnez,
ikertzaileek dibortziatzeko prozesuaz hitz egiten dute, eta prozesu
horretan honako hiru aro hauek bereizi eta aztertu dituzte: dibortzio
aurrekoa, banantze-aroa eta dibortzio ostekoa (Rodrigo, 1987 in Reizabal
eta Lizaso, 2011; Kaslow, 2000). Ondoren, banan-banan aztertuko ditugu.

- Dibortzio aurreko aroa: dibortziatzeko erabakia hartzeko aroari
dagokio dibortzio aurreko aroa. Arestian aipatzen genuen moduan, ez da
bat-batean hartzen den erabakia. Hala, dibortzio aurreko aroa
bikotekideak beren arteko tentsio- zein gatazka-egoeraz jabetzen direnean
hasten da, eta dibortziatzeko erabakiarekin amaitzen da. Emozio negatibo
asko agertzen dira fase horretan, eta ia ez da komunikaziorik egoten.
Horren ondorioz, pertsona gogogabeturik sentitzen da gaizki dabilen
harremanarekin, eta hausnarketa-prozesu luze bat hasten du. Hala ere,
gehienetan pertsona banantzeko edo dibortziatzeko erabakia hartzera

bultzatzen duen zerbait gertatzen da (Bloom eta Hodges, 1982 in Reizabal
eta Lizaso, 2011).

Dibortzio aurreko aroan, bikote-harremanaren bukaeran bikotekide
bakoitzak izan duen rolaren arabera, sentimendu, jokabide eta egoera
berriari egokitzeko modu jakin batzuk agertu ohi dira (Kelly, 1982; Meyers,
1976 in Reizabal eta Lizaso, 2011). Hain zuzen ere, dibortziatzeko erabakia
hartzen duen bikotekidearentzat banantze aurreko aroa izan ohi da
gogorrena, etengabe hausnartzen duelako erabakiaren inguruan eta,
ondorioz, urduri sentitzen delako. Askotan triste egoten da, eta erru,
porrot eta haserre biziko sentimenduak izaten ditu. Baina pertsona horrek
badaki egoerari aurre egiteko irtenbide bakarra dibortziatzea dela, eta,
ondorioz, psikologikoki «prestaturik» egon ohi denez, egoera kontrolpean
duela sentitzen du eta ez du apalkuntza- edo arbuio-sentimendurik izaten.
Beste bikotekidea, ostera, nahiko lasai egon ohi da aro horretan, ez baitu
banantzeko asmorik.

Dibortziatzeko motiboei dagokienez, AEBn klase ertaineko pertsona
zisgenero txuri heterosexualekin egindako ikerketa batean (Joel,
MacDonald eta Page-gould, 2017 in Celdran eta Triadd, 2019), aurkitu zen
desleialtasuna, bikotekideen izaera bateraezina eta bikotekideen
urruntzea zirela dibortziatzeko hiru motibo nagusiak.

Gurera etorrita, gaiaren inguruko ikerketa bakarra dugu. Hain zuzen
ere, Cesar Manzanos UPV/EHUko soziologiako irakasleak 1999an Euskal
Autonomia Erkidegoan (EAEN) klase ertaineko pertsona zisgenero txuri
heterosexualekin egindakoa. Ikerketa horren arabera, honako hauek ziren
garai hartan dibortziatzeko arrazoi nagusiak EAEn: desleialtasuna, tratu
txar fisikoak eta psikologikoak, alkoholismoa (batez ere, gizonezkoena) eta
izaera bateraezinak izatea (Manzanos, 1999 in Reizabal eta Lizaso, 2011).

Banantze-aroa: bikotekideak banantzen direneko aroari dagokio
banantze-aroa. Erabakia hartu duen bikotekideak pena- eta erru-
sentimenduak izaten ditu aro horretan, baina kontrolatu egiten ditu, berea
izan baita erabakia. Beste bikotekideak, berriz, harremana gaizki zihoala

onartu arren, ez du uste banantzea/dibortzioa denik irtenbiderik egokiena,
eta, ondorioz, ez dago horretarako prestaturik eta apalkuntza eta arbuio-
sentimenduak izaten ditu erabakiaren berri duenean. Hori dela-eta, aro
hau eta dibortzioaren ostekoa herstura handiz bizi izaten ditu. Bai batak
bai besteak porrot egin dutela sentitzen dute, eta, ondorioz, haien
autoestimuak behera egin dezake. Halaber, ohikoa izaten da zenbait
emoziozko erantzun izatea. Batetik, herstura sentitzen dute, beste
pertsonarekin bizitzeari utzi eta bizitza berri bati ekin behar izaten
diotelako. Bestetik, haserre bizia eta bortizkeria-sentimenduak agertu ohi
dira, bikotekideek ez baitute harremanean oreka lortzeko eta dibortzioari
era hotz batean aurre egiteko gaitasunik. Haserre biziko sentimendu
horiek hainbat alorretan islatzen dira, baina batez ere diru-kontuetan eta
seme-alaben zaintzarekin zerikusia duten gaietan.

Gainera, atxikimendu-irudiaren galerak estresa sortzen du. Estres
horren ondorioz, zenbait arazo fisiko zein psikologiko ager daitezke
(Santrock, 2006). Hain zuzen ere, dibortziatutakoek aukera handiagoa
izaten omen dute ez-dibortziatutakoen aldean depresioaren sintomak —
energia falta, pisu-aldaketak, autoestimua urritzea, tristura, lo-ezina eta
abar— eta arazo psikosomatikoak izateko (besteak beste, lo egiteko
arazoak), bai eta alkoholismoa garatzeko ere. Hori ez ezik, estresak sistema
immunologikoari ere kalte egin diezaioke, eta, horren ondorioz, infekzioek
eta gaixotasunek eragin handiagoa dute dibortziatuengan beste pertsona
batzuen aldean.

Halaber, orekarik eza ager daiteke: izan ere, dibortziatutako askok,
bolada batean —egun batzuetan behintzat—, orekarik gabeko jokabideak
izan ditzakete. Besteak beste, histeriko egon, edateari ekin, bandalismoa,
bortizkeria, seme-alabak bahitu, eta abar. Azkenik, banandutakoek jasan
dezaketen beste ondorio psikologiko bat da beste pertsona batengan
fidatzeko eta harreman sentimental berri bati ekiteko zailtasuna.

Hala ere, zenbaitetan banantzeak eragin positiboak izaten ditu
erabakia hartu duen ezkontidearentzat. Hain zuzen ere, haren
autoestimuak askotan gora egiten du. Hori ez ezik, lasaitasuna senti

dezake (Chiriboga eta Cutler, 1977 in Reizabal eta Lizaso, 2011).
Lasaitasun-sentimendua bikotekidearekin izandako harremanaren
araberakoa da. Izan ere, harremana oso txarra bazen, lasaitasun-
sentimendua handiagoa izango da. Lasaitasuna ez ezik, banandutako
pertsonak —bereziki emakumeak— zenbaitetan hauteman dezake berak
eta seme-alabek aukera berri bat dutela etxean giro lasaia eta atsegina
lortzeko. Hala ere, askotan seme-alabek jasan behar izan dutenaren
ondorioz paira dezaketen kaltearengatik errudun sentitzen dira. Gainera,
seme-alaben heziketaz arduratzen dira, eta, zenbaitetan, gainkargaturik
senti daitezke. Seme-alaben zainketatik libre gelditu diren gurasoek, berriz,
sentitzen dute haiengandik banandu egin dituztela eta ez dutela pasatzen
nahi beste denbora seme-alabekin.

Banandu osteko aroa: alarguntzan ez bezala, banantzean bikotekide
ohiak hor jarraitzen du, eta horrek porrota gogorarazten dio etengabe
beste bikotekideari. Hori dela-eta, dibortziatutakoak nahiko zorigaiztoko
izan ohi dira, bolada batean behintzat. Hala, dezepzionatuta, gaizki
ulerturik eta arbuiaturik sentitu ohi dira, batez ere ez badute banantzeko
erabakirik hartu.

Banandu osteko aroak, batez beste, bi urte irauten du gizonezkoen
kasuan eta hiru emakumezkoenean, seme-alabekin geratzen denak
denbora gehiago behar izaten du eta. Denbora horren ostean, bikotekide
ohiek esplorazio- eta gaztetasun-sentimenduak izan ohi dituzte eta haien
betebeharren kontrola berreskuratzen dute, bai eta beren bizitza
maneiatzeko gaitasuna ere.

Zenbaitetan, ostera, banantzea gainditzea zaila egiten da, eta aroa
asko luzatzen da. Egoera horri ikertzaileek dibortzioaren ajea esaten diote
(Walther, 1991 in Kail eta Cavanaugh, 2006: 440). Termino horrekin
honako hau adierazi nahi dute: banandutakoek ezin dutela egoera
gainditu, adiskide berririk egin, eta, seme-alabekin gelditu diren pertsonen
kasuan, ez eta bizitzan aurrera egin guraso bakar gisa. Dibortziatutakoek
etengabe izan ohi dute buruan beste bikotekidea eta, ondorioz, kezka eta
haren aurkako etsaitasun handia bizi izaten dute. Hori dela-eta, beren

emoziozko osasuna okerragoa da ezkontide ohiaz kezkatu ez edo
harenganako adiskidetasun-sentimenduak garatu dituztenen aldean
(Masheter, 1997 in Kail eta Cavanaugh, 2006). Dirudienez, banantzea
gainditzeko eta banandu osteko harremanak osasungarriak izan daitezen,
beharrezkoa da bikotekide ohiaz gutxi kezkatzea.

Banandu osteko aroan, generoaren araberako ezberdintasunak
aurkitu dira. Dirudienez, banantzeak eragin handiagoa du gizonezkoengan,
batez ere emakumea izan denean banantzea erabaki duena (Arendell,
1995 in Kail eta Cavanaugh, 2006). Beren gain hartu ohi dituzte banantzea
eragin duten arazoak; errua onartzen dute; etxetik alde egin behar izaten
dute eta, ondorioz, beren bizitza soziala aldatu egiten da. Izan ere, auzoko
lagunengandik urrundu egin ohi dira; emoziozko beharrak areagotzen
direnean, askotan lagunak haiengandik urrundu egiten dira; laneko
lagunak ere urrundu egiten dira, eta abar. Hori ez ezik, sentitzen dute
pertsonek beste modu batean tratatzen dituztela bananduta daudelako
(Wallerstein eta Kelly, 1980 in Reizabal eta Lizaso, 2011).

Emakumezkoengan, ostera, eragina bestelakoa izaten da (Ross, 1995
in Kail eta Cavanaugh, 2006). Gehienetan, bikote-harreman berri bat
izateko aukera gutxiago eta adiskide berriak egiteko zailtasun handiagoak
dituzte seme-alabak zaintzeaz arduratzen direnean (Albeck eta Kaydar,
2002 in Kail eta Cavanaugh, 2006). Ondorio ekonomikoak ere latzagoak
dira seme-alabek sortzen dituzten gastuak ordaindu behar izaten
dituztelako, soldata txikiagoa izaten dutelako eta bikotekide ohiarengandik
jasotzen duten laguntza ekonomikoa ez delako nahikoa izaten (Gallagher,
1996; Kurz, 1995. Denak, in Kail eta Cavanaugh, 2006). Azkenik, harreman
sozialei dagokienez, banandutako emakumeek, gizonezkoen antzera,
sentitzen dute pertsonek beste modu batean tratatzen dituztela. Izan ere,
gizonezkoek haienganako dituzten jarrerak «sexualizatuagoak» izaten dira
eta emakumezkoak, ostera, jeloskor egoten omen dira bikotekidea
«kenduko» ote dieten beldur. Hala, banandutako emakumezkoen bizitza
soziala murriztu egin ohi da haien lagunengandik urruntzen direlako
(Wallerstein eta Kelly, 1980 in Reizabal eta Lizaso, 2011).

Oro har, banandu ostean gizonen eta emakumeen bizitzak hainbat
bide har ditzake. Hetherington-ek eta Kelly-k (2002 in Santrock, 2006)
ikerketa batean aurkitu zuen honako sei bide hauek har daitezkeela:
irabazleak, ondo daramatenak, bilatzaileak, libertinoak, gaitasunak
dituztenak eta etsitutakoak.

- Irabazleak: Hetherington-ek eta Kelly-k egindako ikerketaren

laginaren % 20k gutxi gorabehera osatzen zuen talde hori,
gehienak emakumezkoak. Haiek gaitasun handiak zituzten,
bizitzara hobeto egokitzeko joera zuten eta norbanakoaren
errealizazio-maila handia zuten. Hain zuzen ere, pertsona horien
gaitasunak nabariak ziren bizitzaren hainbat arlotan; gaitasun
handia zuten, esaterako, egoera estresagarrietatik ateratzeko eta
arazoetatik ikasteko.

- Ondo daramatenak: ikerketan parte hartu zutenen gehiengoa zen

halakoa. Indarguneak eta ahulguneak zituzten eta zenbaitetan
arrakastak eta beste batzuetan porrotak zituzten. Arazoak
bideratzen saiatzen ziren. Haietako asko gau-eskoletara joaten
ziren, adiskide berriak egiten zituzten, bizitza sozial aktiboa zuten,
eta lanean aurrera egiteko motibaturik zeuden. Hala ere, ez ziren
oso eraginkorrak plangintzak egiteko garaian, eta ez ziren
irabazleak bezain saiatuak eta irmoak. Emakumezkoalk,
gehienetan, bikotekide ohiaren antzeko ekonomia- eta heziketa-
maila zutenekin ezkontzen ziren. Hori dela-eta, gehienetan
ezkonbizitza berriak ez zien hobekuntza handirik ekartzen.

- Bilatzaileak: oso motibaturik zeuden lehenbailehen beste bikote

bat aurkitzeko. Dibortzioa pasatu eta urtebetera, gizonezkoen
%40 eta emakumezkoen %38 har zitezkeen bilatzailetzat.
Denbora pasatu ahala, horietako asko ezkondu egin ziren, eta
beste batzuek, ostera, adierazi zuten gogobeteago zeudela
ezkondu gabe. Hori dela-eta, kategoria horretan sailkatutakoen
kopurua urritu egin zen, eta gehienak gizonak ziren.

- Libertinoak: beste taldeen aldean, ezkongabe zein
bananduentzako egon ohi diren gauetako tokietan denbora
gehiago eman eta noizbehinkako sexu-harreman gehiago
zituzten. Hala ere, urtebete pasatu ostean, ez zituen
gogobetetzen beren bizi-estiloak eta harreman finko bat nahi
izaten zuten.

- Gaitasunak zituzten ezkongabeak: ikerketan parte hartu zutenen
%10 ziren. Ondo egokituta zeuden, eta autonomia eta gaitasun
sozial handikoak ziren. Arrakastatsuak ziren lan-munduan, bizitza
sozial aktiboa zuten eta interes ugari. Ez zuten bikotekiderik
aurkitzeko interes handirik.

- Etsitakoak: talde horretan sailkatutako batzuek bazituzten
arazoak banandu aurretik, eta arazo horiek areagotu egin ziren
banandu ostean, ezinezkoa egiten zitzaielako dibortzioak
ekarritako estresari aurre egitea. Beste batzuek, berriz, ezin
zioten dibortzioari aurre egin laguntzen zien pertsonaren galera
ekarri zielako; edo, alkoholismo-arazoak zeuzkatenen kasuan,
alkohola hartzea murrizten zien pertsona galdu zutelako.

5.1.2. Banantzea tarteko helduaroan eta zahartzaroan

Gehienetan, ezkondu edo elkarrekin bizitzen jarri osteko lehenengo
hamar urteetan banantzen dira bikoteak. Hori dela-eta, helduaro
goiztiarrean edo tarteko helduaroaren lehen urteetan gertatu ohi dira
banantze gehienak, eta horiei buruz aritu gara aurreko ataletan.
Berrogeita hamar urtetik gora eta zahartzaroan gertatzen diren banantze
zein dibortzioek —dibortzio gris gisa ezagutzen direnak—, ostera,
ezaugarri bereziak dituzte, eta badirudi traumatikoagoak direla lehenago
gertatzen direnak baino.

Oro har, pertsonentzat trauma handiagoa izan ohi da denbora luzez
egon direlako bikotekidearekin. Gainera, autoestimua gehiago urritzen da
helduaro goiztiarrean baino, eta herstura handiagoa pairatzen da (Vega
eta Bueno, 1995). Hori ez ezik, betiko lagunek alde egin edo bataren zein
bestearen alde jartzen dira, eta horrek ere erabat aldatzen du
banandutakoaren sare soziala. Azkenik, dibortziatutako helduek eta
zaharrek zailtasun handiagoak izaten dituzte beste bikotekide finko bat
aurkitu eta berriz ezkontzeko, eta horrek arazo psikologikoak eta
ekonomikoak ekar diezazkieke, batez ere genero-rol tradizionalen arabera
bizi direnei. Hain zuzen ere, etxekoandreen identitatearen oinarriak
emazte- eta ama-rolak izan ohi dira. Horiek galtzen dituztenean, haien
identitatea nahastu egin daiteke. Ekonomiari dagokionez, ez dute
soldatarik jasotzen eta etxetik kanpo lan egiteko gaitasun gutxi izan ohi
dute. Emakume horientzat, dibortzioak arazo ekonomiko larriak ekartzen
ditu, batez ere seme-alabak unibertsitatean egon eta aitak emandako
laguntza nahikoa izaten ez denean (Lamanna eta Riedmann, 2003 in Kail
eta Cavanaugh, 2006). Gizonei dagokienez, dibortzioa ere arazo handia
izaten da bereziki genero-rol tradizionalen arabera bizi direnentzat, ez
baitira gai izaten beren elikaduraz, etxeko lanez eta etxearen antolaketaz
arduratzeko. Hori ez ezik, arazo ekonomikoak ere izan ditzakete bikotekide
ohiari dirua pasatu behar badiote.

5.1. ALARGUNTZEA

Adinean gora egin ahala, gero eta normalagoa izaten da alargun
geratzea, batez ere emakumezkoentzat, honako bi arrazoi nagusi hauek
direla medio: batetik, gehienetan senarrak baino gazteagoak izaten
direlako; bestetik, gizonek baino bizi-itxaropen luzeagoa dutelako. Izan
ere, 2020ko datuen arabera, 86,3 urtekoa da Euskal Autonomia
Erkidegoko emakumeen bizi-itxaropena eta 80,7 urtekoa, berriz, gizonena.
Nafarroan, ostera, 85,9 urtekoa da emakumeen bizi itxaropena eta 80,8
urtekoa gizonena (Gazteberri, 2021).

Alarguntzak aldaketa handiak ekartzen ditu, eta horiek aztertuko
ditugu atal honen lehen azpiatalean. Ondoren, alarguntza-prozesua izango
duzu hizpide, eta, azkenik, alarguntzara egokitzeko garaian eragina duten
aldagaiak.

5.2.1. Alarguntzak ekartzen dituen aldaketak

Alarguntzak maila objektiboan zein subjektiboan galera eta aldaketa
garrantzitsuak ekarri ohi ditu (Martin-Matthews, 1987 in Vega eta Bueno,
1995). Alde batetik, atxikimendu-irudirik garrantzitsuena galtzen da.
Bestalde, alargunak bere bizi-egituraren oinarririk garrantzitsuenetakoa
galtzen du: bere bizitzaren ardatz nagusi izan den harremana. Horrek
bizitza goitik behera aldatzen dio, besteak beste bere gain hartu behar
dituelako bikotekidearen ardurak zirenak.

Gainera, alargunak ezkontidearen rola eta identitatea galdu eta rol
eta identitate berri bat hartzen du, alargunarena alegia, konnotazio
negatiboak dituena. Izan ere, alargun-etiketak etengabe bikotekidearen
heriotza ekartzen die gogora, jendarteak pertsona bakartzat hartzen ditu,
eta abar. Identitate-mailan gertatzen diren aldaketa horiek eragin zuzena
dute pertsonak mundu sozialarekin dituen harremanetan: alargunek,
askotan, bizitza soziala bikoteka antolatzen dela ikusten dute. Gainera,
askotan adiskidetasun-harremanak oinarritzen dira bikotekide batean edo
bestean, eta haietako bat desagertzen denean, harremanak eten egiten
dira. Halaber, gerta daiteke hildakoaren senideekin zegoen harremana
ahultzea.

Hori guztia dela-eta, gogorra izaten da alarguntasunaera egokitzea,
eta, askotan, osasun fisiko zein psikologikoan eragin kaltegarriak izaten
ditu, batez ere gizonezkoentzat. Lehenengoari dagokionez, gaixotzeko eta
hiltzeko aukerak areagotu egiten ditu. Osasun psikologikoan, berriz,
depresioa eta antzeko ondorioak izan ditzake (Vega eta Bueno, 1995).

5.2.2. Alarguntza-prozesua

Heinemann-en eta Evans-en arabera (1990 in Reizabal eta Lizaso,
2011), alarguntzara egokitzeko prozesua honako hiru aro hauetan
gertatzen da: prestakuntza, dolua eta egokitzapena. Bakoitzaren iraupena
pertsonaren adinaren, generoaren, osasun-egoeraren, diru-sarreren,
laguntza-sareen eta antzeko aldagaien araberakoa da.

— Prestakuntza: adin batetik aurrera, pertsona bere bikotekidea
galtzeko prestatzen hasten da, batez ere gaixotasun luzeak tartean
badira.

— Dolua: ezkontidearen heriotzarekin hasten da. Pertsona bakoitzak
bere denbora behar izaten du ezkontidearen galerari aurre egiteko
eta dolua lantzeko. Ondorioz, ardurak eta jarduera sozialak behin-
behinekoz eten egin ohi dira. Doluan, hainbat sentimendu izaten
dira. Besteak beste, tristura, haserre bizia, errua eta bakardade-
sentimendua. Halaber, lo egiteko eta jateko arazoak eta negar
egiteko erraztasun handia izaten dira.

— Egokitzapena: «non nago?»; «nora noa?» eta antzeko galderekin
hasi ohi da. Alarguna egoera berrira egokitzen denean, bere egoera
onartu eta bizitza berria hasten du, rol berriak antolatuz, lagun
berriak eginez eta, nolabait esateko, beste identitate bat garatuz.
Baina hori ez da beti gertatzen. Izan ere, emakumezkoen
alarguntzearen inguruan egindako ikerketa batean, Lopata-k (1973
in Reizabal eta Lizaso, 2011) hiru modu aurkitu zituen alarguntzara
egokitzeko: ekintzailea, probintziarra eta sozialki bakartutakoa.
Ekintzailea dagokio senarra hiltzean arazo ugari jasan zituen arren
harremanak aldatu eta senarrarekin izandakoarekin harremanik ez
duen bizi-estilo berri bat eraikitzen duen alargunari. Probintziarrak,
ostera, ez du bere bizitzan aldaketa handirik sartzen, eta lagun
berdinekin jarraitzen du; nolabait senarrarekin izandako bizitza
jarraitzen saiatzen da. Azkenik, sozialki bakartutako alarguna ez da
gai izaten harreman zaharrei eusteko, ez eta berririk eraikitzeko ere,

eta munduarekiko harremana hautsi egiten du. Gehienetan alargun
zaharrak dira, eta bakardade-, osasun- eta diru-arazoak izaten
dituzte.

5.2.3. Egokitzapenean eragina duten aldagaiak

Alarguntzara egokitzeko garaian eragina duten zenbait aldagai daude.
Haien artean garrantzitsuenak honako hauek lirateke: alarguntzen deneko
heriotza mota, unea, adina, generoa, osasuna, identitatea, diru-sarrerak,
jarduerak eta laguntza-sareak. Ondoren, guztiak aztertuko ditugu (Bueno,
Vega eta Buz, 1999 in Reizabal eta Lizaso, 2011).

— Heriotza mota: heriotza bat-batean edo gaixotasun baten ondorioz
gerta daiteke. Bat-batekoa denean, gogorragoa da egokitzea,
alargunak ez duelako espero izaten.

— Unea: heriotza gertatu den uneari dagokio. Gertatu bada
bikotekideek partekatu behar zuten gertakari alai baten atarian,
gogorragoa izango da alarguntzara egokitzea, alargunak beti izango
baitu gogoan bikotekidea zenarekin egin behar zuen jarduera hura.

— Adina: adinari dagokionez, zaharrek erraztasun handiagoa dute
gazteek baino alarguntzara egokitzeko, psikologikoki prestatuago
daudelako. Izan ere, alarguntza, zahartzaroan, bizi-gertakari
normatiboa da.

— Generoa: arestian aipatu dugun moduan, gehienetan alargunak
adineko emakumezkoak izaten dira, eta ikerketek diote
emakumezkoak hobeto egokitzen direla alarguntzara. Izan ere,
ikerketek zera adierazten dute: batetik, gizonezkoek osasun-arazo
gehiago izaten dituztela. Bestetik, sozialki bakartuago egon ohi
direla, emakumezkoek gehienetan alargunak ezagutu eta haien
laguntza izaten dutelako; hori ez ezik, familiarekiko lotura
emozionalak murriztu ere egiten dituzte. Azkenik, gizonezkoek ez

dute samina emakumezkoek bezainbeste adierazten. Litekeena da
hori guztia genero-rol tradizionaletan hezitako pertsonak izatearen
ondorio izatea. Hain zuzen ere, rol horien arabera, emaztea zen
senarra zaintzeaz arduratu, laguntza emozionala eman eta
interakzioak izatea errazten zuena. Halaber, etxeko lanez, janariez
eta abarrez arduratzen zen. Pertsona hori galtzean, senarra erabat
galduta dago, eta zaila gertatzen zaio emozioak adieraztea, laguntza
eskatzea edo beste bat gonbidatzea hitz egiteko. Hala ere, genero-
rol tradizionaletan hezitako emakume alargunek arazo ekonomiko
gehiago izaten dituzte gizonezkoek baino, diru-sarrera txikiak
izateaz gain ez baitute ezagutzen ekonomiaren mundua. Hori dela-
eta, askotan alarguntzak txirotasuna ekartzen du. Hala ere, behin
alarguntzara egokitu eta gero, gizonezkoek berriz ezkontzeko
aukera handiagoak dituzte emakumezkoen aldean. Izan ere,
«alargundutako helduak» asko balioesten dira. Hala, alargundutako
gizonak sarri ezkontzen dira, eta gainera, haiek baino gazteagoak
diren emakumezkoekin.

— Osasuna: zalantzarik gabe, osasuntsu dauden pertsonek hobeto
egiten diote aurre alarguntzari gaixotasunen bat pairatzen dutenek
baino.

— Identitatea: alarguntzeari aurre egitea errazagoa omen da, baldin
eta pertsona azkar hasten bada identitate-zentzu bat garatzen.
Identitate sendoa duten pertsonak hobeto egokitzen dira
alarguntzara.

— Diru-sarrerak: norberak bizi ahal izateko adina diru izateak erraztu
egiten du alarguntzara egokitzea.

— Jarduera sozialak: jarduera sozialetan edo lan-jardueretan
okupatuta daudenek erraztasun handiagoa omen dute alarguntzara
egokitzeko.

UPV EHU
Luixa Reizabal Arruabarrena



150

— Laguntza-sareak: alarguntzean seme-alabek eta neba-arrebek
laguntza handia eman dezakete. Hala ere, senideek ez dituzte
alargunaren behar afektibo eta sozial guztiak betetzen, eta alde
horretatik garrantzitsua da sare sozial zabal bat izatea. Hain zuzen
ere, lagunak, auzoak eta antzekoak. Aipatu behar da zenbaitetan
senideak eta lagunak urrundu egiten direla alargunarengandik, ez
baitakite nola lagundu, eta horrek bakardade-sentimenduak
areagotzen dizkio alargunari.

5.2. BIGARREN ALDIZ EZKONTZEA

Gero eta ohikoagoa da alargundutakoek zein banandutakoek bikote-
harreman finko berri bat garatzea eta, askotan, ezkontzea. Harreman
horietara egokitzeko, pertsonak hainbat aldaketa egin behar ditu, eta
harreman berrira egokitu. Izan ere, orain arte izandako ohiturak aldatu eta
harreman berriak egin behar izaten dituzte, bikotekidearen senideekin eta,
askotan, seme-alabekin, adiskideekin eta abarrekin. Nahiz eta aldaketa
horiek guztiak erronka bat izan, gehienetan bikote-harreman berriak
arrakastatsuak izan ohi dira. Izan ere, zenbait autorek aldezten dute
gehienetan ez dela alde handirik izaten lehenengo eta bigarren
ezkontzaren artean (Ganong eta Coleman, 1994 in Kail eta Cavanaugh,
2006) eta gehienetan gogobetetasun- —eta gatazka-— mailak antzekoak
izaten dira lehen aldiz edo bigarren aldiz ezkondu direnen artean
(Lefrancois, 2001).

Beste autore batzuk (Glick eta Lin, 1986 in Hoffman, Paris eta Hall,
1994), ostera, ez datoz bat baieztapen horrekin, eta aldezten dute askotan
bigarren ezkontzak ez direla lehenengoak bezain zoriontsuak izaten,
besteak beste honako arrazoi hauek direla medio: batetik, pertsona asko
ez direlako ezkontzen maitasuna lortzeko, baizik eta diru-sarrerengatik,
seme-alabak zaintzeko laguntza izateagatik edo bakardadeari aurre
egiteko (Santrock, 2006). Bestetik, askotan azkarregi elkartzen direlako
haienganako interesa adierazten duen lehen pertsonarekin. Gainera,

askotan seme-alaba ordeek arazoak sortzen dituzte. Halaber, eskarmentua
dutenez, lehenago ohartzen dira bikote-harremanean sortzen diren
arazoez eta, ondorioz, azkarrago bideratzen edo eteten dute harremana
(Glick eta Lin, 1986 in Hoffman, Paris eta Hall, 1994). Hori guztia ez ezik,
askotan bigarren aldiz ezkontzen direnek lehenengo harremana porrot
egitera eraman zuten ohitura edo eredu negatiboak ekar ditzakete
harreman berrira, eta horrek arazoak sor ditzake. Azkenik, badirudi behin
baino gehiagotan elkartu edo ezkontzen direnek izaera berezia dutela.
Hain zuzen ere, gogobetetzen zailagoak, abenturazaleak edo pazientzia
gutxikoak izan ohi dira, eta, ondorioz, nahiago izaten dute harremana eten
bikotekidea den moduan onartzea baino (Vega eta Bueno, 1995).

Frank Furstenberg-en (1982 in Hoffman, Paris eta Hall, 1994) arabera,
badira lehen eta bigarren ezkontzen arteko aldeak. Batetik, bigarren aldiz
ezkondu/elkartzen diren pertsonek kontzienteki garatu dezakete
interakzio-estilo berri bat bigarren bikotekidearekiko. Izan ere, bigarren
ezkontza ebaluatzeko garaian, lehengoa izaten dute kontuan, eta gogoan
izaten dute zein desatsegina izan zen esperientzia hura; hala, bigarren
ezkontzan lehenengoan izandako porrota saihesteko, interakzio-estilo
berria garatzen dute. Bestetik, lehenengo harremanak eragina izan dezake
harreman berrian, batez ere seme-alabak daudenean. Izan ere, halakoetan
egoera aldrebestu egin daiteke, eta, bereziki, lehenengo harremanak
ondorio ekonomikoak izan ditzake bigarrenean, baldin eta lehenengo
bikotekidearekin jabegoak, aseguruak eta antzekoak baldin badaude.
Gainera, berriz ezkontzen direnak helduagoak dira eta eskarmentu
handiagoa eta, zenbaitetan, estatus hobea izan ohi dute lehenengo
harremana hasi zutenean baino; horrek eragina izan dezake harreman
berrian, ez baita gauza bera harreman bat 30 urterekin edo 50 urterekin
finkatzea. Halaber, bigarren ezkontzetan alde handiagoa izan ohi da
bikotekideen adinean. Azkenik, litekeena da eredu sozialak aldatu izana
lehen ezkontzatik. Izan ere, arau sozialetan gertatzen diren aldaketek
eragina izan dezakete antisorgailuen erabileran, genero-roletan,
emakumezkoaren lanean, seme-alaben zainketan eta antzeko gaien
inguruan bikotekideek dituzten itxaropenetan eta arduretan.

Hala ere, harreman berri horiek badituzte abantailak. Batetik, arazo
ekonomikoak desager daitezke bikotekidearen ekarpenari esker. Bestetik,
pertsonak alaiago egoten dira bikote-harreman berriari esker (Lefrancois,
2001).

5.3. AUTOEBALUAZIOA

1.Azaldu itzazu dibortzio-tasa igoarazi duten aldagai sozialak eta
indibidualak.

2.Azaldu itzazu dibortziatzeko prozesuaren hiru aroak.

3.Zein dira dibortziatzeko arrazoiak gizonezkoentzat? Eta
emakumezkoentzat?

4.Zein dira dibortziatzeko arrazoiak EAEn bizi direnentzat?
5.Banantze-aroan izan ohi diren erantzun emozionalak.
6.Azaldu itzazu dibortziatu osteko bizimoduak.
7.Alarguntzak ekartzen dituen aldaketak.

8.Azaldu ezazu alarguntzara egokitzeko prozesua.
9.Deskriba itzazu alarguntzara egokitzeko moduak.

10. Azaldu itzazu alarguntzari egokitzeko garaian eragina izan
dezaketen aldagaiak.

11. Azaldu ezazu bigarren aldiz ezkondu direnen egoera berezia.

1. ERANSKINA:
ELKARRIZKETAK EGITEKO
GIDA

(Reizabal eta Lizaso, 2011)

Elkarrizketak egiteko garaian kontuan hartu behar diren zenbait arau
orokor azalduko dira eranskin honetan. Batetik, elkarrizketagile ona
izateko behar diren estiloa eta gaitasunak deskribatuko dira. Bestetik,
azalduko da zer egin behar den elkarrizketatuak elkarrizketan zehar
koopera dezan. Gainera, elkarrizketak nola egin behar diren aztertuko da.
Azkenik, elkarrizketak egiteko garaian gerta daitezken egoera zailei
erantzuteko modua azalduko da. Horrez gain, zahartzeak ekartzen dituen
ohiko aldaketak aztertuko dira, pertsona zaharrak elkarrizketatzeko
orduan kontuan hartu beharrekoak.

1. ELKARRIZKETAGILEAREN ESTILOAK ETA GAITASUNAK

A. Profesionaltasuna: elkarrizketagile ona izateko, ezinbestekoa da zure
profesionaltasuna eta seriotasuna agerian uztea. Horretarako
komenigarria da honako aholku hauei jarraitzea:
e Agerian utzi ondo ezagutzen dituzula elkarrizketaren helburua eta
hura osatzen duten materialak.
e Zure buruaren eta elkarrizketaren aurkezpen zuzena eta egokia
egin.
e Elkarrizketatuaren galdera, zalantza eta baldintzekiko errespetua
adierazi.

B. Adeitasuna eta aurkezpen egokia: adeitasuna eta zure burua ondo
aurkeztea ezinbestekoa da, batez ere pertsona nagusiak elkarrizketatzeko
garaian. Hori lor dezakegu honako aholku hauei jarraituz:

e Agurtu beti elkarrizketa hasi aurretik.

e Zure burua aurkeztu, izen-abizenak esanez.

e Argi adierazi zein den ordezkatzen duzun erakundea.
e Argiazaldu bisitaren helburua.

C. Errespetua: errespetua oinarrizkoa da ikerketa guztietan. Errespetua
adierazteko, honako hau proposatzen dugu:

e Elkarrizketatuari zuka hitz egin berak aurkakoa esan ezean.

e Ezjarri zalantzan edo ezeztatu haren iritziak.

e Ohikoa izaten da pertsona nagusiek gazteei aholkuak eman edo
errieta egitea zerbait gaizki iruditzen zaienean. Hori gertatzen bada,
iritzi horiek entzun, haren aholkuak edo errietak eztabaidatzen hasi
gabe.

D. Sinpatia: seguruenik, sinpatia da elkarrizketagilearen tresna nagusia eta
hori lortzen da elkarrizketatuarekiko eta haren bizi-baldintzekiko
sentiberatasuna garatuz.

E. Jarrera positiboa: oso garrantzitsua izaten da jarrera positiboa izatea
elkarrizketatuaren aurrean. Horretarako, ezinbestekoa da konfiantza
izatea bai zure buruan, bai eta elkarrizketaren gaiari buruz duzun
ezagutzan ere. Ostera, jarrera negatiboa izaten baduzu, litekeena da
elkarrizketatuak ere jarrera ezkorra izatea eta ez egotea ikerketan parte
hartzeko prest.

2. NOLA MANTENDU ELKARRIZKETATUAREN KOOPERAZIOA
ELKARRIZKETAN ZEHAR

Hona hemen zer egin behar den elkarrizketan zehar elkarrizketatuak
kooperatzen jarrai dezan:

A. Konfidentzialtasuna: Oso garrantzitsua da elkarrizketaren
konfidentzialtasuna azpimarratzea. Hala, elkarrizketatuaren

anonimotasuna une oro zainduko da, eta, hark esandakoa konfidentziala
izanik, soilik ikerketaren helburuak lortzeko prozesuan erabiliko da, ez
beste ezertarako. Zentzu horretan, elkarrizketatuari adieraziko zaio bere
erantzunak ez direla bere izenarekin erlazionatuko, hori ekiditeko neurriak
hartuko direlako. Gainera, bere erantzunak ez dira bakarka aztertuko,
beste pertsona batzuek emandako erantzunekin batera baizik. Halaber,
esango zaio ez direla haren erantzunak inon zabalduko eta haren
intimitatea zainduko dela.

B. Pribatutasuna: Pribatutasuna ikerketak eskatzen duen informazio
motaren araberakoa da. Hain zuzen ere, sexu-jokabideak, alkoholismoa,
iritzi politikoak eta antzeko gaiak aztertzen dituzten elkarrizketak
pribatutasunez egin behar dira, hau da, erantzunak elkarrizketatzaileak
bakarrik entzuteko moduko toki lasai batean.

C. Konfiantzazko klima: elkarrizketa behar bezala egiteko, ezinbestekoa da
elkarrizketatuari konfiantza transmititzea. Hori lortuz gero, harekiko
komunikazioa hobetuko da eta gaiak sakonago aztertu ahal izango dira.
Konfiantzazko giroa lortzeko, honako hau aholkatzen da:
o Elkarrizketatuari begietara begiratu.
e Elkarrizketatua hitz egiten ari denean, saiatu arreta ez galtzen.
e Pertsonaren iritzi eta adierazpenekiko interesa agertu.
e Erlaxatuta eta seguru agertu. Horretarako garrantzitsua da
elkarrizketaren protokoloa ezagutzea.
e Postura erosoan eseri eta elkarrizketatutakoa eroso egon dadin
saiatu.
e Beharrezkoa denean, errepikatu informazioa konfidentziala dela.

3. ELKARRIZKETA PERTSONAL BAT EGITEKO OINARRIZKO ARAUAK

Atal honetan azalduko dira elkarrizketak behar bezala egiteko jarraibideak.

A. Irakurri galdera idatzita dagoen bezala: jakina da hitz bakar batek
galderaren esanahia guztiz alda dezakeela. Gehienetan, ondorio berdina
izaten du galdera baten ondoren galdera interpretatzeak. Arazo hori
ekiditeko, hona hemen “Zer esan nahi du?” galderari erantzuteko erabil
daitezkeen esaldi batzuk: “Zuretzat esan nahi duena”; “Sentitzen dut,
baina ezin dut galderarik interpretatu”; “Garrantzitsua da erantzunak
galderekin erlazionatuta egotea. Hala, galdera berriro irakur diezazuket”;
“Sentitzen dut, baina ez dut halako informaziorik”.

B. Irakurri galdera osorik: aurreko atalean aipatu dugun moduan, galderak
idatzita dauden bezala irakurri behar dira. Hala ere, zenbaitetan
elkarrizketatuak hitza ken diezaguke. Egoera horretan, honako esaldi
hauek erabil daitezke: “Sentitzen dut, baina galdera guztia irakurri behar
dut berriro”; “Sentitzen dut, baina galdera berriro irakurri behar dut
jasotzen ari naizen informazioa zuzena dela ziurtatzeko”; “Garrantzitsua da
galdera osorik entzutea ahalik eta zehatzen erantzuteko”; “Galdera berriro
irakurri nahi nizuke, egoki kodifikatu dudala baieztatzeko”.

C. Araketa: zenbaitetan gerta daiteke ez jakitea nola interpretatu
elkarrizketatuaren erantzuna. Halakoetan, elkarrizketagileak erantzunaren
esanahia arakatu behar du, baina modu egoki batean. Hain zuzen ere,
saiatu behar du eraginik ez izaten elkarrizketatuaren erantzunean.
Horretarako, araketak kontrolatua eta zeharkakoa izan behar du. Ondoren
azalduko dira araketa kontrolatua eta zeharkakoa izan dadin lortzeko zazpi
modu.

- Etenaldia: etenaldia da elkarrizketatuaren erantzunean sakontzeko
teknikarik eragingarrienetako bat. Teknika hori honako honetan datza:
erantzun bat jaso ondoren isilik gelditzean. Galdera irakurtzerakoan burua
altxatu behar da, eta elkarrizketatuari begietara begiratu behar zaio,
erantzuna jasotzeko prest dagoela adierazteko. Modu horretan adierazten
zaio elkarrizketatuari informazio gehiago behar dela. Gehienetan
elkarrizketatuek informazio gehiago ematen dute ezer esan gabe itxaroten
bada.

- Galdera berriro irakurri: beste teknika bat da galdera berriro irakurtzea.
Teknika hori erabiliko dugu honako egoera hauetan: batetik,
elkarrizketatuak eskatzen digunean. Bestetik, elkarrizketatuak kontrol-hitz
edo -esaldiak galdu eta galderari gaizki erantzun dionean. Izan ere, galdera
berriro irakurtzea da elkarrizketatuaren arreta berreskuratzeko modurik
egokiena, bereziki hitz gakoak azpimarratzen badizkiogu. Adibidez, honako
esaldi hauek erabil ditzakegu galdera berriz irakurtzeko: “Agian gaizki
irakurri dizut galdera”; “Berriro irakurri nahi nizuke ziurtatzeko”.

- Informazio gehiago eskatu: batzuetan elkarrizketatuaren erantzuna ez da
argia izaten, eta halakoetan informazio gehiago eskatu behar izaten da.
Hona hemen horretarako erabil daitezkeen esaldien adibideak: “Esango al
zenidake zerbait gehiago horren inguruan?”; “Horri buruzko informazio
gehiago behar dut”; “Zehaztu al dezakezu zure erantzuna?”; “Ez dakit ondo
ulertu dizudan”; “Azalduko al didazu berriro, mesedez?”.

- Orokortasuna azpimarratu: litekeena da elkarrizketatuak esatea bere
erantzuna ez datorrela bat erantzun-aukerekin edo egoeraren arabera, bat
edo beste aukeratuko lukeela. Halakoetan elkarrizketagileak lagundu
beharko dio iritzi orokor bat aurkitu dezan. Horretarako, besteak beste,
honako esaldi hauek erabil ditzake: “Ongi, orduan, askotan ...” edo
“Orokorrean ...”.

- Subjektibotasuna azpimarratu: galdera batzuen helburua da
elkarrizketatuaren iritzia jakitea, hau da, informazio subjektiboa lortzea.
Horretarako, oso baliagarria da honako esaldi hauek edo antzekoak

”, «

erabiltzea: “zure ustez, ...”; “emadazu zure iritzia”.

- Une zehatzetan oinarritu: askotan elkarrizketatuei zaila egiten zaie data
edo denbora-tarte jakin batzuk gogoratzea. Halakoetan, elkarrizketagileak
lagundu diezaioke gogoratzen denbora-tarte edo data hori, jai edo beste
ospakizun batzuekin erlazionatuz.

- Erantzuna errepikatu: askotan elkarrizketatuek zentzu edo funtsik gabeko
erantzunak ematen dituzte. Halakoetan ez da eztabaidatu behar haren

erantzuna. Ostera, erantzuna errepikatu hark baieztatzeko edo aldatzeko
aukera emanaz. Horretarako, honako formula hau erabil dezakegu: “Irakur
al diezazuket idatzi dudana zuk esan nahi duzuna dela ziurtatzeko?”;
“Orduan, zuk esango zenuke ... (erantzuna errepikatu)?”

- Elkarrizketatuak “ez dakit” erantzuten duenerako aholkua: sarritan
“ez dakit” erantzunak adierazten du pertsonak pentsatzeko
denbora behar duela. Halakoetan, eman denbora eta erabili atal
honetan aipatu diren tekniketako bat (adibidez, galdera
errepikatu).

D. Galderen izaera neutrala mantendu: galdeketa osatzen duten galderak
kontu handiz idazten dira neutralak izan daitezen; hau da, ez
pentsarazteko elkarrizketatuari erantzun bat bestea baino egokiagoa dela.
Ondorioz, oso garrantzitsua da galderak idatzita dauden moduan
irakurtzea eta haiek ez interpretatzea. Ekidin ere elkarrizketagilearen iritzia
adieraz dezaketen keinuak, ahots-doinu aldaketak, aurpegi- zein gorputz-
espresioak eta antzeko adiera ez-berbalak. Ekidin ere elkarrizketatuaren
erantzunarekiko iritzia adieraz dezaketen adiera berbal zein ez-berbalak.
Edozein gairi buruzko balore epaiketak edo iritzi propioak saihestu behar
dira. Litekeena da elkarrizketatua bere familia-egoeraz edo familiako kide
zehatz batez kexatzea eta elkarrizketagilearen iritzia edo baieztapena
eskatzea. Halako egoeretatik ihes egiteko modu batzuk hauek izan
daitezke: “Ulertzen dut txarto sentitzea egoera horregatik”; “Ulertzen dut
zure semea ez etortzeak zu kezkatzea”; “Batzuetan zaila da egoera
batzuetan zer egin jakitea”.

E. Objektiboa izan: objektiboa izan behar da esan eta egiten denarekin
elkarrizketatuarekin kontaktuan dagoenean. Ez egin suposizio edo
inferentziarik elkarrizketatuaren erantzunei dagokienez.

F. Irakurri astiro eta argi: erabili ahots-doinu normala. Ez jan txiklerik edo
horrelakorik. Argi ahoskatu.

4. ELKARRIZKETA PERTSONALETAN GERTATU OHI DIREN EGOERA
KONPLIKATUAK

A. Gaizki ulertutako galderak: susmatzen baduzu elkarrizketatuak galdera
gaizki ulertu duela, ez esan hari gaizki ulertu duenik. Ostera, errepikatu
galdera modu argian eta erritmo lasaiagoan edo erabili ondorengo
esaldiren bat: “Zuk esan nahi zenuena jaso dudala ziurtatzeko, galdera eta
erantzuna irakurriko dizkizut”; “Uste dut gaizki irakurri dizudala galdera eta
berriro irakurri nahi nizuke.” Elkarrizketatuak azkenean ez badu galdera
ulertzen, kodifikatu “ez du erantzun” gisa eta jarraitu hurrengo
galderarekin. INOIZ EZ interpretatu elkarrizketatuaren erantzuna. Eta inoiz
ez erantzun elkarrizketatuaren ordez.

B. Aukeratzeko erantzunetan agertzen EZ diren erantzunak: batzuetan
elkarrizketatuaren erantzuna ez dator bat galdeketan agertzen diren
erantzun-aukerekin. Halakoetan, haren erantzuna hitzez hitz jaso behar
da.

C. Elkarrizketaren kontrola: gerta daiteke elkarrizketatuak elkarrizketaren
gaitik urruntzea zentzurik gabeko edo zehaztasun gehiegiko erantzunak
emanez edo bere iraganeko esperientziak zein arazo pertsonalak kontatuz.
Hori gertatzen bada, ez eten bat-batean haren erantzuna; ostera, tarte
labur batez entzun eta saiatu ahal den moduan elkarrizketaren gaia
berreskuratzen.

D. lzaera zaileko elkarrizketatua: elkarrizketatua haserretzen bada,
hizkuntza oldarkorra erabiltzen badu edo desatsegina bada, izan atsegina!
Ez bukatu elkarrizketa! Mantendu lasaitasuna! Pentsatu agian egun txarra
izan duela. Halako egoeretan erabil daitezkeen erantzun batzuk honako
hauek dira: “Bai, ikusten dut”; “Bai, ulertzen dut zure iritzia sendoa izatea
honi dagokionez, baina informazioa behar dugu”. Horrek guztiak porrot
egiten badu, itxaron horrelakoren bat esateko aukera izan arte: “Sentitzen
dut, baina arazoak ditut grabagailuarekin. Beharbada beste baten deituko

dizut elkarrizketa amaitzeko”; “Ulertzen dut nola sentitzen zaren eta
elkarrizketarekin jarraitu nahi ez izatea. Hala ere, eskerrik asko.”

F. Elkarrizketatuak elkarrizketa egiten jarraitzea ukatzen du:
Elkarrizketatuak elkarrizketa erdia egin badu eta dagoeneko utzi nahi
badu, saiatu geldiarazten honako esaldi hauek erabiliz: “Laster bukatuko
dugu”; “Honek ez du askoz denbora gehiago iraungo”; “Elkarrizketa gaur
bukatzen badugu ez zaitugu beste egun baten molestatu behar izango”;
“Ezin badugu elkarrizketa orain amaitu, beste momentu baten itzul naiteke

amaitzeko. Zuk nahiago duzuna”.

ZAHARTZEAK EKARTZEN DITUEN OHIKO ALDAKETAK,
PERTSONA NAGUSIAK ELKARRIZKETATZEKO GARAIAN KONTUAN HARTU

BEHARREKOAK

Ondoren agertzen den taularen ezkerreko zutabean zaharrek pairatzen
dituzten aldaketei buruzko informazioa agertzen da, eta eskumako
zutabean, berriz, aldaketa horiek kontuan hartuz elkarrizketagileari

laguntzeko aholkuak.

A. Aldaketa biologikoak

- Zentzumenei dagozkienak:

e Tonu altuak entzuteko eta
inguruko zaratak antzemateko
zailtasuna.

e S, 7, T,FetaG hizkiak dituzten
hitzak bereizteko zailtasuna.

e lkusmen-zorroztasuna,
ikusmen periferikoa eta

- Ekintza zehatzak

Argi, astiro eta ahots-tonu
normalarekin hitz egin. Ekidin
tonu zoliak eta karrankariak.

Errepikatu galderak eta
erantzun-aukerak behar beste
aldiz.

Nahiko argitasun dagoen lekua

Luixa Reizabal Arruabarrena



sakontasuna hautemateko
gaitasuna urritu egiten da.

Argitasun-aldaketetara
egokitzeko zailtasuna.

Kolore hotz edo opakoak eta
letra txikiak bereizteko
zailtasuna.

Kolore berdea eta urdina
bereiztean nahasmena.

- Neurologikoak

Informazioa prozesatzeko eta
erantzuteko denbora gehiago
behar izaten dute.

Kontzentratzeko, abstraktuan
pentsatzeko eta eskatutako
informazioa gogora ekartzeko
gaitasunak urritu egiten dira.

Honako aldaketa neurologiko
hauek pairatzeko aukera:
botikak hartzeak eta
desnutrizioak ekar ditzaketen
nahasmena, desorientazioa
eta ahaztea.

aukeratu elkarrizketarako eta
ahal izanez gero, izan dadila
inguruko zarata gutxi duen
lekua.

Aurrez aurre eseri eta
elkarrizketatuari begietara
begiratu. Hitzak ondo
ahoskatu, ezpainen
mugimenduek entzumenari
lagundu diezaioten.

Osatu hitzezko informazioa
idatzizko txartelak eta antzeko
ikusmenezko laguntzekin.

Erabili kolore bizi eta beroak,
kolore kontrastedunak eta
letra handiak, ikusmenezko
laguntzetan.

- Ekintza zehatzak

Elkarrizketaren erritmoa edo
intentsitatea murriztu.

Aldi berean informazio gutxi
eskaini eta hizkuntza sinplea
erabili.

Denbora eman bere zalantzak
eta antzekoak adierazteko.

Informazioa (galderak eta
erantzun-aukerak) behar beste
aldiz errepikatu, prozeduran
kontrakoa adierazten ez den
bitartean.

Gordeta duen informazioa
gogora ekar dezan, seinaleak

- Muskuluak, eskeletoa eta bihotza
eta arnas-aparatua

Muskulu-tonua urritu eta
artikulazioak higatu egiten
dira.

Aurpegi-muskuluak ahuldu
egiten dira; akatsak ager
ditzakete ahoskeran hortz-
protesiak jarri behar izatearen
edo masailezur-giltzaduran
gerta daitezkeen aldaketen
ondorioz.

Odoljarioa urritu egin daiteke
eta horrek arnasteko
zailtasunak ekar ditzake.

Erresistentzia fisikoa urritu
egin daiteke.

eta klabeak eskaini. Besteak
beste, gertaera garrantzitsuen
datak edo erabilera
familiarreko hitzak.

Elkarrizketatuaren esperientzia
erabili etendako edo modu
nahasian erantzundako
galderetara itzultzeko.

- Ekintza zehatzak:

Eserleku eroso eta egokiak
erabili.

Informazioa modu egituratu
eta antolatuan eskaini.

Adi egon elkarrizketatuak egin
ditzakeen neke-seinaleei eta ez
luzatu elkarrizketa
beharrezkoa baino gehiago.

Elkarrizketatu batzuek izan
ditzaketen ahozko mugak
kontuan hartu.

Elkarrizketatua hitz egin dezan
estimulatu eta erantzunak
antolatzeko behar beste
denbora eskaini.

Elkarrizketagileak ez badu
erantzuna ulertzen, eskatu
argitzeko edo galdera
errepikatu.

Konfiantzazko giroa eta
elkarrekiko errespetua sortu,

- Ugaltze- eta gernu-aparatuak:

Iraizteko eraginkortasuna
galdu eta, ondorioz, gernu-
inkontinentzia, idorreria eta
antzeko arazoak ager
daitezke.

B. Aldaketa psikosozialak

- Jarrerak:

Gertaera berriekiko erreakzioa
aurreko urteetakoa baino
zuhurragoa. Eguneroko
errutinan aldaketak egiteko
garaian deserosotasuna,
eguneroko estilo eta azturen
ondorioz.

Beste adin taldeekin
alderatuz, zaharrak gehiago
egoten dira kriminalitatearen
beldur eta gehiago kezkatzen

elkarrizketatua aske senti
dadin nahi duena esateko.

Atsedenaldi laburrak egin
elkarrizketatuak
deskantsatzeko.

Konfiantzazko eta elkarrekiko
errespetuzko giroa sortu,
behar izanez gero,
elkarrizketatua libre senti
dadin atsedena eskatzeko.

- Ekintza zehatzak

Atsedenaldi laburrak egin
elkarrizketatuek komunera
joateko aukera izan dezaten.

Konfiantza eta elkarrekiko
errespetu giroa sortu
elkarrizketatuak lasaitasunez
esan dezala halako beharrizan
fisiologikoa duela.

- Ekintza zehatzak

Elkarrizketatuari deitu edo
bisita egin eta elkarrizketa
aldez aurretik prestatu.

Ikerketaren identifikazio-
txartela erabili.

Konfiantzazko giro atsegina
sortzeko behar beste denbora
erabili.

Azpimarratu ikerketaren
helburuak (batez ere

dira beren segurtasunaz.

Segurtasun ezaren
sentimenduak, gaitasunen
galera, nagusiekiko dagoen
gizarte-jarrera eta beste
aldagai soziokultural batzuen
ondorioz (besteak beste, lotsa,
itxura fisikoa dela eta, edo
itxaropenen arabera ez
jarduteko beldurra).

Erretiroaren, alarguntzearen
edo pertsona maitatuen
galeraren ondorioz gerta
daitezkeen rol aldaketak,
ondoriotzat eragin-truke
sozialak murriztea,
bakardadea eta aisialdi
gehiago izatea eragin
dezaketenak. Hala, adin
nagusiko pertsona batzuek
arlo pertsonalaz sakonki hitz
egiten dute horretarako
aukera gutxi izaten dutelako.

Nahasmena, desorientazioa
eta oroimen-galera ager
daitezke pertsona maitatu
baten heriotzaren, tratu
txarren, senideren batekiko
kezkaren eta antzeko
gertakarien ondorioz.

konfidentzialtasunaren arloa)
eta elkarrizketatuaren
ekarpena.

Informazioa modu egituratu
eta antolatuan eskaini.

Elkarrizketatua elkarrizketaren
gaitik urruntzen bada, adi egon
eta kontu handiz galderetara
itzuli.

Elkarrizketatua errespetuz eta
heziketaz tratatu. Zuka hitz
egin aurkakoa eskatu ezean.
Gomendagarria da “andrea”,
“jauna” eta antzeko terminoak
erabiltzea.

Estimulu positiboak eta
errefortzuak eman, esaldi
bihotz-altxagarriak erabiliz.

Elkarrizketatuei lagundu
sentitzen haien erantzunak
baliagarriak direla eta
ikerketaren helburuei ekarpen
garrantzitsua egiten ari direla.

Elkarrizketa ondo planifikatu
arazorik sor ez dezan
elkarrizketatuaren ohitura eta
zereginetan.

2. ERANSKINA:
ADISKIDETASUNARI
BURUZKO ELKARRIZKETAK

GAZTEARI EGINDAKO ELKARRIZKETA:

Subjektuaren datuak:
28 urteko emakumea. lkasketa-maila ertaina. lle-apaindegi batean lan
egiten du. Gurasoekin eta nebarekin bizi da, eta ez du bikotekiderik.

Zer da lagun bat zuretzat?
Onean eta txarrean zurekin dagoena. Ondo zaudenean, gustura egon eta
une txarretan laguntzen dizuna.

Garrantzitsua iruditzen al zaizu lagunak izatea? Zergatik?
Bai. Familia edo beste edozeinekin partekatzen ez ditudan arazoak,
hausnarketak eta antzekoak partekatzeko.

Zure lagunen artean, zenbat dira emakumezkoak? Eta gizonezkoak?
Zazpi emakumezko eta 4 gizonezko.

Zure lagunak zure sexu berekoak al dira? Zergatik?
Gehienak bai. Horrela egokitu zaidalako, besterik gabe. Hala ere, baditut
beste sexu batzuetako lagunak (gizonak).

Arazoren bat izan al duzu sexu ezberdineko lagunak izateagatik? Zer
motatakoa? Zeinekin izan zen arazoa? Zergatik?

Ez. Gure artean denak gara oso lagun onak, eta ez dugu arazorik izaten, ez
kanpoko jendearekin, ez gure artean ere.

Noizero elkartzen zara lagunekin?

Batzuekin astean bi edo hirutan. Beste batzuekin, berriz, gutxiagotan. Ahal
izango banu, gehiagotan egongo nintzateke haiekin, baina lana, ikasketak
edo haurrak direla-eta, ez gara nahi beste elkartzen.

Ahal izango bazenu, maizago egongo al zinateke haiekin?
Ahal izango banu, gehiagotan egongo nintzateke haiekin, bai.

Zerk oztopatzen dizu lagunekin gehiagotan elkartzea?
Lana, ikasketak edo haurrak direla-eta ez gara nahi beste elkartzen.

Nola ezagutu zenituen zure lagunak? Lanean, bidaiatzen, auzoan, kirola
egiten edo ikusten ...?
Gehienak eskolan. Beste batzuk, berriz, kalean.

Zer jarduera mota egiten duzu zure lagun emakumezkoekin? Eta
gizonezkoekin?

Jarduera mota berdinak guztiekin: egun pasa joan, mendira, parranda egin,
kirola ikustera edo zinemara joan,...

Zeri buruz hitz egin ohi duzu zure lagun emakumezkoekin? Eta
gizonezkoekin?

Gehienetan, antzeko gaiez hitz egiten dut emakume eta gizonekin, baina
esango nuke emakumeekin gai sakonagoez hitz egiten dudala.

Zer espero duzu zure lagunengandik?
Momentu txar edo gogorretan elkarri laguntzea.

Zein da, zure ustez, adiskidetasun-harremanen alderik garrantzitsuena?
Edozein egoeratan, elkar ondo ezagutzen dugunez, badakigula nola jokatu
elkarri laguntzeko.

Aspaldiko lagunak al dituzu? Zenbat?
Bai. Gehienak, txikitakoak. Hamar bat edo.

Zure adiskideak zure belaunaldikoak al dira?

Gehienak nire belaunaldikoak, baina badut lagunen bat ni baino dezente
zaharragoa dena, eta ez dut inongo arazorik. Ez dut ni baino gazteagoa den
lagunik, baina uste dut ez nukeela arazorik izango.

Zu baino askoz ere zaharrago edo gazteago diren pertsonen lagun izango
al zinateke? Zergatik?

Aipatu bezala, badut lagunen bat ni baino dezente zaharragoa dena eta
uste dut adiskidetasun harreman horrek asko laguntzen didala nire
belaunaldiaren ikuspegitik atera eta beste garai bateko ikuspegia hartzeko.
Aniztasunak lagundu egiten du adiskidetasunean ere.

Zer egiten duzu adiskidetasun-harremanak mantentzeko?
Gelditzen garenean arazoren bat badago, elkarrekin hitz egin. Arazorik ez
badago, berriz, tontakeriak esan eta barre egin.

Uste al duzu gaur egun dituzun lagunak betiko izango direla? Zergatik?
Uste dut baietz. Betidanik izan ditudan lagunak direlako eta haserretu
arren berehala adiskidetzen garelako.

Zer dela eta haserretzen zara lagunekin?
Gauza batzuetan ados jartzen ez garelako, baina normalean ez dira gauza
garrantzitsuak, eta berehala adiskidetzen gara.

Nola konpontzen dituzue haserrealdiak?
Hitz eginez. Arazoa dugunak elkartu eta, bakoitzak bere iritzia emanez,
arazoa konpontzen.

Zergatik utz diezaioke batek beste pertsona baten lagun izateari?
Noizbait gertatu al zaizu hori? Zergatik gertatu zen? Nola sentitu zinen?

Nire laguna zela uste nuen pertsona batek gaizki utzi ninduen beste
pertsona batzuen aurrean “ondo gelditzeagatik”. Gero berarekin hitz egin
nuen, baina hura gertatu zenetik ez dut laguntzat hartzen. Egia esan, triste

sentitu nintzen, laguna zelakoan nengoelako, baina gerora lasaitua hartu
nuen, traizioa egin zidan pertsona batengandik libratu nintzelako.

Ba al duzu lagun bereziren (hurkoren) bat? Hala bada, zer du lagun
horrek besteek ez dutena?

Bai, bi lagun hurko ditut. Nik ezer esan gabe jakiten dute zerbait gertatzen
zaidala, eta beti hor egoten dira laguntzeko prest. Nik beste hainbeste
egiten dut haiekin, eta harreman berezia dugu.

Nola eta zergatik iritsi zarete adiskidetasun berezi hori izatera?

Beste lagunekin ere ondo konpondu arren, beste era batera ulertzen
dugulako elkar. Oso ondo ezagutzen dugu elkar, eta begirada bat nahikoa
da gure artean konektatzeko.

Hori bezalako beste harremanen bat izan al zenezake? Zergatik?
Ez dut arazorik lagun gehiago izateko, baina hain gertuko harremana izatea
zaila da, urte askotako harremanean oinarritutako harremana da-eta.

HELDUARI EGINDAKO ELKARRIZKETA:

Subjektuaren datuak:

58 urteko emakumea. lkasketa-maila oinarrizkoa. Etxeko
andrea. Senarrarekin, ahizparekin eta seme-alabekin bizi
da.

Zer da lagun bat zuretzat?

Pertsona bat, zeinarekin konfiantza izan dezakegun geure
gauzak konpartitzeko, gustura egoteko eta dibertitzeko.

Garrantzitsua iruditzen al zaizu lagunak izatea? Zergatik?

Bai oso garrantzitsua iruditzen zait. Bizitzako gauzarik
politenetariko bat da, eta bizitza atsegingarriagoa egiten du,
pertsonei babes handia eskaintzen baitie.

Zure lagunen artean, zenbat dira emakumezkoak? Eta gizonezkoak?

Nire lagunak, nire ahizpaz gainera, nire senarraren lagunak dira
batik bat, senar-emazte ezberdinak. Sei andre eta sei gizon
gara elkarrekin ibiltzen garenak. Garai batean izan nuen
gaztetako koadrila ere eta han benetako laguntasuna eduki
nuen neskekin, baina gaur egun haiekiko harremana ez da
estua. Izan ere, kanpora joan nintzen bizitzera eta hoztu egin
zen erabat harremana.

Zure lagunak zure sexu berekoak al dira? Zergatik?

Aipatu bezala, senar-emazteak ibiltzen gara kuadrillan;
beraz, ez.

Arazoren bat izan al duzu sexu ezberdineko lagunak
izateagatik? Zer motatakoa? Zeinekin izan zen arazoa?
Zergatik?

Ez, oraingoz ez. Hori bai; gizonezkoak emakumezkoak baino
sinpleagoak dira. Zeresanei garrantzi gutxiago ematen diete.

Noizero elkartzen zara lagunekin? Ahal izango bazenu,
maizago egongo al zinateke haiekin? Zerk oztopatzen dizu
haiekin sarriago elkartzea?

Oso gutxi; izan ere, etxeko lanak asko baldintzatzen nau.
Senarra, alabak, bilobak. Bizitza asko aldatzen da, eta
beharrak ere bai. Ez dut faltan botatzen haiekin gehiago
egotea.

Nola ezagutu zenituen zure lagunak? Lanean, bidaiatzen,
auzoan, kirola egiten edo ikusten...?

Ba, batzuk, hau da, nire txikitako eta gaztaroko lagunalk,
eskolan eta auzoan ezagutu nituen. Eta, aldiz, geroago egin
izan ditudan beste lagun batzuk senarraren bidez, ahizparen
bidez eta familian.

Zer jarduera mota egiten duzu zure lagun emakumezkoekin?
Eta gizonezkoekin?

Ezer gutxi egiten dut, baina guztiekin jarduera berdinak.
Esaterako, eguna pasatzera hortik joan (mendira, adibidez)
bazkariak edo afariak egin...

Zeri buruz hitz egin ohi duzu zure Ilagun
emakumezkoekin? Eta gizonezkoekin?

Bada, egia esan, denekin gai askori buruz; geure
kezken inguruan, gure proiektuez, egin nahiko
genituen bidaiez, gaurkotasuneko gaiez eta abar.
Agian andreekin gai sakonagoez hitz egiten dut,
baina ez dut uste aldea handia denik.

Zer espero duzu zure lagunengandik?

Ulerkortasuna, entzuten jakitea eta, batez ere,
hurbiltasuna.

Zein da, zure ustez, adiskidetasun-harremanen
alderik garrantzitsuena?

Konfiantza eta hurbiltasuna.

Aspaldiko lagunak al dituzu? Zenbat?

Bai, baina apenas dugun harremanik. Bakoitzak
bere bizitza dauka. Herrian bakarra geratu da, eta
besteak sakabanaturik gaude. Batez ere bi
kontsideratuko nituzke benetako lagunak.

Zure adiskideak zure belaunaldikoak al dira? Zu
baino askoz ere zaharrago edo gazteago diren
pertsonen lagun izango al zinateke? Zergatik?
Bai gehienak nire belaunaldikoak dira. Baina
senarraren lagun batzuk pixka bat zaharragoalk,
batzuk jubilatuak dagoeneko.

Zer egiten duzu adiskidetasun harremanak
mantentzeko?

Ezer berezirik ez, egia esan. Batez ere,
zintzotasuna, konfiantza eta bestearen
sentimenduez nolabait adi egotea, laguntza
eskaintzeko ahal izanez gero.

Uste al duzu gaur egun dituzun lagunak betiko
izango direla? Zergatik?

Ba, egia esan, ez dakit galdera honi zer erantzun,
bizitzak buelta asko ematen baititu.

Zer dela eta haserretzen zara lagunekin?

Egia esan, ez naiz jada lagunekin haserretzen. Baliteke
momentu batzuetan laguntasuna norbaitekin pixka bat
hoztea, edo urruntzea, baina nire adinarekin jada
normalean ez da haserrealdirik izaten, ez da gazteak
ginenean bezala.

Nola konpontzen dituzue haserrealdiak?

Aipatu bezala, ez gara haserretzen. Kontuan ez hartzen
saiatzen naiz, eta gauzei garrantzia kentzen.

Zergatik utz diezaioke batek beste pertsona
baten lagun izateari?

Traizioa gertatzen bada, besteak egindako zerbaitek min
handia egiten badizu, baina distantziak gehiago eragin
dezake. Bizimodu ezberdina eramatea.

Noizbait gertatu al zaizu hori? Zergatik gertatu
zen? Nola sentitu zinen?

Egia esan, bai. Gaztetako koadrilako lagunekin. Batzuekin
harremana hoztu egin da, ezkondu eta beste leku batera
joan garelako bizitzera. Lehen ez geneukan gaur egun
bezala mugikorrez, e-mailez komunikatzeko aukerarik.

Ba al duzu lagun bereziren (hurkoren) bat? Hala bada, zer
du lagun horrek besteek ez dutena?

Bai, senarra eta ahizpa. Oso ondo ulertzen dugu elkar.
Harreman estua dut haiekin.

Nola eta zergatik iritsi zarete adiskidetasun berezi hori
izatera?

Senarrari dagokionez, 38 urtean elkarrekin bizitzeak eta
gauza txar eta onak konpartitzeak sortu du adiskidetasun
berezi hori. Eta ahizpa, beti egon gara elkarrekin, eta oso
harreman estua izan dugu beti.

Hori bezalako beste harremanen bat izan al zenezake?
Zergatik?

Nik esango nuke egun ezetz. Izan ere, urte asko behar izaten
dira horrelako harreman bat garatzeko eta ez dut uste
horretarako denborarik izango dudanik.

ADINEKO PERTSONARI EGINDAKO ELKARRIZKETA:

Subjektuaren datuak:

70 urteko emakumea. lkasketarik ez.
Etxekoandrea. Alarguna. Bakarrik bizi da.

Zer da lagun bat zuretzat?

Asko. Zure ondoan, beti laguntzeko prest duzun
konfiantzazko norbait.

Garrantzitsua iruditzen zaizu lagunak izatea?
Zergatik?

Bai, oso. Haiekin paseatzera irteteko, hitz egiteko,
arazoak partekatzeko,...

Zure lagunen artean, zenbat dira emakumezkoak?
Eta gizonezkoak? Emakume gehiago gizonezkoak
baino. Gutxi gorabehera, 10 emakumezko lagun
ditut, eta gizonezkoak, berriz, 4.

Zure lagunak sexu berekoak al dira? Zergatik?

Bai, gehienak bai, konfiantza handiagoa dagoelako
hitz egiteko orduan eta afizio antzekoak eta
eginbeharrak ere berdintsuak dauzkagulako.

Arazoren bat izan at duzu sexu ezberdineko
lagunak izateagatik? Zer motatakoa? Zeinekin izan
zen arazoa? Zergatik?

Ez.

Noizero elkartzen zara lagunekin?

Egunero elkartzen naiz lagunekin nire herrian
nagoenean. Asko gustatzen zait nire lagunekin
egotea. Batez ere afalostean paseatzera joaten
gara ariketa fisikoa egiteko asmotan.

Ahal izango bazenu, maizago egongo al zinateke
beraiekin? Zerk oztopatzen dizu haiekin sarriago
elkartzea?

Esan bezala, egunero elkartzen naiz lagunekin nire
herrian nagoenean. Kanpoan nagoenean ere
haiekin egotea gustatuko litzaidake, baina ezin.

Nola ezagutu zenituen zure lagunak? Lanean,
bidaiatzen, auzoan, kirola egiten edo ikusten...?

Ni bizi naizen herrian.

Zer jarduera mota egiten duzu zure lagun
emakumezkoekin? Eta gizonezkoekin?

Lagun emakumezkoekin kafea hartu, paseatu,
etxerako erosketak egin, ibili egiten gara askotan.
Gizonezkoekin, ordea, ez naiz askorik egoten,
elkartean afari edo bazkariren bat besterik ez.

Zeri buruz hitz egin ohi duzu zure lagun
emakumezkoekin? Eta gizonezkoekin?

Emakumezkoekin telebistan agertzen diren gauzen
inguruan txutxu-mutxuka ibiltzen gara, edota
bestela, herrian gertatu diren gauzen inguruan.

Gizonezkoekin, ordea, esaten dutena entzuten
egoten naiz.

Zer espero duzu zure lagunengandik?

Adiskidetasuna, karifioa, maitasuna, laguntza.

Zein da, zure ustez, adiskidetasun-harremanen
alderik garrantzitsuena?

Leiala izatea.

Aspaldiko lagunak al dituzu? Zenbat?

Bai, baina gero eta gutxiago. lzan ere, batzuk
jubilatzean, beren jaioterrira joan dira, eta
dagoeneko ez dut haiekin lehen nuen harremana.

Zure adiskideak zure belaunaldikoak al dira? Zu
baino askoz ere zaharragoak edo gazteagoak
diren pertsonen lagun izango al zinateke?
Zergatik?

Bai. Gehienak edo denak nire belaunaldikoak, nire
ahizpak izan ezik. Hala ere, tokatuko balitz, ez nuke
arazorik izango beste belaunaldietako lagunak
izango banitu. lIzan ere, nire alabekin eta haien
lagunekin harreman oso ona dut.

Zer egiten duzu adiskidetasun-harremanak
mantentzeko?

Jendearekin maitekorra izan.

Uste al duzu egin dituzun lagunak betiko izango
direla? Zergatik?

Bai, adinean aurrera goazelako: zahartzen ari gara.

Zer dela eta haserretzen zara lagunekin?

Normalean ez dugu haserrerik edukitzen.

Nola konpontzen dituzue haserrealdiak?

Elkarrekin hitz eginez konpontzen ditugu.

Zergatik utz diezaioke batek beste pertsona baten
lagun izateari? Noizbait gertatu al zaizu hori? Zer
gertatu zen? Nola sentitu zinen?

Gauza askorengatik. Esaterako, lagun bati egin ez
duen zerbaitegatik kritikatzen duzulako. Bai,
gertatu zait, eta gaizki sentitzen naiz oraindik.

Ba al duzu lagun bereziren (hurkoren) bat? Hala
bada, zer du lagun horrek besteek ez dutena?

Bai. Nire ahizpa bat da, adin antzekoa dugu, eta
beti leial izan zait.

Nola eta zergatik iritsi zarete adiskidetasun berezi
hori izatera?

Denborarekin iritsi ginen puntu horretara; izan ere,
batera hazi ginen. Aldi berean etorri ginen Euskal
Herrira (jaiotzez, galiziarrak gara) bizitzera, eta

gure senarrak ere beren artean anaiak ziren.

Hori bezalako beste harremanen bat izan al
zenezake? Zergatik?

Ez, orain jada berandu da horretarako.

3. ERANSKINA:
GURASOTASUNARI
BURUZKO ELKARRIZKETA

1.- DATU SOZIODEMOGRAFIKOAK:

1.1.- Amaren adina:
33 urte

1.2.- Sexua:
Emakumezkoa

1.3.- Ikasketa-maila:
Unibertsitate-ikasketak

1.4.- Bizilekua:
Gipuzkoako herri bat, 20.000 biztanlekoa.

1.5.- Ogibidea:
Irakaslea

1.6.- Egungo lan-egoera:
Lanean egun erdiz.

2.- GURASO IZATEKO PROZESUARI BURUZKO INFORMAZIOA.

2.1.- Umearen adina:
23 hilabete.

2.3.- Planifikatua izan al zen haurdunaldia?

Bai, erabat.

2.4.- Zenbat denbora bizi zineten elkarrekin haurraren gurasoak haurra jaio
aurretik?

Bi urtez gutxi gora behera.

2.5.- Haurraren garapena nola gertatzen ari da?

Hasieran oso negartia zen. Agian gosez zegoelako. Izan ere, ez zuen bularra
ondo hartzen, eta kosta egin zitzaion hazten hastea. Gero, biberoia ematen
hasi nintzaion eta hortik aurrera ondo joan zen umearen garapena. Gaur egun
oso ondo dago, eta ez da batere negartia, umetxo alaia baizik.

3.- UMEAK EKARRI DITUEN ALDAKETAK.

3.1.- Guraso izateak izan al du eraginen bat zure bizitzan?
Bai, izugarria.

3.2.- Zer aldatu da zure bizitzan ama izan zarenetik?

Nik esango nuke dena aldatu dela. Izan ere, lehen ni nintzen nire bizitzaren
ardatz nagusia. Orain, berriz, nire umea da. Hala, besteak beste, goitik behera
aldatu dira egunero egiten nituen jarduerak. Lehen gogokoa nuen
arratsaldero, 7’30 aldera, lagunekin gelditzea eta herriko tabernetan ibiltzen
ginen zerbait hartzen, hitz egiten, musika entzuten, planak egiten... Orain
askoz ere lehenago ateratzen naiz parkera joateko, eta han egoten naiz
umearekin jolasten, beste guraso batzuekin hitz egiten... Musikari dagokionez,
orain “Pirritx eta Porrotx” entzuten ditut bakarrik. 7etan edo, etxera joaten
naiz umea bainatu, afaria eman eta oheratzera. Gero hurrengo eguneko
guztia prestatu behar da... Ama bakarra naizenez, ez dut laguntzarik eta nik
egiten dut guztia (bueno, ia guztia; izan ere, batzuetan gurasoek laguntzen
didate, baina ez dut haietaz aprobetxatu nahi izaten eta saiatzen naiz ahalik
eta gutxien molestatzen). Azkenean, lehertuta oheratzen naiz.

Horren guztiaren ondorioz, orain helduago, arduratsuago sentitzen naiz.
Harremanei dagokienez fisikoki urrundu egin naiz nire “amatasun aurreko”
lagunengandik eta orain harreman “birtuala” dugu (nagusiki, WhatsApp
bitartez). Hori bai, tarteka gauean etxera gonbidatzen ditut, baina kontuz ibili
behar izaten dugu umea esna ez dadin.

Zorionez, lagun berriak egin ditut. Hain zuzen ere, parkean egoten diren beste
guraso batzuk. Batekin harreman estua garatu dut, eta arazoak, zalantzak eta
antzekoak partekatzen ditugu eta elkarri laguntzen diogu. Aurki gure seme-
alabak eskola berean hasiko dira; beraz, ...

3.3.- Aldaketarik gertatu al da bikotekidearekin dituzun harremanetan?
Bai, nabarmena. Izan ere, gertatu ziren aldaketen ondorioz banandu egin
ginen, eta gaur egun ez dut bikotekiderik.

3.4.- Baiezkoa bada, zer zentzutan?

Erabat okertu ziren. Gure umeak negar asko egiten zuen jaio berritan, eta
horrek aztoratu egin zuen gure harremana. Horren eta beste arazo batzuen
ondorioz (nire mutilak egun osoa etxetik kanpo ematen zuen), gatazka
gogorrak izaten genituen. Hala, azkenean banantzea erabaki genuen. Orain
berak pentsio bat pasatzen dit, eta gure artean adostutako egunetan
elkartzen da umearekin. Ez geunden ezkonduta, beraz, gure artean moldatu
gara eta orain gustura bizi gara bananduta.

3.5.- Umearen jaiotzak izan al du eraginik etxeko lanen banaketan?

Bai, eragin itzela izan zuen. Nire mutilak etxetik kanpo egiten zuen lan, eta
egun osoa kalean pasatzen zuen. “Kalean” diot, bere lana amaitutakoan
(arratsaldeko zazpiak aldera) lagunekin joaten zelako (“oso nekatuta”
ateratzen omen zen lanetik). Ni, berriz, egun osoan umea zaintzen (esan
dizuedan moduan, negar asko egiten zuen eta horrek asko urduritzen
ninduen), etxea gobernatzen... eta, noski, ez nuen nekatzeko eskubiderik,
berak zioenez, nik “ez nuelako lanik egiten”. Horren guztiaren ondorioz,
nazkatu eta banandu egin ginen.

3.6.- Senideekiko harremanetan aldaketarik behatu al duzu?
Bai. Nire gurasoekiko harremana estutu egin da, eta beti daude laguntzarik
behar ote dudan galdetzen.

3.7.- Gurasotasunak izan al du zure lan-egoeran eraginik?
Bai. Amatasun baja amaitu zitzaidanetik, egun erdiz aritu naiz lanean, baina
umea eskolara hasi bezain pronto berreskuratuko dut egun osoko jarduera.
Eta horrek poztu egiten nau, oso gustukoa baitut nire lana.

3.8.- Nola sentitzen zara amatasunarekin?

Batzuetan oso pozik, nire umea munduan gehien maite dudan pertsona da-
eta. Beste batzuetan, berriz, itota. Izan ere, ez nuen uste ama bakarra izango
nintzenik, baina horrelakoa da bizitza, eta, abestiak dioen moduan “egin ezazu
behar duzuna”. Hala, ama izatea ez da batere erraza izaten ari, beraz, ez dut
uste seme-alaba gehiago izango dudanik.

